
        
            
                
            
        

    
	ГЕОРГИЙ МАРТЫНОВ

	 

	КАЛЛИСТО ГАРАГ - 2

	(шинжлэх ухааны зөгнөлт роман)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1969 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОЁРДУГААР ХЭСЭГ : ДЭЛХИЙН ЗОЧИД

	«Манай оронд баатар болно гэдэг бол ариун үүрэг»

	Н. Островский

НЭГДҮГЭЭР БҮЛЭГ

	РЕЛЬОСЫН АЙМГААС ИРЖЭЭ

	«Аугаа их Сотис тэнгэрт гийсэн үед Нил мөрөн саваасаа халина»

	Эртний египетчүүд нэгэн сүмийн орой дээр ингэж бичсэн байдаг. 

	Сотис гэдэг нь Нил мөрний одон!.. 

	Энэ одон Египет улсад асар их ач тустай байжээ. 

	Хуанли гараагүй эрт цагт хүмүүс жилийн улирлыг тодорхойлж чадахгүй байлаа. Жил бүр гэнэт гол мөрөн үерлэн их гамшиг тарин, олон хүний амь насыг хөнөөдөг байв. 

	Нил мөрний үер олон зуун жилийн туршид тариачдыг сандруулж иржээ. Нил мөрөн хэзээ үерлэхийг, урьдаас яаж яг таг мэдэхийг Египетчүүд мэдэхгүй байжээ. 

	Тариалангийн ургац Нил мөрнөөс хамаардаг байв. Нил мөрөн Египет орныг тэжээн тэтгэхийн хамтад аюулт гамшиг болдог байжээ. Мөрний халих цагийг мэдэх явдал зайлшгүй чухал болж, Египет орон тэр цагийг урьдчилан айлдагчийг эрэн хайж эцсийн эцэст түүнийг... тэнгэрээс олжээ!

	Нил мөрөн үерлэхийн өмнө нэгэн хурц од тэнгэрт гарч ирдгийг хүмүүс ашгүй ажиглаж мэджээ. Тэр од аюул болох гэж байгааг урьдчилан хэлэх мэт үүрийн гэгээнээр гялалзан харагддаг байжээ. 

	Египетчүүд тэр одыг Сотис гэж нэрлэж бурхан хэмээн сүм дуган босгон мөргөн тахих болжээ. 

	Сотис бол Египет орныг тэтгэгч аугаа их, сайн бурхан байв. 

	Сотис одыг мэдэх болсон үеэс Египетийн одон орны судлал үүсэн хөгжжээ.

	Тэр одыг зөвхөн Египет оронд мэддэг төдий биш байв. 

	Эртний грекчүүд түүнийг «Сейрисс», Ромчууд «Сириус» гэж нэрлэдэг байсан нь «Гялаан» (монголоор Хөхдэй мэргэн) гэсэн үг байжээ. 

	Тэр од орчин үеийн одон орны судлалд тэрхүү ром нэрээр нэрлэгдэх болжээ. 

	Сириус бол дэлхийн тэнгэрт харагддаг хамгийн хурц од юм. Дэлхийн бөмбөрцгийн умарт хагаст тухайлбал ЗСБНХУ-ын нутагт бол тэр од өвөлд өмнө оройд, оддын дотор харагдана. Бараг чанх орой дээр цэнхэрдүү туяа татуулан гялалзагч умарт тэнгэрийн сүлд болсон Тэнгэрийн сангийн түрүүлэгч од ч хурцын хувьд сириус одонд хавьтахгүй. 

	Сириус бол манай Нарны хамгийн ойрын хөршийн нэг энгийн нүдэнд харагддаг одод дотроос бидэнд хамгийн ойрхон нь ганцхан Өмнөд хаалга од юм. 

	Сириус бол хамгийн ойрхон хөрш!.. 

	Ийм үг одон орны ухаанд бол энгийн ярианд хэрэглэгддэгээсээ нэлээд өөр утгатай байдаг «Хамгийн ойрхон хөрш» маань биднээс 8,6 гэрлийн жилийн тэртээ байдаг!.. 

	Энэ чинь Сириус одны гэрэл хоромд 300000 километр хурдан цацрахдаа Дэлхийд найман жил долоон сар явж ирнэ гэсэн үг!

	Ийм юмыг «ойрхон» гэхэд хэцүү хэрэг!

	Гэвч Сириус од ямар ч гэсэн «ойрхон» гэж нэрлэгдэх учиртай. Яагаад гэвэл бусад од түүнээс хол байдаг. 

	Нар бол шаргал өнгөтэй, харин Сириус цагаан өнгөтэй од. Сириусийн халуун нарныхаас хамаагүй их. Тэр од нарнаас яг 17 дахин хурц бөгөөд хоёр дахин том бүлгээ. 

	1862 онд Сириус одны дагуулыг нээсэн, үүнээс арван найман жилийн өмнө одон орны судлалч Бессель Сириусийн хөдөлгөөнийг тооны ухааны үүднээс судлан үзсэний үндсэн дээр дагуул бий гэдгийг урьдчилан хэлсэн байжээ. Энэ дагуул тун хачин. 

	Шинжлэх ухааныг хялбарчлан дэлгэрүүлэх талаар нэрд гарсан Я. И. Перельман түүний тухай, ингэж бичжээ. Үүнд:

	 

	«... Бид нэг шилэн аяга мөнгөн ус барьж үзэх юм бол түүний хүндийг гайхна, тэр нь гурван килограмм орчим байх жишээтэй. Тэгэхэд мөн ганцхан тийм шилэн аяга мөртөө арван хоёр килограмм хүнд байх бөгөөд тээх юм гэхэд галт тэрэгний бүхэл бүтэн нэг хайрцаг шаардах тийм бодисын талаар юу гэхсэн бол?»

	 

	Энэ үг үнэн зөв юм. 

	«Сириус—В» гэж нэрлэгддэг Сириусийн дагуул тийм их том биш. Хэмжээгээрээ Дэлхийгээс дөнгөж гурав дахин их, хэдий тийм боловч өөрийн асар том «Нарныхаа» хөдөлгөөнд нөлөө үзүүлж чаддаг. Гялалзагч Сириус жижигхэн дагуулынхаа татах хүчнээс болж замаасаа хазайдаг байна. Гагцхүү дагуулын цул асар их байх аваас л ингэх учиртай. 

	Яг тийм байжээ. 

	Дөнгөж дөчин мянган километр голчтой «Сириус—В» цулаараа бараг манай Нар (0,8)-тай тэнцүү. Энэ тоо тэнгэрийн тэр эрхсийн тогтсон бодис хэчнээн нягт болохыг харуулж байна. «Сириус—В» нээгдэхээс өмнө физикчид уснаас тавин мянга гаруй дахин нягт бодис байгаль ертөнцөд байна гэж бодоогүй байжээ. 

	Анхлан үүний учир олдохгүй байлаа. Тийм нягт «байгалийн хуультай тохирохгүй байв»... 

	Харин байгалийн хуультай тохирохгүй юм байх ёсгүй. 

	Хүмүүс атомын нууцыг тайлж, учрыг нь олж болшгүй мэт санагдаж байсан юмны учир амар олджээ. «Сириус—В»-ийн нууцыг шинжлэх ухаан нээжээ. 

	Сириус дагуултай нь ингээд мэдэгджээ. Харин одоо түүнд өөр дагуул өөр гараг байгаа болов уу?

	Энэ асуултад одон орны судлал хариулж чадахгүй байлаа. Гараг өөрөө гэрэлтдэггүй, «нарныхаа» гэрлээр гэрэлтдэг «Сириус—В» өөрөө гэрэлтэй учраас л огторгуйн дуранд харагджээ. Оддын хоорондын зай асар их учраас орчин үеийн дуран бүдэг гэрэлтсэн гарагийг харж чадахгүй байна. 

	Тэгэхдээ одон орны судлал зөвхөн манай нар гарагуудын аймагтай бус, гарагуудын аймаг байх нь одны аймагт ердийн үзэгдэл гэж үзэж байсан, түүгээр үл барам итгэж байсан юм. 

	Харин үүнийг хүн бүхэнд итгүүлсэн баталгаа байсангүй. 

	Гарагуудын аймаг тоо томшгүй олон байна, бас тэгэхээр ухаантай амьтантай гараг олон байна гэсэн учир шалтгааны ухааны мөрдлөг хоёр хоосон, сайхан үлгэр хэвээр үлджээ. Гэтэл үлгэр маань үнэн боллоо.

	Огторгуйн хөлөг онгоц нисэн ирлээ! Өөр ертөнцийн амьтан Дэлхийн хөрсөн дээр хөл тавилаа. Тэгээд бас тэд манай гарагийн хүмүүс шиг хүмүүс ажээ. Маргах, эргэлзэхийн шалтгаан үндсээрээ алга боллоо. Үнэн юмтай маргаж болохгүй. 

	Уран зөгнөлт зохиол бичдэг хүмүүс өөр ертөнцийн оршин суугчдыг олонтоо дүрсэлж байсан. Тэгэхдээ тун хэдийнээс бусад нь цөмөөрөө Дэлхийн хүнтэй огтхон төсөөгүй амьтныг дүрсэлсэн байдаг нь тун хачирхалтай. 

	Яагаад ингэдэг байв аа? Хүн гэдэг бол хөдөлмөрт зохицсон хөгжсөн адгуусны хөгжлийн үр дүнд бий болсон амьтан гэдэг илт үнэнийг тэдгээр зохиолчдын ойлгоход Дэлхийн хүн шиг хүн өөр хаана ч байх ёсгүй гэсэн үг улиран ирсэн буруу үзэл саад болсон байж ч болох юм. Хүний биеийн хэлбэр бол Дэлхий дээрх амьдралын байгалийн нөхцөлтэй хүний хийж ирсэн тэмцлийн явцад гарсан урт удаан хувьслын үр дүн мөн бөгөөд энэ нөхцөл нь дэлхийнхтэй төсөөтэй газар бүхэнд, материйн хөгжил оюун ухаантай амьтныг бий болгосон газар бүхэнд энэ явц төсөөтэй замаар явж, хөдөлмөрийн үйл ажиллагаанд сайтар зохицсон амьтныг бий болгож болно. Хүний цогцсыг байгаль бий болгосон, харин байгаль өөрөө хамгийн зүй ёсны, хамгийн энгийн замаар хөгждөг жамтай. 

	Ийнхүү оршин суугчдын нь «Каллисто» гэж нэрлэдэг Сириусийн дөрөв дэх дагуулын байгалийн нөхцөл Дэлхийн байгалийн нөхцөлтэй адилавтар байсан явдал Каллистогийн хүн Дэлхийн хүнтэй бараг адил болоход хүргэжээ. 

	Хувьслын зам адил байсан учир адил үр дүнд хүрчээ. Үүнд гайхмаар юм байна гэж үү?

	... ... ...

	— Хүн хуучин янзаар юм бодох юм. Би одны онгоцыг Өмнөд хаалганаас ирсэн байх гэж бодсон юм. Яагаад гэвэл энэ од манайд хамгийн ойрхон од байгаа юм. Сириус миний толгойнд ч ороогүй гэж (ном зохиолууддаа зоригтой сайхан санал дэвшүүлэх талаараа ихэд алдаршсан) Штерн хэлжээ. 

	Хөлөг онгоцны багийнхан гарч ирснээс хойш гурван өдөр өнгөрчээ. Энэ хугацаанд угтах, бүлгийн бүх гишүүд, гадаадын эрдэмтэд одны онгоцонд очиж, бүгд арван хоёр хүнтэй зочид хуаранд хэд хэдэн удаа зочилжээ. Шинжлэх ухааны академийн ерөнхийлөгчийн дуудан ирүүлсэн нисдэг тэрэг эрдэмтдийг бөмбөрцгийн оройд гарах, буухад амархан, тохитой унаа болж байснаар үл барам жуулчид ч түүнд сууж явж байв. 

	Хүмүүс зочдын төрх байдалд дасаж, хуаранд тэдний ирэхэд сонирхохоо больжээ. 

	Тэд хар өнгөтэйгөөс биш жирийн нэг хүмүүс байлаа. Дэлхий дээр иймэрхүү хүмүүс байдаггүй гэж үү? Гудамжаар негр хүн явж байхад хүмүүс гайхан сонирхож байсан явдал гарч байсан гэж үү? Юу ч гэсэн эд хүмүүс биш, өөр ертөнцийн оршин суугч, Дэлхий, Дэлхийн хүмүүст үзэгдээгүй харь газрын амьтад гэдгийг хүмүүс мартсан юм шиг эсвэл сонирхол нь буурсан юм шиг болжээ. 

	Хоёр гарагийн эрдэмтэд дохио, зургийн хүчээр бие биеийнхээ талаар бага сага юм мэдэж авчээ. Хөлөг онгоцны баг одон орны судлалч, эмч, биологич, инженерийн бүрэлдэхүүнтэй гэдгийг хүмүүс мэдэж, бас дэлхийн хэл, Каллистогийн хэл хоёрыг чухамхүү алины нь судалж хэл нэвтрэлцэх вэ гэдэг асуудлаар бүрэн учраа ололцож хүмүүс зочдын хэлээр ярьж сурахаар тохиролцжээ. Яагаад гэвэл: нэгдүгээрт энэ хэл хялбар байсан, хоёрдугаарт Каллисто хүмүүс хатуу авиаг яагаад ч дуудаж чадахгүй байжээ. 

	Хуарангийнхны зочдоо хүлээн авч Дэлхийн байдалтай танилцуулах талаар удаан хугацаанд нарийн бэлтгэсэн ажил яваа яваандаа үр дүнгээ өгөх болов. Хэл нэвтрэлцэхгүйн харгаагаар ажил урагш муутайхан байсан боловч Каллисто хүмүүс ер бусын ойтой хүмүүс байлаа. Куприянов тэдэнтэй «дохионы хэлээр» ярилцсаар байж Каллистогийн хүмүүсийн оюун ухаан, Дэлхийн хүмүүсийн оюун ухаанаас тэдний техникийн нэгэн адил давуу юм гэж итгэжээ. Каллисто хүмүүс Дэлхийн тухай түүн дээрх амьдралын тухай юу ч мэддэггүй мөртөө зураг, дохионы хүчээр үзүүлсэн, тайлбарласан болгоныг ойлгож байлаа. Зочид хүмүүсийн гол санааг ойлгож заримдаа орос хэлээр хэлж байгаа юм шиг тийм тодорхой ойлгомжтой асуулт тавина. 

	Энэ байдлыг Куприяновын шагшин магтахад Штерн,

	— Ийм юманд толгойгоо бүү эргүүлэгтүн. Орчлонгийн ийм аянд Каллистогийн хамгийн суут ухаантнууд яваа гэдгийг мартаж огтхон болохгүй. Жирийн каллисто хүний оюун ухаан ямар гэдгийг бид мэдэхгүй байна гэлээ. 

	Лежнев Ляо Сен хоёр өдөржингөө хөлөг онгоцонд байж Бьяининь, Вьеньянь (Вьеньянь гэдэг бол хөлөг онгоцны одон орны судлалчийн нэг) хоёрын удирдлагын дор зочдын хэлийг аль болох түргэн сурч тэдэнтэй чөлөөтэй ярилцах гэж махран хичээллэнэ. Угтах бүлгийн бүх гишүүд, мөн зочид хэл сурч дуусах хугацааг хэчнээн тэсэж ядан хүлээж байсныг дурдахын хэрэг юун. 

	Широков хэлний мэргэжилтэн нартай нийлж, зочдын хэлийг Лежневийн баярлатал чармайн судалж байгаад Куприяновын гайхал төрнө. 

	— Та хэлэнд тун авьяастай, маш сайн ойтой юм. Та хэлний мэргэжилтэн болмоор юм гэж Лежнев залуу эмчийг сайшаана. 

	Широков огт гэрлээгүй мөртөө, эхнэр дургүйцсэн гэж тоглоом хийнэ. 

	Хэл судлах талаар их туршлага суусан Лежнев Ляо Сен хоёрт хүртэл Каллисто хэл их хэцүү, ялангуяа үгийн дуудлага тун хачин байв. Хэл зүй нь амархан, харин үг бүр нь Дэлхийн хүний чихэнд тун эвгүй сонстож, Дэлхийн аль ч хэлний үгтэй огтхон төсөөгүй болохоор хэл сурах эсэх нь ганцхан ойгоос хамаарах болж, тэр хоёр эхлээд, дөнгөж нэр үг судалж байхдаа бидний давшгүй ажил байна даа гэж бодох явдал ч гарч байжээ. Тэр хоёр авиазүй л болохгүй байх гэж бодож байв. Гагцхүү Широков сурна гэдэгтээ огтхон ч эргэлзэхгүй байж, үүгээрээ үлэмж туршлагатай хоёр нөхрөө зоригжуулж байжээ. 

	— Тэр над ид шидтэй юм шиг нөлөөлж байна. Танай Петр Аркадьевич хүн биш, ид шидтэн юм байна! Түүнд юм бүхэн амархан байх юм гэж Лежневийн хэлэхэд Куприянов,

	— Тийм ээ, тун авьяастай шүү гэжээ. 

	Бодол санаагаа аль болох түргэн солилцох гэсэн бүгдэд тодорхой нэгэн шалтгааны зэрэгцээгээр хэл түргэн судлах бас нэг шаардлага гарч иржээ. Одны онгоц Дэлхийд зуун хоногоос илүү байж чадахгүй гэдгийг Диегонь Куприяновт ойлгуулж чадсан байв. Энэ хугацаанд багтаж зочдод Дэлхийн байдлыг танилцуулах, бас энд хуаранд зуун хоног байх нөхцөлгүй байлаа. Хуаранд сайндаа л гэхэд есдүгээр сарын дунд үе хүртэл байж болох юм. 

	Зочидтойгоо ярилцан тохиролцохгүйгээр Москвад аваачих нь тун эвгүй. 

	Куприянов, Лежнев Ляо Сен хоёрт

	— Та хоёр нэг сарын дотор хуарангаас явах тухай асуудалтай холбоотой бүх зүйлийн талаар зочидтой каллисто хэлээр ярилцан тохиролцох чадалтай болохыг би шаардаж байна гэхэд Лежнев,

	— Хэцүү даалгавар байна даа! гэв. 

	Хятад эрдэмтний царай барайснаас биш, дуугарсангүй. 

	Намын хорооны дарга Козловский зочдын хэл сурах гэсэн Широковын хүслийг сайшаан, амжилт олж буйд нь баярлан, комендантын ажлаас чөлөөлсөн гэж түүнд албан ёсоор мэдэгджээ. 

	Широков толгойгоо өндийлгөхгүй хичээллэж, цаг ямагт үг цээжлэн, хоол идэж байхдаа хүртэл өмнөө дэвтэр гарган тавьж зөв хэлэх гэж нэг үгийг эцэс төгсгөлгүй давтан хэлж мэдэгдэм амжилт олж байв. 

	Хүмүүс хөлөг онгоцонд анх очсон өдрөө авч ирсэн зургийн цоморлог номыг нарийн судалж дуусжээ. Широков Ляо Сен хоёрын мэдэхгүй байсан тоо бичсэн хуудаснуудыг Штерн Синяев хоёр амархан «тайлан уншжээ». 

	Одны онгоц Сириусийн аймгийн гарагаас ирсэн гэдгээс гадна өөр олон сонин юмыг нарийн мэджээ. 

	Сириус буюу Каллисточуудын нэрлэдгээр Рельос түүнийг тойрон эргэж байдаг арван хоёр дагуул, арван хоёр гарагтай ажээ. Тэдгээрийн дөрөв дэх гараг нь Каллисто байжээ. Түүнийг бараг манай сарны хэрийн хоёр «сар» эргэж байдаг. Хоёр сартай Каллистогийн шөнө хэчнээн саруул, хэчнээн сайхан байдаг бол. 

	Байгаль ертөнцөд маш хүнд бодис байдгийг Дэлхийн эрдэмтдэд хэлж өгсөн өнөөх Сириус—В бол арван хоёр дахь гараг нь юм санжээ. 

	Каллисто маш халуун гараг болохыг мэджээ. Каллисто гарагийн өвлийн дундаж халуун нь таван градус. Тэр гараг «нарнаасаа» Дэлхий нар хоёрын хоорондох зайнаас хоёр дахин хол орших учир тэндхийн «жил» дэлхийн бараг хоёр жилтэй тэнцэх урт ажээ. 

	Каллистогийн эксцентриситет1 тун бага 0,0022, тэгэхээр энэ гараг яг дугуй шахам замаар эргэдэг байх нь ээ. 

	Үүнээс болж Каллистогийн уур амьсгал газар бүр ижил гэдэг нь эргэлзээгүй. Бас түүний тэнхлэг шар замын хавтгайд тун бага, дөнгөж гурван градус хорин минутын өнцгөөр хазайдаг нь улам их нөлөөлдөг буй заа2.

	Ингэхлээр одны жуулчдын эх оронд жилийн улирал гэдэг юм байхгүй гэсэн үг. Каллисто гарагт цаг ямагт нутгийн өргөргийн байдлаас хамаардаг нэг улирал байна. 

	Каллисто хэмжээгээрээ Дэлхийтэй бараг адил. Голч нь манай эндхийн 12900 километр буюу дэлхийнхээс 143 километрээр илүү. Татах хүчний хурд нь дэлхийнхтэй бас бараг адил 10 м/сек2. 

	Хөлөг онгоцонд маш олон тоотой байсан номуудаас үзэхэд Дэлхийн халуун орны ургамалтай ерөнхийдөө адил боловч тэр их халуунаас болж улбар шар өнгөтэй болсон ургамлаар каллисто гараг баян болох нь илт ажээ. Гэхдээ дэлхий дээр иймэрхүү улбар шар өнгөтэй ургамал дайралддагийн нэгэн адил Каллисто ногоон ургамал (сэрүүвтэр бүсэд), тэр ч байтугай хөх өнгөтэй ургамал (туйлын нутгуудаар) байдаг ажээ. 

	Каллистогийн ургамлын нэг ялгаа гэвэл намхан ургадагт байна. Өндөр заан мод биш ч гэсэн, далдуу буюу өндөр гачуур шиг мод тэнд байхгүй, ургамлын дундаж өндөр нь дөрөв,таван метрээс хэтрэхгүй ажээ. 

	Каллисто амьтны аймгаар маш баян, хуурай газар ус, агаарт тоо томшгүй олон амьтан байдаг юм байна. Тэндхийн амьтны аймгийг өнгө ялган зурсан зураг дөрвөн зузаан цоморлог болсон байв. 

	Лебедев, Маттисен, Линьелль гурав өдөржингөө энэ номуудыг эргүүлж суудаг байлаа. 

	Загас, шувууд нь манай эндэхтэй тун адилхан байсанд биологичид гайхахгүй байв. Каллистогийн ус агаар хоёр нь Дэлхийнхтэй адил бөгөөд байгаль биеийн галбир төрхөөрөө ус, агаарын амьдралын орчинд аль

болох сайн зохицсон амьтныг шалгаруулан бий болгодог жамтай хойно тийм байхгүй яах вэ? Гэхдээ «адилхан» гэдэг маань «яг тэр» гэсэн үг биш шүү дээ. Загас судлалч Линьелль дэлхийн загасны ангиллаар ангилж болмоор нэг ч загас олоогүй ажээ. Тэдгээр нь зөвхөн адилхан байв. Тэдгээр нь Каллистогийн загас, шувуу болохоос биш дэлхийнх биш шүү дээ. 

	Сээр нуруутай амьтдын талаар их ялгаа байв. Дэлхийн амьтантай огтхон төсөөгүй юм шиг амьтад олон байжээ. Сахлаг үстэй амьтан ховор, тийм амьтан гэвэл үнэг шиг мөртөө тун урт бөгөөд зургаан хөлтэй. гал улаан үстэй, хярсны хэрийн биетэй гүрвэл шиг хачин амьтан болой. 

	Каллистогийн хотуудыг харуулсан гэрэл зураг, гар зураг хүн бүхний сонирхол ихэд татаж байв. Тэнд гол төлөв далай, тэнгисийн эргээр байгуулсан олон хот байлаа. Хот болгон нь том том бөгөөд олон хүн амтай ажээ. Тосгон суурин, ядаад жижигхэн хот гэмээр юм ном газрын зургуудын аль алинд огт байсангүй. Тийм юм байдаггүй юм уу, эсвэл үзүүлэхийн хэрэг байхгүй гэж үзсэний алин болох нь бүү мэд?.. 

	Барилгын байдал нь эртний Египет улсынх шиг тэгэхдээ тун илүү олон янз байв. Байшин бүхэн нь хүний баримлаар чимсэн хавтгай дээвэртэй, өргөн тавцан, ус руу орсон урт шаттай ажээ. 

	Жааз ч үгүй, шил ч үгүй маш өргөн бөгөөд өндөр цонх байшингуудын байдлыг өвөрмөц болгожээ. Тэнд хүйтэн болдоггүй болохоор цонх нь шилгүй ажээ. Хаадаг хаалга бас байхгүй байв. Хаалганы оронд янз бүрийн өнгөөр будсан зөөлөн үүд байх юм. 

	Зургийн цоморлогт энгийн байдалтай сууцны зураг байгаагүй болохоор Каллистогийн бүх сууцыг ордон юм гэж бодоход бас бэрх байв. 

	Хот бүхэн «ногоон» (шар, улаан, ягаан өнгөтэй) ойд умбажээ. 

	Хотын унааны хувьд гэвэл янз бүрийн хуурай зам усан, агаарын тээвэртэй ажээ. Одны онгоцонд байгаатай адил нисдэг багажийг Каллисто тун их хэрэглэдэг юм байна. Зураг болгонд нисэж яваа хүн үй олон харагдана. Тийрэлттэй онгоц, асар том «агаарын бөмбөрцөг» нэмэгдэл унаа болдог байна. Төмөр зам огт байсангүй, харин машин шиг янз бүрийн тэрэг олон байлаа. 

	Тус гараг дээр янз бүрийн улс түмэн байдаг юм уу гэвэл ганц улс байдаг юм уу гэдэг нь энэ удаад мэдэгдэхгүй байв. Өргөн, гурван зуу орчим километр хоолойгоор зааглагдсан хоёр том тивтэй юм. Хоёулаа Каллистогийн бүслүүрээр байрлажээ. Энэ хоёр тив тус бүрдээ Африкийн хэрийн том том тив байв. Бусад газрыг нь далайнууд эзэлсэн бөгөөд энд тэнд том биш хэмжээтэй хэдхэн олтирог харагдана. 

	Энд ирсэн онгоцны хөөрсөн пуужин буудал нэг олтирог дээр байсан бөгөөд тэр арлын гэрэл зургийг нэгдүгээр цоморлогт харуулжээ.

	Одны онгоцонд техникийн ном олон байсан боловч Смирнов, Манаенко хоёр хөлөг онгоцны инженерүүдийн тайлбаргүйгээр учрыг нь олохгүй байсан нь тун харамсалтай. Ингэхлээр тэвчин хүлээхээс өөр аргагүй байв. 

	Тооны ухаан бичсэн байсан цоморлогийн хуудаснаас бас нэг сайхан юм мэдэгджээ. 

	Одны онгоц Рельосаас Нар хүртэл дэлхийн арван нэгэн жил нисэж иржээ!

	Буцахад бас ийм хугацаа хэрэгтэй. Зэргэлдээ гаригийн аймагт амьдрал байгаа эсэхийг мэдэх үйлсэд эдгээр хүмүүс дэлхийнхээр бол хорин хоёр насаа, Каллистогийнхоор бол арван нэгэн насаа зориулах болох нь ээ. 

	Ёстой арван хоёр баатар Дэлхийд нисэн иржээ. Тэд урт аян замын аюулаас шантарсангүй, төрөлх эх орноо олон жил орхин явахаасаа буцсангүй. Тэднийг юу ч шантлаагүй ажээ. Мэдэхийн хүслэн, эрдэм мэдлэгээ өргөжүүлэхийн хүслэн, эрдэмтэн хүний үл ханах сониуч зан тэднийг жигүүрлэж байжээ. 

	Тэгээд ч тэд баатарлаг үйлсийнхээ үр шимийг хүртжээ. 

	Тэдний итгэн найдсан, тийнхүү ухаан жолоогүй хүсэн тэмүүлсэн үйлс нь ийнхүү бүтэж одны онгоцны аян замд оюун ухаантай амьтантай гараг ийнхүү дайралджээ. 

	Дэлхийд ойртон ирээд зорьсон үйлс бүтэх нь ээ гэдэгт лавтай итгэсэн үедээ тэд яаж баярласныг бодохын аргагүй. Энэ бол тэдний хувьд дээд зэргийн шан. 

	Одны онгоц бараг нэг жил хурдаа арав арван метрээр өөрөөр хэлбэл Каллистогийн татах хүчний нэмэгдэх ердийн хурдтай тэнцүү хурдаар нэмэн ниссэн бөгөөд наранд ойртож ирээд хурдаа саахад бас л тиймэрхүү хугацаа хэрэгтэй болжээ. Үлдсэн есөн жилд нь хөлөг онгоц эрчээрээ хоромд хоёр зуун далан найман мянган километр нисэж байжээ!

	Гэрлийн хурдад дөхсөн асар их хурд. 

	Юуны хүчээр яаж ингэж хурдан нисэж байв аа? Олны онгоцны шатахуун юу байв? Сириус. Нар хоёрын аль аль нь онгоцноос харахад жижигхэн од харагдаж байсан орчлонгийн уудамд яаж замаа олж явж байсан бол?.. 

	Хөлөг онгоцны багийнхан хүмүүсийн үзүүлсэн бүхнийг илтэд асар их сонирхон үзэж байжээ. Хуаранд байсан кино дотроос олон киног тэдний хүслээр хэд хэд дахин харуулжээ. Тэд зурагт радиог хэд хэдэн цаг салгахгүй харж байв. Курскийн зурагт радио төв каллисточуудад зориулж Дэлхийн орон бүхний зурагт нэвтрүүлгийг нэвтрүүлж байлаа. 

	Тэдний дохио, нүүрний байдлаас үзэхэд, кино зурагт радиогоор маш их олон юм сонирхжээ. Энэ байдлыг дүгнэж профессор Смирнов, зөвхөн хүмүүс өөр гаригаас ирэгчдээс туршлага аваад зогсох бус, бас каллисточууд Дэлхийд ирснийхээ ачаар эрдэм мэдлэгээ арвижуулна гэж хэлсэн удаатай. 

	Хүмүүс, зочдын аль алин нь харилцан чөлөөтэй ярилцаж мэдэлцэх гэсэн нэгэн эрмэлзэлтэй байв. Тэдний аль алин нь сонирхсон юмаа асуун мэдэлцэж болох цагийг тэсэж ядан хүлээцгээж байлаа. Бьяининь, Вьеньянь Лежнев, Ляо Сен, Широков тав хуарангийн бүх хүмүүс, зочдын анхаарлыг татаж байв. Энэ таваас л хүсэн хүлээсэн цаг түргэн ирэх эсэх нь хамаарах байсан бөгөөд энэ тав өөрсдөө бусдаас багагүй хүсэн хүлээж байгаа тэрхүү цагийг аль болохоор ойртуулах гэж чадал оюунаа шавхан ажиллана. 

	О’ КЕЛЛИ

	Шинжлэх ухааны академийн ерөнхийлөгч Москвад очих чухал ажил гарсан учир наймдугаар сарын сүүлчээр хуарангаас явах болжээ. 

	— Хоёр долоо хоногийн дараа та нар эндээс явах ёстой. Зочдын хүлээж авахад хэрэгтэй бүхнийг би бэлэн болгоод байя гэж ерөнхийлөгчийн хэлэхэд Куприянов. 

	— Манай хэлний мэргэжилтнүүдийн ажил тун удаашралтай байна гэв. 

	— Тэднийг шамдуулах хэрэгтэй! Тэдэнд амар үзүүлэхгүй байх нь зүйтэй! Мөдхөн намрын бороо эхэлнэ. 

	— Биднийг явсан хойно хөлөг онгоцыг яаж хамгаалах вэ?. 

	— Энэ асуудлыг би Москвад ярилцаж шийдье. 

	— Тэд хөлөг онгоцоо орхиод явж өгөх болов уу?

	— Явах байх гэж би бодож байна. Цөмөөрөө та нартай хамт явахгүй, хэн нэгийгээ хөлөг онгоцондоо үлдээнэ гэх байх бусадтай нь та нар есдүгээр сарын арван тавнаас хожимдолгүй Москвад ирсэн байх ёстой. 

	— Үүнийг би ойлгож байна. Гагцхүү хэл л байна. Энэ танд хачин санагдаж болох юм, би хэн хэнээс илүү Широковт найдаж байна. Лежнев Ляо Сен хоёроос Широков илүү амжилттай байх шиг над санагдаж байна. 

	— Үүнд би гайхахгүй байна. Яагаад гэвэл: нэгд, тэр нэлээд залуу хүн, хоёрдугаарт, тэр хэл сурах гэж тун их хүсэж байна шүү дээ. 

	— Тэр яагаад хэл сурах гээд байгааг нь би ойлгохгүй юм. Хэл сурвал өөрт нь их ашигтай юм шиг тун чармайн оролдох юм аа. 

	— Тийм ч байж болох юм гэж Неверов бодлогошрон хариулжээ. 

	Гадаадын хүмүүсээс Гельбах, Браунелл хоёр явъя гэлээ. Тэр хоёрт буцахгүй бол болохгүй чухал хэрэг гарсан гэнэ. 

	Ерөнхийлөгч болон түүнтэй хамт буцагчдын явах өдөр Москвагаас Артемьевт цахилгаан ирж түргэн ир гэсэн байжээ. «Сурвалжлагч» маань Козловскийтэй маш удаан ярилцсаныхаа дараа ерөнхийлөгчтэй хамт явжээ. 

	Сулдсан майхнууд удаан эзэнгүй байсангүй. Диегонь хуаранд сууя гэсэн нь Куприяновын хувьд хачин явдал байв. Түүнтэй гурван хэлмэрчийн хүчээр ярилцаж, мань гурав хамтын хүчээр хэлмэрчилж чаджээ. 

	Одны жуулчид өөрсдөө хуарангаас явах гэсэн нь тодорхой болжээ. Тэд нэг зорилгоор үлдсэн хугацаанд майханд сууж «газрын амьдралд» дасахаар шийджээ. Куприянов энэ хүсэлтийг баяртай зөвшөөрчээ. 

	Энэ өдрөөс эхлэн хөлөг онгоцонд онгоцны багаас зөвхөн ганц хүн үлдэж бусад нь үргэлж газарт байх боллоо. Зочид угтах бүлгийнхнээс хэн нэгийг, ихэвчлэн Широковыг дагуулан хуаран орчмын газар, зэргэлдээ хамтралуудаар явдаг болсноор үл барам Золотухинод хоёр удаа очиж, тэгэхэд тэнд хүндэтгэн угтжээ. 

	Хүмүүсийн каллисточуудтай харилцах байдал яваа яваандаа улам бүр дотно болж байв. Харилцан зан зангаа авалцаж итгэх нь холгүй болжээ. 

	— Петр Аркадьевич каллисто хэлээр надаас хамаагүй сайн ярих болно гэж танд хэлэхдээ би зовох юм. Тэр хэлэхийн хувьд маш сайн байна гэж Лежнев Куприяновт хэлжээ. 

	Үүнийг Куприянов өөрөө мэдэж байв. Одны жуулчид хүмүүстэй хааяа тун энгийн юм ярилцахдаа юуны өмнө Широковоор хэлмэрчлүүлэх дуртай байдаг байжээ. Тэд Широковын хэлийг илт илүү ойлгоно. Профессор залуу туслагчийнхаа нэг жуулчинтай нэгэн удаа ярилцаж байхыг сонсож, тэдний хэлний зөөлөн авиануудыг тун чадмаг, яг ижил хэлж байгааг гайхжээ. Ляо Сен ч хэллэгийн бэрхшээлийг нэлээд амжилттай давж чадаж байлаа. Харин Лежнев тун явцгүй байв. Тэр зөөлөн гийгүүлэгчийг хэлээд дараа нь орсон эгшиг авиаг хэлж чадахгүй байснаас үгийг зөв хэлж чадахгүй, зочид түүний хэлснийг ойлгохгүй болж байлаа. 

	Есдүгээр сарын нэгний үдэш орой Артемьев хуаранд эргэж иржээ. Маргааш өглөө нь дэд хурандаа Черепанов угтах бүлгийн даргын майханд ирж Куприянов Штерн Ляо Сен болон хуаранд байгаа гадаадын гурван эрдэмтнийг Козловский майхандаа урьж байна гэж хэлжээ. Энэ хүртэл хөлөг онгоц буусан газар гадаадаас олон зуун хүн ирсэн бөгөөд тэднийг одны онгоцны нөгөө талд нэгдүгээр хуарангаас километрийн зайтай газар байгуулсан хоёрдугаар хуаранд суулгаж байсан боловч Маттисен, Линьелль, О’Келли гурав урьдын майхандаа суусан хэвээр байжээ.

	Профессор, Лебедев хуарандаа байсангүй. Энэ өдөр Курск хотод биологичдын эрдэм шинжилгээний бага хурал болох бөгөөд түүнд оролцогчид цөмөөрөө Лебедевийг урьсан учир тэр тун их ажилтай байсан авч аргагүйн эрхэнд тэр хуралд суухаар явсан байв. 

	Козловскийн майханд Лемарж, Ю Синжоу гэдэг хоёр сурвалжлагч байлаа. Мөн Артемьев майхны мухарт Козловскийн орон дээр сууж байв. Энэ хурлын үед нууц байдлаа илчлэх болоогүй гэж үзсэн учир мужийн намын хорооны даргыг өөрийнхөө оронд яриа хийж өгөхийг хүссэн юм санжээ. 

	Гадаадын гурван эрдэмтэн Козловскийн ямар хүн болохыг сайн мэдэж байсан бөгөөд мужийн намын хорооны дарга ийнхүү гэнэт урьсан явдлыг сонирхож байжээ. О'Келлийн царайд илэрхий сандарсан байдал тодорно... 

	Урьсан хүмүүсийн орж ирэхэд,

	— Сууцгаагтун! гэж мужийн намын хорооны дарга хэллээ. 

	Түүний царай нь баргар, дуу нь эвгүй хүйтэн байлаа. Орж ирэгсэд ширээ тойрон суужээ. 

	Козловский эгшин зуур зочдоо дуугүй тойруулан хараад түүний харц О’Келли дээр тусахад тэр америк хүн далдиран доошоо харав. 

	— Би франц хэлээр ярья гэж бодож байна. Энэ хэлийг энд байгаа бүх хүмүүс ойлгоно гээд тэмдэглэлийнхээ дэвтэр гаргаж бэлтгэж байгаа Лемарж руу харснаа

	— Дэлхийд огторгуйн хөлөг онгоц нисэн ирсэн явдлыг ЗСБНХУ-д гагцхүү шинжлэх ухаан, хүн төрөлхтний (тэр энэ үгийг онцлон хэлжээ) ариун үйлстэй холбон үзэж байна. Бид зочдын эрдэм мэдлэгийг хүн төрөлхтөнд хэчнээн ач тус хүргэх талаас нь хүн төрөлхтний техникийг энхийн замаар хөгжүүлэхэд туслах талаас нь сонирхож байна. Бидэнд ч гэсэн, тэдэнд ч гэсэн үүнээс өөр зорилго байхгүй бөгөөд байх ёсгүй! гэлээ. 

	Куприянов Козловскийн үгийг их гайхан сонсож хүн бүхний мэдэж байгаа ийм юмыг юунд хэлээд байгаагийн учрыг олохгүй байв. 

	Штерн сахлаа учир зүггүй зулгаан сууна. Гадаадын эрдэмтдийн царайнд элэгсэг анхаарсан байдал тодорно. Лемарж, Ю Синжоу хоёр намын хорооны даргын үгийг тэмдэглэж байв. 

	Козловский үгээ үргэлжлүүлэн,

	— Хөрөнгөтөн орнуудын зарим эрх баригчид хөлөг онгоц нисэн ирсэн явдлыг бүр өөрөөр үзэж байгааг бид мэдэж байна. Энэ үйл явдлын шинжлэх ухааны ач холбогдлыг олж харахад нь тэдэнд дайны сэтгэхүй нь саад болж байна. Зөвлөлтийн эрдэмтэд Каллистогийн техниктэй танилцсаны үр дүнд ЗСБНХУ-ын цэргийн хүчин чадал их болно гэсэн цорын ганц мунхаг санаа тэдний толгойд орж байна. Үүнээс өөр юмыг тэд бодохгүй байна. Бодохыг ч хүсэхгүй байна гээд ширээн дээр байсан номыг бухимдсан байртай түлхэж,

	— Би та нарыг удаан барьж суулгахгүй. Иймэрхүү үзлийг ёс суртахууны талаас тийм ийм гэж одоо би дүгнэхгүй. Энэ муухай хорон санааг ерөөсөө тоохгүй байж ч болох байсан юм, гэтэл хэрэг явдал зөвхөн үүгээр хязгаарлагдаж байгаа юм биш. Харгис эрх баригчдын дэвшлийг үзэн ядах араатан араншин тэднийг муухай бодолдоо тохирсон арга хэмжээ авахад хүргэж байна. Тэд ЗСБНХУ-аас аюул учруулна гэж хоосон санаанаасаа айхдаа ой тойнд оромгүй хамгийн бузар булай ялт хэрэг хийхээр шийджээ. Тэдний хорон санааг бүх улс түмэн, шударга хүн бүхэн хамгийн эрс шийдэмгий эсэргүүцнэ гэдэгт эргэлзэх юм байхгүй. Товчоор хэлэхэд одны онгоц нэгэнт манай нутагт буучихсан болохоор ЗСБНХУ-д өөр гарагийн эрдэм ухаан, техникийг өвлөн авах бололцоо өгөхгүйн тулд хөлөг онгоц, түүний багийг устгахаас өөр арга байхгүй гэж тэд шийдсэн байна. Энэ зорилгоор тэр хорлон сүйтгэгчдээ энд ирүүлжээ. Хорлон сүйтгэгчид энд, хуаранд байна гэдгийг яг таг мэдэж байна гэжээ. 

	Гэнэт ийм юм хэлэхэд тэнд цугларагсад өөрийн эрхгүй бие бие рүүгээ харцгаав. 

	Хуаранд аа!.. Энэ майханд байгаа хүмүүсийн хэн нэгэн нь тийм нууц дайсан байж ч болох юм!

	Гагцхан Штерн доошоо харан суусан хэвээр бөгөөд хөвсгөр сахлаа улам бүр хүчтэй зулгаана. 

	Ю Синжоу Козловский руу харж жижиг нүдэнд нь гал бадарна. 

	— Хэн? гэж Маттисен шүд зүүн асуув. Үргэлж тайван байдаг царайд нь хилэн бадарна. 

	— Аймшигтай юм! гэж Линьелль шивнэв. 

	— Хэн? гэж та нар асууж байх шив дээ гэж хэн болохыг нь одоохондоо бид бүрэн лавтай мэдэхгүй байна. Харин дайсан мэдэгдэх хүртэл хүлээж болохгүй. Тэгвэл маш их аюул учирч болзошгүй. Хоёр хүн сэжиг төрүүлсэн. Нэг нь энэ Рейтер агентлагийн сурвалжлагч Дюпон байгаа юм... 

	Козловскийн ингэж хэлэхэд майханд сурвалжлагч нараас Лемарж Ю Синжоу хоёрхон байсны учрыг Куприянов сая ойлгожээ. 

	Намын хорооны дарга цааш нь

	— Дюпон өөрөө орос хэл мэдэхгүй гэж хэлсэн, гэтэл орос хэл сайн мэддэг болох нь баригдсан юм аа. Энэ хүн хорлон сүйтгэгч гэхийн баталгаа энэ болж чадахгүй нь мэдээж боловч түүнд итгэж болохгүй гэдгийн бүрэн баталгаа болно. Тэр өнөөдөр эндээс явж ЗСБНХУ-аас зайлна. Ийм арга хэмжээ шуугиан манай орныг элдвээр гүтгэн дайрах явдлыг дэгдээнэ гэдгийг бид мэдэж байгаа боловч ингэхээс өөр арга байхгүй. Аливаа зочломтгой явдалд хэр хэмжээ гэж байдаг. Каллистогийн эрдэмтдийн амь нас, аюулгүй байдал бидэнд бүхнээс үнэтэй!

	Зөв! Харин нөгөөх нь хэн бэ? гэж Маттисен хэллээ. 

	— Нөгөөгийн нь хэрэг ноцтой. Ийм учраас би та нарыг цуглуулсан юм аа. Өрнөд орнуудын ямар ч эрдэмтнийг энд ирж Каллисточууд болон тэдний одны онгонтой биечлэн танилцахад нь Зөвлөлт засгийн газар саад хийхгүй байгааг та нар мэдэж байгаа. Хөлөг онгоц манайд буусан явдлыг бид ганцаар завших гээгүй. (хөлөг онгоцыг бид ганцаар эзэгнэх гээгүй) гэтэл ЗСБНХУ-ын энэ зочломтгой явдал, сайн санаат хорт хэрэгтээ ашиглаж байгаа нь харамсалтай. Нэг нэрт эрдэмтний нэр зүүн манайд өөр хүн иржээ гэж Козловский хэлээд бөхийж О’Келлийг эгц ширтсэнээ,

	— Кембрижийн одон орны оргилын захирал профессор Чарльз О’Келли одоо Флорид муж улсад хувийн зусландаа байж байгаагаар үл барам ЗСБНХУ-д ирэх гэж бодоогүй сууж байгаа гэв. 

	Америк хүн үсрэн бослоо. 

	— Суугтун! Мистер Невинс суугтун! гэж Козловский захирангуй хэлэв. 

	Черепановын хүнд гар хуурамч О’Келлийг аргагүй суулгав.

	— Мистер Невинс ээ, тоглоом дууссан. Бид таныг хэн гэдгийг мэдэж байна гэж мужийн намын хорооны дарга хэлжээ. 

	Маттисен гэнэт эргэж (тэр О'Келлийн хажууд сууж байсан юм) гар нь гялсхийн хүчтэй алгадах чимээ гарлаа. 

	— Бузар амьтан! гэж уурлаж хувхай цайсан швед эрдэмтэн сөөнгө дуугарав. 

	Куприянов түүний гарыг санд мэнд барин авчээ. 

	— Ноён Маттисен тайвшрагтун, тэр шангаа хүртэнэ гэж Козловский инээмсэглэв. 

	Швед эрдэмтэн хүчтэй амьсгаадан өргөн цээж нь хүчтэй оволзож ууртаа бүх бие нь чичирнэ. 

	— Бузар амьтан! гэж тэр давтан хэлнэ. 

	— Мистер Невинс, та баривчлагдсан, надыг дагаад яваарай гэж Черепанов хэлэв. 

	О’Келли дуугарсангүй. Хацар дээр нь алга дарам газар час улайжээ. Тэр босож Маттисенийг удаан муухай хялайн харснаа Черепановыг дагаж гарч одов. 

	— Миний бодсоноос их амархан юм боллоо. Тэр худал гэж зүтгэх байх гэж би бодсон юм. Тэгсэн бол түүнийг илчлэхэд Семен Борисович гуай над туслах байсан юм даа гэж Козловскийн хэлэхэд, Штерн,

	— Би Чарьлз О’Келлийг сайн танина гэж тайлбарласан юм шиг хэлэв. 

	— Тэгэхээр та түүнийг ирэх үеэс нь биш гэж мэдэж байсан юм уу? гэж Куприянов гайхсан өнгөөр асуухад Штерн,

	— Тийм, мэдэж байсан гэж дургүй хариулжээ. 

	— Бүх юм сайхан төгслөө. Та энэ тухай сурвалжилгыг францад явуулахыг зөвшөөрнө биз? гэж Лемаржийн асуухад Козловский,

	Тэгэхгүй яах вэ? Энэ зорилгоор би та хоёрыг урьсан юм гэж Козловский хариулжээ. 

	— Харин энэ Невинсээс өөр хүн байхгүй гэж та итгэж байна уу? гэж Линьелль санаашрангуй асуухад Козловский

	— Үгүй ээ, одоохондоо итгэхгүй байна гэв. Маттисен босож Козловский руу гараа сарвайн

	— Танд баяр талархал хүргэж гар барихыг зөвшөөрнө үү. Хөлөг онгоц түүний багийг хамгаалах явдал бол бүх дэлхийн эрдэмтдийн нэр төрийн хэрэг юм гэхэд Козловский, гарыг нь чанга атгаж,

	— Бид бас тэгж бодож байна. Бид зочдоо хамгаалахад бүх хүчин чадлаа дайчилна гэлээ. 

	Гадаадынхан явж майханд Артемьев, Куприянов Штерн, Ляо Сен нар хоцорчээ. 

	— Түүний нэрийг Невинс гэдгийг та яаж мэдсэн юм? гэж Куприяновын асуухад Козловский,

	— Нэгэнт өөр хүн гэдэг сэжиг байсан хойно үүнийг мэдэхэд төвөгтэй биш байсан. Дашрамд нь хэлэхэд, энэ Невинс бол нэг гадаад орны тагнуулын газрын том тагнуул байгаа юм. Тэд түүнийг хайрлаагүй, тэдний бодсоноор, энэ хэрэгт юугаа ч хайрлах учиргүй байжээ. Жинхэнэ О’Келлийг Америкаас явсан эсэхийг мэдэхэд нэлээд хэцүү байсан. Тэгээд энэ... 

	Куприянов толгой сэгсрэв. 

	— Аргатай байна шүү! гэж түүний хэлэхэд Козловский гайхан харж,

	— Аргатай гэж та бодож байна уу? Би бүр өөрөөр үзэж байна. Миний бодоход аргагүйгээр үл барам гэнэн юм хийцгээсэн байна. Шинжлэх ухааны академийн угтах бүлгийнхний хэн нэгэн нь Чарьлз О’Келли шиг тийм том эрдэмтнийг заавал танина гэдгийг тэд ойлгох байсан юм. Энэ Невинс яахын аргагүй сүйрэх байсан гэжээ. 

	— Тэр жинхэнэ О’Келлитэй тун адилхан гэж Штерний хэлэхэд Козловский одон орны судлалч өвгөн рүү эргэн сууж,

	— Адилхан нь ч адилхан! Түүнийг одон орны судлалч О’Келли болгож бэлтгэх хугацаа л тэдэнд байсан бол ч учиртай болох байсан. Энэ хүнтэй одон орны судлалын талаар эхлэн ярилцсан дороо хуурамч хүн гэдгийг нь мэдэж болохгүй байсан гэж та баталж чадах уу? гэлээ. 

	Штерн юу ч гэж хариулсангүй. 

	Мужийн намын хорооны дарга Артемьевтай хоёулхнаа үлдсэн хойно түүнээс:

	— Энэ Невинсийг О’Келли болгож бидэн рүү явуулсан явдлыг юу гэж тайлбарлаж болох вэ гэж асуухад,

	— Янз бүрээр тайлбарлаж болох юм биз. Нэг бол бидний сонор сэрэмжийг дутуу үнэлж алдаа хийсэн хэрэг, үнэндээ ийм юм ч олонтоо гардаг даа. Эсвэл... гэснээ Козловскийн толгой дээгүүр алс майхны булан руу дуугүй ширтэв. 

	— Эсвэл... гэж тэр давтан хэллээ. 

	Тэр таг гөлөрчээ. 

	Энэ түгшүүртэй бодол анх удаа орж байгаа нь энэ биш байжээ. Энэ бодол нь амархан зөв юм шиг санагдаж болох байв. Түүний энэхүү сэжгийг Москвад бас тийм байж магадгүй гэж үзэцгээжээ. Хэрвээ тийм бол тэмцэл дууссан биш дөнгөж эхэлж байгаа хэрэг байх нь ээ!

	Артемьев өөрийгөө гав ганцаар гэж бодохгүй байв. Түүний хойно ямар ч үед туслахад бэлэн далдын их хүч байсан юм. Тэр зөвхөн хамгийн өмнө талд нь энх тайван, бүтээн байгуулалтын хүчнээс харгислал, мунхгийн хар хүчинтэй хийж байгаа тэмцлийн хамгийн аюултай газарт нь байсан юм. 

	Одны онгоц түүний багийн эргэн тойронд үхэх сэхэхээ үзэлцэх тэмцэл болж байв. 

	Артемьев анхны ялалтдаа баярлахгүй харин ялалт амархан болсонд түгшиж байв. Тэр энэ ялалтын цаана дайсны туршлагатай нарийн овжин санаа бий гэж бодож байжээ. 

	Тэмцэл үргэлжилсээр. 

	«ХЭНИЙГ Ч ОЙРТУУЛАХГҮЙ БАЙХ»

	Дэлхийн химийн ухаан каллистогийн химийн ухаанаас их зүйл мэдэж авна гэдгийг Аверин ойлгож мэджээ. Каллисточууд хиймэл аргаар органик бодис гаргах талаар их сайн бөгөөд органик биш бодисуудыг урвалдуулах замаар олон тооны хүнсний зүйл гарган авч чаддаг байв. Энэ явдал Дэлхийн шинжлэх ухааны өмнө сайхан зам нээж өгчээ. Тэд бас ургамлын фотосинтезийн бэрх нууцыг тайлсан байсан явдал бүр их ач тустай байв3.

	Одны онгоцонд маш сайн төхөөрөмжилсөн химийн шинжих танхим байсан учир Аверин бүхэл өдөржингөө тийшээ алга болж Каллистогийн химийн томьёоны үл мэдэх тэмдгийг Дэлхийн химийн ижил томьёоны тэмдэгтэй харшуулан уйгагүй судалж алхам алхмаар амжилт олж байв. 

	Синьг бол эмч бөгөөд сайн химич учир Аверинд туслахдаа тун дуртай. Тэр хоёр эрдэмтэн хамгийн энгийнээс эхлэн олон зуун туршлага хийсний ачаар нэг нэгнийхээ томьёог мэдэж, «химийн хэл» сурах нь ярианы хэл сурахаас үлэмж амжилт олж байв. Тэр хоёр хааяа нэг аргагүйн эрхэнд Широковоор хэлмэрчлүүлдэг байв. 

	Нэг ёсны «коллоквиум4» ихэвчлэн сайн үр дүн өгч, хоёр химич өдөр ирэх тутам улам бүр сайн ойлголцох болжээ. Гэхдээ Каллистогийн шинжлэх ухаан дэлхийнхээс хамаагүй түрүүлж, Каллистогийн эрдэм мэдлэгийг амьдралд хэрэглэх гэвэл тэдний мэдлэгийг алгуур эзэмшин мэдэж Каллисто эрдэмтдийн аль хэдийнээ туулчихсан урт замыг туулах хэрэгтэй байсан учир тэр хоёр эрдэмтэн тэр болгон ойлголцохгүй явдал мэр сэр гарч байсан нь зүй ёсны хэрэг. 

	Зөвхөн химийн хувьд бус, бусад бүх шинжлэх ухааны хувьд тийм байлаа. Одны жуулчид нарны аймагт хүнтэй гарагтай дайралдана гэж итгэн шинжлэх ухааны асар их хэмжээний баримт сэлттэй иржээ. Түүний нь судлахад хэдэн жилийн ажил шаардагдах байсан болохоор ЗСБНХУ-ын Шинжлэх ухааны академийн угтах бүлгийн эрдэмтэд болон хуаранд ирсэн гадаадын олон эрдэмтэд Каллисто эрдэмтдийн тусламжаар тэдний авч ирсэн зүйлсийг судлах баримжаа олж авах, тэгснээрээ Каллистогийн хөлөг онгоц Дэлхийгээс явсан хойно амжилттай ажиллах суурь дэвсгэртэй болох нэгэн зорилго тулгарчээ. 

	«Гадаадын хуаранд» бараг Дэлхийн орон бүхний олон эрдэмтэд ирсэн болохоор эрдэмтэн бүхэн шууд хөлөг онгоц дотор орж судлах бололцоогүй болж далан хүнтэй эрдэмтний зөвлөлийн хурал болж Каллистогийн шинжлэх ухааныг онгоц дотор судлах ажлыг зөвхөн зөвлөлтийн эрдэмтэд, мөн Маттисен, Линьелль нар хийж өдөр бүр юу юу мэдсэнээ эрдэмтдийн зөвлөлд илтгэж байх ёстой гэж тогтжээ. Олон хэл сайн мэддэг Ляо Сен Каллисто хэл суръя гэсэн хүмүүст өөрийн сурсны хэрээр сургах үүрэг авчээ. Хэл суръя гэсэн хүмүүс гуч хүрсэн учир хятад эрдэмтний ажил амар биш байлаа. 

	Хоёр хуаранд бүр өглөөнөөс аваад шөнө дүл болтол тасралтгүй ажиллах болжээ. 

	Штерн, Синяев хоёрын сонирхлыг одны онгоцны дуран авай илүү их татжээ. Огторгуйн дурангийн хийц дэлхийнхээс шал өөр болов. Вьеньяний тайлбарласнаас үзэхэд Каллистогийн дуран авай гэрлийн долгионыг зөрүүгээр хүчтэй болгох зарчим дээр үндэслэгдсэн нь дэлхийн мэдэхгүй цоо шинэ зарчим байлаа. 

	Огторгуйн дурангийн гадаад байдал хүртэл дэлхийнхээс өөр байв. Манайх шиг яндан байхгүй, дурангийн шилүүд маш нарийн багажтай дамжуулагчаар холбогдсон бөгөөд харж байгаа юмны дүрс тэндээс мөн дамжуулагчаар дамжин харах шилэнд тусдаг байна. Огторгуйн ийм «дурны» томруулах чадал Дэлхийн хамгийн хүчтэй дурангаас олон дахин илүү ажээ. 

	Синяев дуран авайтай танилцаж байгаад харааны гурван өнгийн онолыг Каллистогийн эрдэмтэд барагцаалбал хоёр зуун жилийн өмнө (Дэлхийн тооллоор) буюу Дэлхий дээр энэ онолыг Ломоносов гаргаж байсан тэр үед мэдсэн гэсэн тун сонин бөгөөд чухал нэгэн баримттай санамсаргүй дайралджээ. 

	Нэг нэгнээсээ тийм их хол оршиж байгаа хоёр гарагийн шинжлэх ухаан зарим талаараа нэгэн замыг туулан, дээр үед нэгэн үед шинэ шинэ нээлт хийж байжээ гэдгийг энэхүү явдал харуулж байна. 

	Синяевын энэ явдал одоо болоход Каллистогийн шинжлэх ухаан яагаад хамаагүй түрүүлж орхив? Түүнийг тийм их түргэн хөгжихөд юу нөлөөлөв? гэсэн их маргаан дэгдээжээ. 

	— Тэр дээр үед Каллистогийн шинжлэх ухаан төдийгүй бас нийгмийн байгуулал нь дэлхийнхтэй адил буюу эс адил гэсэн ч тун төсөөтэй байсан нь маргаангүй. Ангиуд байгаа явдал, шинжлэх ухааныг ангийн эрх ашигт зохицуулах явдал манайхны нэгэн адил шинжлэх ухааны хөгжилд саад болж байжээ. Тэгтэл каллисточууд нийгмийн байгууллаа өөрчлөн өргөн олон түмэн чөлөөтэй цогцлон бүтээх, Шинжлэх ухаанаар чөлөөтэй оролдох нөхцөл бий болгосон байна. Тэгээд оюун ухааны ангийн гинжнээс мултарсны үр шим нь ийм болсон шиг над санагдаж байна гэхэд гадаадын нэг эрдэмтэн,

	— Та каллистод коммунизм төгс ялсан гэж хэлэх юм байна уу? гэж шоглосон өнгөөр асуув. 

	— Таны таалалд тохируулж цагааныг хар, харыг цагаан гэх үү гэж Штерн хариулжээ. 

	Хөлөг онгоцыг судлахад бусад эрдэмтдээс илүү бэрхшээл инженерүүдэд тулгарчээ. Огторгуйн хөлөг онгоц тэр аяараа техникийн нууц байлаа. Хамаг учир нь мэдэгдэхгүй юм хөдөлгүүр, түүнийг хөдөлгөж байгаа «түлш» хоёр байсан нь аргагүй. Смирнов, Манаенко хоёр хөдөлгүүрүүд тийрэлтийн зарчмаар ажилладаг юм байна гэсэн дүгнэлт хийсэн бөгөөд харин хөдөлгүүр атомын хүчээр ажилладаг гэсэн анхны таамаглал хөдөлгүүрүүдтэй танилцах тутам сэжиг төрүүлэх болжээ. 

	— Хэрэв хөдөлгүүр атомынх бол Каллистогийн атомын техник энэ талаар бидний мэдэж, төсөөлж байгаагаас шал ондоо болтлоо урагш хөгжсөн юм байна гэж профессор Смирнов хэлж байв. 

	Манаенко болон бусад инженерүүд энэ дүгнэлтийг зөвшөөрч байлаа. 

	Хөлөг онгоцны доод (газарт буусан) талд түүний «голт зүрх» болох атомын тогоотой төстэйвтэр маш нарийн ямар нэгэн цогцолбор байрлуулсан газар байв. Эндээс тусгай хоолойнуудаар (тэдгээрийг албан хүчээр «хоолой» гэж нэрлэхээс биш) үл үзэгдэх «эрчим хүч» хөдөлгүүрүүдэд очиж авалцан маш хүчтэй тэсрэлт үүсгэдэг ажээ. Гагцхан хормын дотор дараа дараагаар таван таван тэсрэлт болохдоо асар их даралт үүсгэн хөлөг онгоцыг яндангийн онгорхой нүхний эсрэг тал руу шидэн хөдөлгөдөг байна. 

	Одны онгоцны гадна талаар жигд байрлуулсан хөдөлгүүрүүдээс дуртайгаа хөдөлгөж дуртай зүгтээ нисэж болдог ажээ. 

	Хөлөг онгоц хөөрснөөс хойш нэг жил, мөн буухаасаа өмнө нэг жилийн турш хурдатгалтай өөрөөр хэлбэл хөдөлгүүрийн хүчээр ниссэн гэж дээр нэгэнт дурдсан билээ. Яндангийн хана энэ хоёр жилийн туршид асар их даралт, халуун хоёрыг тэсвэрлэх ёстой байсан учир хөлөг онгоцны их биеийг хийсэн тэрхүү төмрөөр түүнийг хийжээ. 

	Энэ бол Дэлхийн хийж чадах хуяг бүхнээс бөх хайлж байлаа. Смирнов, Манаенко хоёр «жаахан төмөр хэлтэлж» авах гэсэн бодолгүй оролдлого огт бүтэхгүй байсан гэдэгт амархан итгэжээ. Тэдний хэрэглэх гэсэн цавчуураар байтугай өөр ямар нэгэн зүсэх буюу өрөмдөх багажаар туйлын жигд хатуу чанартай энэ төмрийг дийлшгүй ажээ. 

	«Победитоос5» ч хамаагүй хатуугаас гадна энэ төмөр халуун даах онцгой чанараараа зүйрлэшгүй байв. Энэ төмөр хэвийн даралтад бол арван нэгэн мянган градусын халуунд хайлах байсан нь Дэлхийн хамгийн их халуун даадаг бодис болох гянт болдын хайлах халуунаас гурав илүү дахин их ажээ. 

	Аверины бодлоор, энэ хайлшны найрлагад гянт болд заавал орсон байх байв. 

	Диегонь тэрхүү төмрийн (каллисто хэлээр «кьясьиньдь гэж нэрлэдэг) хатуу, бөхийг зүйрлэж хөлөг онгоцны ханыг хоромд зуун километрээс хурдан харвадаг солир л нэг цөм цохиж чадах юм, гэтэл Каллистогийн одон орны судлалын мэдсэнээр Сириусийн ойролцоо хүртэл солир тийм хурдан харвах нь тун ховор гэж хэлжээ. 

	Каллисточууд Дэлхийн эрдэмтдийн сонирхсон болгоныг тун дуртай үзүүлж тайлбарлаж байв. Тэд ямар нэгэн юмыг «нуух» гэж огтхон бодохгүй байж, хөдөлгүүрийн зохион байгуулалт, ажиллах зарчмыг ойлгуулах гэж байдгаараа оролдож байлаа. Хөлөг онгоцны хамгийн чухал газар болох «атомын тогооны» (хүмүүс тохирох нэр олоогүй учир ингэж нэрлэжээ) өрөөнд хүртэл хүссэн хүн бүхнийг чөлөөтэй оруулна. 

	Ингэж байсны учир цогцолборыг яагаад ч эвдэж чадахгүй гэж итгэж байсанд байсан уу, эсвэл эвдчих байх гэсэн бодол тэдний толгойд огт ороогүйгээс болсон уу бүү мэд, ямар ч гэсэн тэд хүмүүсээс огтхон болгоомжлохгүй, тун их итгэдэг байсан. 

	Хөлөг онгоцны «голт зүрх» эвдрэх юм бол тэд төрөлх нутагтаа буцаж чадахгүй гэдгийг ойлгохгүй байгаагүй хэдий боловч Смирнов Манаенко хоёрын «голт зүрхний» байдалтай танилцъя гэхэд зөвшөөрснөөр үл барам тэднийг бүхэл бүтэн цагаар тэнд олонтоо орхиод явцгаадаг байлаа. 

	Дэлхийн ухаанаар аюулд хүргэж болох энэ хүүхэд маягийн итгэмтгий зан хурандаа Артемьевын санааг тун их зовоож хөлөг онгоцонд орох хүний тоог багасгахыг Козловскийгоос олонтоо хүсэж байжээ. Мужийн намын хорооны дарга ч үүнд нэгэн адил санаа зовж байлаа. 

	Хуаранд хорлон сүйтгэгч бий гэдэгт Артемьев, Козловскийн аль алин нь эргэлзэхгүй байсан боловч түүний ул мөрийг одоо энэ болтол илрүүлж чадаагүй байжээ. Москвагаас ирж байсан мэдээ ч гэсэн хуаранд дайсан бий гэдгийг баталж байв. Харин хэн тийм дайсан болж байна вэ? Үүнийг мэдэж болохгүй байжээ. 

	Козловский профессор Смирновын нүүр лүү сониучсан байртай харж,

	— Та энэ «тогоотой» бүр сайн танилцсан. Александр Александрович аа, түүнийг эвдэж болмоор юм уу? гэж асуухад

	— Болно гэж хариулжээ. 

	Козловский гараа цухалдангуй үржээ. 

	— Тэгвэл тэд яагаад та нарын энэ «тогооны» дэргэд байлгаад байгааг хэлж өгөхгүй юу?

	— Тэд бидэнд итгэж байна. Тэд тун итгэмтгий улс юм, заримдаа гэнэн ч юм шиг санагдах юм. Миний санахад тэд коммунист нийгмийн зан, ёс суртахуунд бүр дадчихсан улс юм гэж Семен Борисович хэлж байсан. Хэрэв тийм бол хорлон сүйтгэх мэтийн юмыг тэд огтхон мэдэхгүй. 

	— Харин таны «юм» гэж хэлж байгаа энэ зүйлийг бид тун сайн мэдэж байх ёстой. «Тогоонд» хэнийг ч ойртуулахгүй байхыг Александр Александрович танаас туйлын их хүсэж гуйх байна. 

	— Артем Григориьевичийг хүртэл үү?

	— Үгүй ээ, Манаенко хамаагүй. Жишээ нь Ю Синжоу байна. Тэр яагаад та нартай хамт үргэлж хөлөг онгоц дээр очоод байна вэ? Түүнд «тогооны» дэргэд байхын хэрэг юунд байгаа юм?

	— Тэр бидний нэгэн адил зорилготой болоод тэр. Тэрээр «тогоог» судлах гэж оролдож байгаа юм. Ю Синжоу үргэлж сэтгүүлч байгаагүй гэдгийг та мэдэхгүй юм гэж үү? Тэр инженерийн мэргэжилтэй хүн. 

	— Би үүнийг мэдээгүй гэж Козловскийн царай барсхийн хэлэв. 

	Ю Синжоугаас техникийн талаар яагаад тийм сайн мэдлэгтэй байгааг нь сонирхон асуухад над намтраа хэлсэн юм. Хэрэв та даалгаж байвал би түүнийг дагуулж очихгүй. 

	— Тийм ээ, дагуулж очсоны хэрэггүй. Тэнд аль болох цөөн хүн очдог байвал төдий чинээ сайн болно. 

	ЭРГЭН ХАРАХАД

	Өдөр хоног жам ёсоороо улирсаар Дэлхийн хүмүүс одны жуулчдын эх орны тухай, тэд өөрсдийн нь тухай улам бүр их юм мэдэх болж бас ч каллисточууд Дэлхийн тухай, түүний амьдралын тухай улам бүр их юм мэдэх болжээ. 

	Петр Аркадьевич Широков яваа яваандаа яриа уулзалт бүхэнд хэний ч орлож чадашгүй хэлмэрч болж хувирчээ. Тэр нөгөө хоёроо дагуулшгүй амжилт олж түрүүлсэн учир хэлний хичээлийг тусгайдаа хийх болов. Широков каллисточуудтай ямар ч юмны талаар мөдхөн чөлөөтэй ярилцаж чадна гэдэг нь илт боллоо. Каллисто хэлийг бараг ямар нэгэн төвөггүй сурах авьяастайгаа өөрөө ч мэдэхгүй явсан залуу эмчийг маш их туршлагатай боловч гүйцэж чадахгүй гэдгээ Лежнев Ляо Сен хоёр аргагүй зөвшөөрөн хүлээх болжээ. 

	Широков Куприяновт,

	— Би өөрөө ч учрыг нь мэдэхгүй байна, гэхдээ энэ хэлний үгс тогтооход тун амархан юм шиг над санагдах юм гэж хэлжээ. 

	Широковын гэнэт илэрсэн энэ авьяас тун их хэрэг болжээ. Огторгуйн хөлөг онгоц Дэлхийд нисэн ирсэн талаар олон юмыг Широковын хүчээр нарийн мэдэж авчээ. 

	Нарны аймгийн гарагуудад оюун ухаантай амьтантай гараг ганцхан Дэлхий байсан бол Сириус буюу Рельосын аймагт тийм гараг хоёр байдаг байна. Каллистогоос гадна өөр нэг гарагт бүдүүлэг боловч хөдөлмөрийн багаж зэвсэг гол эзэмшсэн хэл яриатай ямар ч гэсэн хүн шиг хүмүүс суудаг юм байжээ. 

	Каллистогийн одны онгоцнууд тэр гарагт тун саяхан очсон бөгөөд тэнд оюун ухаантай амьтан байгааг мэдсэн явдал каллисточуудын бодол санаанд бүхэл бүтэн эргэлт болжээ. Түүнээс өмнө Каллисто бол байгальд хосгүй гараг гэж каллисточууд үзэж байжээ. Олонх эрдэмтэд амьдрал гэдэг бол гарагийн нэг ёсны «өвчин» юм, тэнгэрийн хэвийн байдалтай эрхэст амьдрал байх бололцоогүй байх учиртай гэсэн үзэл баримталж байсан ажээ. 

	Энэ угаасаа алдаатай үзэл (Дэлхийд ч ийм үзэл байсан, тийм үзэлтний нэг нь Английн одон орны судлалч Жинс байсан) гарагийг үзэх шинжлэх ухааны үзлийн хөгжилд саад болж. каллистогийн суут ухаантнууд энэ үзлийн эсрэг олон зуун жил тэмцэж ирсэн юм санжээ. Энэ явдал Дэлхий дээр одоо болтол үргэлжилж байгаа материализм идеализм хоёрын тэмцлийг аргагүй санагдуулна. 

	Каллисточуудын зэргэлдээ хүн амьтантай гариг байсныг нээсэн явдал амьдралыг үзэх хуучин үзлээ хянан үзэхэд хүргэж бас Нарны аймагт жуулчлах ажил зохион байгуулахад хүчтэй түлхэц болжээ. 

	Инженер бөгөөд одны жуулчлалын том онолч Ригь Диегонь зэргэлдээ гарагт оюун ухаантай амьтан байдгийг нээхээс өмнө Нарны аймаг руу нисэх үзлийг хатуу баримтлан одны онгоцны төсөл зохиож байсан боловч түүний үзлийг дэмждэггүй байжээ. Харин өөр ертөнцөд амьдрал байдгийг шинжлэх ухаан баталсныг дараа л сая олон жилийн мөрөөдлөө биелүүлэх бололцоотой болжээ. 

	Энэ үе болоход тэр өндөр настай (каллистод хүний дундаж нас ная байдаг ажээ) болсон байсан авч шантарсангүй. Тэр шинжлэх ухааны хойноос ухаан тавьдаг хүн байв. 

	Нарны «дүүрэгт» одны жуулчдын анх олж харсан гараг нь Сугар гараг байжээ. Хөлөг онгоц түүний үүлэн бүрхүүлийг нэвтрэн орж харахад яг Каллистогийн ургамал шиг өнгөтэй ургамлаар бүрхмэл байсан боловч амьтан байгаагүй ажээ. 

	Энэ бол тун сонин зүйл байлаа. Дэлхийн одон орны, судлалтан нар Сугар дээр ургамал бий байх гэж үзэж байхад бас олон хүн байхгүй гэдэг байсан юм. Одны онгоцонд байсан Сугар гарагийн байгалийн байдлыг харуулсан гэрэл зургийг Штерн тэргүүтэй олон эрдэмтэд ихэд сонирхон үзжээ. Энэ бол шинжлэх ухааны үнэлж баршгүй эрдэнэ мөн.

	Каллисточууд Сугар дээр оюун ухаантай амьтан байхгүйг мэдээд өөр гараг эрж яваад удалгүй Бархасбадь гарагийг олсон боловч түүний хэмжээ, Нарнаас хол байдлыг харгалзан үзэж түүн дээр амьдрал байх бололцоогүй хэмээн үзсэн учир ойртон очиж үзээгүй байна. 

	Диегонь, Вьеньянь хоёр Нарнаас хол газар оюун ухаантай амьтантай гараг бий гэж эрэхийн хэрэггүй гэж үзсэн учир одны онгоц Сугар болон Дэлхийн хоорондох огторгуйд гурван сар нисжээ. Тэд Дэлхий гэдэг гараг бий гэдгийг удаан хугацаанд мэдээгүй байна. 

	Каллисточууд огт гараг олдохгүй болохоор (Ангараг гараг мэдэгдэлгүй үлджээ) Нарны аймаг Сириусийг бодвол гарагаар их бага юм байна гэж боджээ. Тэд ихэд урам хугаран буцахаар бэлтгэж байжээ. Дэлхийг тохиолдлоор олжээ. 

	Вьеньянь Сугарын тойрог замыг нарийн тооцоолон гаргах гэж огторгуйн дурангаар харж хэд хэдэн удаа гэрэл зургийг нь авсан байна. Тэр авсан гэрэл зургуудаа ажиглан харж байгаад Сугарын цаана байгаа нэг хурц одны байр өөрчлөгдсөн байхыг ажиглаж энэ лав гараг байх гэж бодон судалж тэр дорхноо гараг болохыг нь баталжээ. Олсон гарагийнхаа тойрог замыг тодорхойлон гаргаж эрж байсан гарагаа оллоо гэдэгтээ итгэсэн байна. 

	Шинээр олсон гараг амьдралтай, тун ядахад Сугар гараг дээрх шиг амьдралтай байхаар нарнаас хол байжээ. 

	Хөлөг онгоцны багийн зөвлөгөөнөөр тэрхүү гарагийг судалж үзэхээр шийдэж дэлхийн зүг одны онгоцоо залжээ. 

	Түүнд ойртож ирээд каллисточууд тэр гараг Сугараас их ялгаатай бөгөөд байгалийн байдал нь хүртэл илүү их баялаг болохыг шууд мэджээ. Одны онгоц Дэлхийн гадаргууд таван зуун километр ойртож ирсэн үед сая оюун ухаантай амьтантай гараг болохыг нь мэдсэн байна. Тэр хүний оюун ухаантай учрахын анхны тэмдэг бол огторгуйн дуранд харагдсан далайн галт онгоц байжээ. Тэр нь оюун ухаантай амьтны гараар бүтсэн гэдэгт тэд эргэлзээгүй ажээ. 

	Дараа нь тэд хэд хэдэн хөлөг онгоц олж харжээ. Сибирь дээгүүр нисэж явахдаа оюун ухаантай амьтны бүтээл болмоор юм эрэн харж улам бүр олон юм олж харсаар явжээ. 

	Тэд хязгааргүй баярлажээ. Анх галт онгоц олж харснаас Курск мужид буух хүртэлх нэлээд олон цагийн хугацаа нүд ирмэх төдий юм шиг санагджээ. 

	Диегонь ганцаараа нэлээд тайван байж одны онгоцоо залан явсан байна. Бусад нь баярласандаа ухаан алдах шахсан явжээ. 

	Тэд доошилж байхдаа нисэх онгоцнууд хөөрөн угтан айсуйг харцгааж Диегонь хүртэл төв залуураа орхиж дэлгэц рүү очжээ. Каллисточууд агаарын машинуудыг асар их сонирхон харжээ. 

	Хөлөг онгоцны арын урсгалд болгоомжгүйгээсээ болж орж сүйдсэн нисэх онгоцны сүйрэл каллисточуудыг ихэд мэгдүүлж, биднээс болж Дэлхийн хүн сүйдлээ гэж ихэд харамссан байна. Диегонь залуур луугаа харайн очиж дахин аюул болохоос болгоомжлон хурдаа эрс нэмжээ. Дэлхийнхэн тийрэлтэт хөдөлгүүрийг мэддэггүй юм байна, одны онгоцны ар талд ойртох явдал аюултай гэдгийг хүмүүс мэдэхгүй юм байна гэж Диегонь бодсон байна. 

	Тэд өөр хэдэн онгоц харж дэлхийн хүмүүс мэндлэн угтаж байна гэдгийг ойлгосон боловч онгоц ойртох бүрд хүндэт харуулаас буруулан урагшаа хол зайлан нисдэг болов. 

	Тэд Дэлхий дээгүүр нисэж байхдаа эзгүй цөл газартай дайралдаж байсан боловч тийм газар буухыг хүсээгүй байна. Тэгээд хүн амьтангүй аглаг газар буухаар эрж явтал Курск муж тохиромжтой газар шиг санагдсан ажээ. Диегонь намаг дайралдчихаж магадгүй гэж болгоомжлон Вьеньяньд доодох газраа сайн харах бололцоо өгөхөөр Золотухино хотын дүүрэг дээр нэг газар удаан эргэлдсэн юм байжээ. Хөлөг онгоцны хийсгэсэн бөөн шороо дор нь хот байна гэдгийг харах бололцоогүй болгосон бөгөөд ер нь тэд дор хот байна гэж огтхон бодоогүй байна. Аз болоход одны онгоцоо яг хот дээр буулгачхаагүй өнгөрчээ. 

	Хөлөг онгоц газардаж буусан үед каллисточууд тавьсан зорилтдоо хүрсэндээ баярлацгаан бие биедээ баяр хүргэн цөмөөрөө магнай хагартал баяр хөөр болжээ. 

	Одны онгоц Каллисто шиг оюун ухаантай амьтантай гараг дээр буужээ!

	Каллисточууд дэлгэцэн «цонхоор» угтах бүлгийнхэн ирж, хуаран байгуулахыг ажиглан харцгааж юу болж байгааг нь өөрөөр хэлбэл хүмүүс өөрсдийг нь угтахаар бэлтгэж байгааг сайтар ойлгожээ. Гэрлэн дохиогоор ярилцсан явдал Дэлхийн хүмүүстэй үг хэлээ ойлголцоно гэсэн итгэл тэдэнд төрүүлсэн байна. 

	Онгоцон дотроо байх хэрэгтэй болсон арван есөн хоног тэдэнд тун удаан санагдсан6 боловч Дэлхийн агаарын дээж авч түүн дотор өвчин үүсгэгч ямар ямар бичил биетэн байна уу гэдгийг мэдэх явдал зайлшгүй чухал байсан ажээ. 

	Нөхдийнхөө нэгэн адил аль болох түргэн гарах гэсэн Синьг эмч чадах ядахаар шамдан ажиллажээ. Дэлхийн агаарын найрлага, нягт сийрэг нь каллистогийнхтай адил болохыг Синьг тогтоож, бас Каллистод байдаггүй хэд хэдэн нян олж тэдгээрээс хамгаалах арга олсон учир хөлөг онгоцноос баггүй гарах бололцоотой болсон байна. Өөрийнхөө мэдэх бүх нян хорхой бас Дэлхийн агаарт байгааг олж тогтоосон явдал каллисточуудаас болж хүмүүсийн өвчлөх аюулгүй болгосонд Синьг ихэд баярлажээ. Тэр эхний үед одны онгоцонд дэлхийн агаар оруулж болохгүй гэж шийдсэн учир өргөх машины бүхээгийг «ариутгах» болсон юм байжээ. Дэлхийн бичил биетнүүдийг сайн судлаад ирсэн хойно ариутгалгүйгээр хөлөг онгоцонд орж болно гэж Синьг найдаж байв. 

	Хүмүүс анх удаа хөлөг онгоцны дэргэд ирсэн явдал каллисточуудын сэтгэлийг ихэд догдлуулж үл мэдэх гарагийнхаа цагаан арьстай болохоос биш өөрсөдтэй нь тун адил оршин суугчдыг ихэд сонирхсон байна. Хүмүүсийг харж байгаагаа мэдэгдэхийн тулд тэднийг хажуугаар өнгөрөх үест агаарын дээж авах багажаа зориуд гаргасан байна. Вьянинь үл мэдэх өвчнөөр өвчлөх аюулаас айхгүй хөлөг онгоцноосоо гарч Дэлхийн оршин суугчдад харагдана гэж учир зүггүй зүтгэсэн боловч Синьг Диегонь хоёр зөвшөөрөөгүй байна. 

	Наймдугаар сарын арван тавны өдөр (тэд «наймдугаар сар», арван тавны өдөр гэдгийг мэдэхгүй байсан нь мэдээж) бол хүмүүсийн нэгэн адил каллисточуудад баярын өдөр болжээ. Тэдний өөрсдийн нь тооллоор бол 2392 оны дөрвөн зуун гучин гурав дахь өдөр байжээ. 

	Каллисто гарагт Дэлхийн нэгэн адил уул гараг төв одоо (Сириус) бүтэн нэг эргэх хугацааг «жил» гэж тоолдог байсан боловч Каллисто гарагийн тойрог зам дэлхийнхээс урт бөгөөд тэр гараг өөрөө удаан хөдөлгөөнтэй учир тэндхийн нэг «жил» Дэлхийн бараг хоёр жилтэй тэнцдэг байна. 

	Каллистогийн «жил» Дэлхийн жил шиг саруудад хуваагддаггүй байна. Тэнд жилийн улирал байдаггүйг санах юм бол энэ нь хачирхалтай юм биш ээ. Каллисточууд хавар, намар, өвөл зун гэдгийг мэдэхгүй. Каллисто гарагийн эх газартай талд цаг ямагт Дэлхийн бүслүүрийнхээс халуун зун цаг байдаг ажээ. Харин Каллистогийн туйлуудад эгнэгт өвөл байдаг боловч Дэлхийн туйлуудынхаас арай дулаавтар гэнэ. 

	... ... ...

	Хуарангаас явахад гурван хоног үлджээ. Москвад очих талаар бүх зүйлээр яг таг тохиролцсон байна. Хөлөг онгоцны баг бүх бүрэлдэхүүнээрээ хуарангаас явна гэж Диегонь өөрөө санал болгожээ. 

	Огторгуйн хөлөг онгоц цэргийн ангийн хамгаалалтад хоцрох болжээ. 


ХОЁРДУГААР БҮЛЭГ

	РАЙОНЫ ЭМНЭЛЭГТ

	Шөнийн нэг цаг.

	«Бээжин, Москвагийн» буухиа галт тэрэг нэг том өртөөнөөс хөдөлмөгцөө хүч авч урагшаа хурдалж байв. Энэ олон улсын галт тэрэгний хоёр суудалтай өрөөний хөшгийг нь татсан цонхны дэргэд зөөлөн сандал дээр хоёр хүн сууж явсны нэг нь настай хятад хүн байсан бөгөөд нөгөөгийн нь хувцас, байдлыг нь харахад америк хүн бололтой. 

	Тэр хоёр англи хэлээр ярилцан явна. 

	Америк хүн нь:

	— Би яах бил ээ? Намайг хуаранд очихыг зөвшөөрөөгүй. Би эрдэмтэн ч биш, сэтгүүлч биш, энгийн сонирхсон хүн. Өөр гарагийн оршин суугч — ангарагийнхныг харах гэсэн юм сан... Би Москвад очих зөвшөөрөл олоод явж байгаадаа хязгааргүй баяртай байна. Ангарагийнхан тэнд очиж магадгүй, хэрэв очихгүй юм гэхэд ядаад хөлөг онгоцны барааг харахыг бодно доо гэхэд хятад хүн,

	— Профессор Куприянов одны онгоцыг очиж үзэхийг зөвшөөрсөн. Тэгэхээр та Курск хотод очих хэрэгтэй. Наймдугаар сарын арван таванд очих нь зүйтэй биз гэв. 

	— Гэрлэн дохиогоор ярилцсан яриаг зөв ойлгосон гэж та бодож байна уу?

	— Зөв ойлгосон гэдэгт би эргэлзэхгүй байна. 

	— Та азтай хүн юм аа. Ямар ч төвөггүй хөлөг онгоц, ангарагийнхныг үзэх болно. 

	— Та тэднийг яагаад ангарагийнхан гээд байна вэ? Орчин үеийн шинжлэх ухааны судалгаагаар бол Ангараг гарагт оюун ухаантай амьтан байхгүй. 

	— «Орчин үеийн шинжлэх ухаан» гэдэг чинь юу юм! Тэр чинь юу мэддэг юм? Байгалийн нууц хүний муу ухаанд мэдэгдэхгүй. 

	— Тийм гэж үү! Та шинжлэх ухаанд итгэдэггүй юм уу? Тэгвэл та юунд итгэдэг вэ? гэж Хятад хүн инээмсэглэв. 

	— Хүнд. Хүний оюун ухаан, хүчин чадалд итгэдэг. 

	— Энэ чинь шинжлэх ухааны хүчин мөн шүү дээ. 

	— Хүн байгалийн нууцыг мэдэж чадахгүй гэж Америк хүн давтан хэлэв. 

	— Ертөнцийг танин мэдэж болохгүй! гэж Хятад хүн инээмсэглээд, — Тэгэхлээр та фидеист үзэлтэй хүн юм шив дээ? гэлээ. 

	— Та юу гэж хэлэв ээ? Фидеисист ээ? Энэ чинь юу гэсэн үг юм бэ?

	— Гүн ухааны тийм нэг сургаал байдаг юм. Энэ нь ертөнцийг шинжлэх ухааны ёсоор танин мэдэж болохгүй гээд мэдлэгийн оронд сүсэг бишрэлийг эрхэмлэн шүтдэг юм. Фидеизм бол харгислалын өмөг түшиг мөн. 

	— Та коммунист хүн шиг ярьж байна. 

	— Би өөрөө коммунист хүн гэж хятад хүн энгийн байдалтай хариулжээ. 

	Америк хүн цагаа гаргаж хараад

	— Та ресторанд орохгүй юу? Унтахын өмнө аяга архи уучихвал сайн шүү. Орос архи жинээс7 сайн гэдэг гэв. 

	— Баярлалаа, би ресторанд орохгүй гэж хятад хүн хариулжээ. 

	Америк хүн өрөөнөөсөө гарлаа. 

	Хятад хүн ганцаар үлдэж хувцсаа тайлж эхлэв. Тэр америк хүнтэй ярилцсанаа бодож инээмсэглэнэ. 

	«Тэд цөмөөрөө ийм улс. Өөрсдийгөө дээд арьстан гэдэг мөртөө шинжлэх ухааны талаар юу ч төсөөлөхгүй. Энэ америк хүн зөвхөн хүний хүчин чадалд, өөрөөр хэлбэл баяжих авьяасад итгэх юм» гэж тэр боджээ. 

	Түүнийг дөнгөж пиджакаа тайлаад байтал америк хүн эргэн ирж. 

	— Түргэн явъя! Зэргэлдээ вагонд хүний амины хэрэг гарчээ гэв. 

	— Юу гэнэ ээ! гэж хятад хүн чанга дуугарав. Тэр пиджакаа яаран өмсөж америк хүнийг даган гарлаа. 

	Вагоны гудамд хүн амьтан байсангүй. Зорчигчид унтжээ. 

	Тэр хоёр зэргэлдээ вагонд очихоор хоёр вагоныг холбосон тавцан дээр гарав. 

	Галт тэрэг ой дундуур хурдалж байлаа. Модны зах төмөр замын даланд тулж иржээ. Тавцан дээр жижигхэн чийдэнгийн бүдэг гэрэл ямар нэгэн хүний бараа сүүмэлзэнэ. 

	Хэрэв вагоны үйлчлэгч түүнийг харсан сан бол ийм хүн галт тэргэнд яваагүй гэх байсан буй заа. 

	Америк хүн алхам ухарч хятадаа урдаа орууллаа. 

	Тавцанд нуугдаж явсан хүн гараа далайв. Хүчтэй цохих чимээ хурдан давхин яваа буухиа тэрэгний дугуйны чимээнд дарагдан замхрав. 

	Хятад хүн тавцан дээр нам уналаа. Нөгөө хоёр түүн дээрээс тонгойж юмыг нь санд мэнд нэгжин аваад хаалга онгойлгож хятадын хүүрийг шөнийн харанхуй руу чанга чулууджээ.

	Омск мужийн нэг районы эмнэлгийн ерөнхий эмч доктор Казимбеков яг найман цагт ажилдаа ирдэг заншилтай хүн байв. Тэр ердийн байдлаараа цагаан халаад өмсөж жижүүрийн эмчийг дагуулан өвчтөнөө үзэж эхэлжээ. Тэр орсон тасаг болгондоо

	— Широков каллисточуудтай бараг чөлөөтэй ярьж байна гэдгийг та нар сонсов уу? Эмнэлгийн хүн гэдэг чинь энэ дээ. Хуарангаас Москвад очицгоохоор шийдсэн байна. Профессор Аверин органик бодис гарган авах талаар олон шинэ юм мэджээ. Профессор Смирнов хөлөг онгоцны хөдөлгүүрийг судалж байгаа гэнэ гэж ярина. 

	Өвчтөнүүд инээмсэглэнэ. Ерөнхий эмч өвчтөнүүдийн мэдсэн байсан ч гэсэн хуарангийн сониноос өдөр болгон ярьж өгдөгт тэд дадчихсан байжээ. Радио станцууд өдөрт гурван удаа Куприяновын мэдээ нэвтрүүлдэг байлаа. 

	Казимбеков одны онгоцыг тун их сонирхож каллисто гарагийн зочдыг нүдээрээ харахгүйдээ, хөлөг онгоц ямар нэгэн ойрхон газар буугаагүйд гоморхон явдаг байжээ. 

	— Манай Сибирь нутагт буух газар олдоогүй юм гэж үү? гэж тэр үглэнэ. 

	Олон сая Сибирьчүүд хөлөг онгоцыг нисэж явахад нь харсан байхад хөөрхий Казимбековт сэтгэлээ хуурах ийм хувь хүртэл заяагаагүй өнгөрчээ. Хөлөг онгоц Омск мужаас холуур өнгөрсөн юм санжээ. 

	Энэ өдрүүдэд ганцхан Казимбеков хувь заяандаа гомдон суусан биш ээ. Курск мужийн оршин суугчдад атаархаагүй хүнийг Зөвлөлт Холбоот Улсаас олж болох байсан гэж үү. Одны онгоц түүний баг, Шинжлэх ухааны академийн угтах бүлгийн тухай хүн бүхэн сэтгэл догдлон ярьдаг байсан юм. Энэ өдрүүдэд хүмүүс хаана, юуны тухай ярилцаж байсан ч яваандаа Каллистогийн тухай ярианд орчихсон байдаг байлаа. 

	Районы энэ багахан эмнэлэгт бас л Каллистогийн тухай бодож, ярилцаж байлаа. 

	Өвчтөн тийм их олон биш байв. Казимбеков ч үзлэгээ түргэн дуусжээ. 

	— Хятад хүний байдал ямар байна? гэж Казимбеков жижүүрийн эмчээс асуухад,

	— Нэг л янздаа гэж санаа алдан хариулжээ. 

	Наймдугаар сарын есний өдөр төмөр замын дэргэдээс олж эмнэлэгт хүргэж ирсэн хүний тухай ийнхүү ярилцсан юм байжээ. Түүнийг замын эргүүл өглөө эрт модны захаас олсон байжээ. 

	Сайн хувцастай ахимаг насны тэр хятад хүний толгой нь хагарч, хоёр хөл нь хугарсан байв. Тэр далангийн ёроолд бүр үхсэн юм шиг хэвтэж байсан гэнэ. 

	Тэр хүн үхсэн юм шиг байсан боловч түүнийг замын эргүүл хамгийн ойрхны эмнэлэгт хүргэж өгчээ. 

	Хятад хүн амьтай байжээ. («Дөнгөж улаан голтой амьсгаатай» байна гэж Казимбеков хэлжээ) Шуурхай арга хэмжээ авсны үр дүнд үхлийг бүрэн ялаагүй ч гэсэн холтгож, итгэл муутайхан боловч амийг нь аварч магадгүй болжээ. 

	Тэр хүнээс чухам хэн болохыг нь мэдэж болмоор ямар нэгэн баримт, бичиг сэлт огтхон олдоогүй байна. 

	Намайг үүнээс өмнө замаа эргэхэд тэнд юу ч байгаагүй бөгөөд түүнээс хойш ганцхан «Бээжин—Москвагийн» суудлын буухиа тэрэг өнгөрсөн гэж замын эргүүл батлан хэлжээ. 

	Тэр хятад энэ галт тэрэгнээс унасан гэхээс өөр замгүй. Галт тэрэг энэ газар маш хурдан явж өнгөрсөн байхад түүний амьд үлдсэн нь сонин байлаа. 

	Гэтэл мөрдөн шалгалт энэ тааврыг баталсангүй. Галт тэрэгнээс утсаар нэхэн асуухад буухиа тэргэнд сууж явсан бүх хүмүүс толгой дараалан байна, нэг ч хүн алга болоогүй гэж хариулжээ. 

	Тэр хятадыг ямар нэгэн ачааны галт тэргэнд явсан гэхэд хэцүү байлаа. Тэр хүний анхаарал яахын аргагүй татахаар маш сайн хувцастай байсан. 

	Энэ хэрэг прокурорын мэдэлд шилжиж, тэр хятадыг шинжлэхээр Омск хотоос тусгайлан ирсэн шүүхийн эмнэлгийн шинжлэн магадлагч зулайны шарх (толгой нь хоёр газар хагарсан байсан) унах үед, харин хоёр дахь зүүн шанааны шарх бол унахаас өмнө ямар нэгэн мохоо юмаар цохисноос болжээ гэж тогтоосон байна. 

	Тэр хятад «галт тэрэгнээс унасан» биш, харин алуурчны гарт өртсөн боловч тохиолдлын байдлаар амьд үлдсэн юм байжээ. 

	Шинжлэн магадлагчийн бодлоор бол, хэлмэгдэгчийг кастетаар цохиод галт тэрэгнээс явдал дунд хаясан ажээ. 

	Хөлийн хугархай аюултай биш байсан бөгөөд түргэн эдгэж байв. Харин толгойн шарх аюултай байжээ. Зулайны шарх тун гүнзгий байсан бөгөөд өвчтөн сар өнгөрч байхад ухаан орохгүй, түүнийг зохиомол аргаар хооллож, амь насыг нь аврах найдлага улам бүр тасарсаар байв. 

	Гэмт хэрэг гарах үеийн байдал, алуурчны биеийн байдлыг гагцхүү өвчтөнд ухаан орсон үед мэдэж болох байлаа. Семипалатнаас өдөр бүр өвчтөний байдлыг асуухад Казимбеков дандаа хуучин янздаа, ухаан орохгүй байна гэж хариулна. 

	Өвчтөний биеийн байдал Омскийн мэс заслын эмнэлэгт аваачихын аргагүй муу байсан учир түүнийг районы эмнэлэгт байлгаж байв. 

	— Огт өөрчлөлт гарахгүй байна уу? гэж ерөнхий эмч Казимбеков асуув. 

	— Өөрчлөлт гарахгүй байна. 

	— Муу байна. Ийм удаан хугацаагаар ухаангүй байх явдал заавал үхэлд хүргэдэг. 

	— Тэгвэл алуурчин мэдэгдэхгүй өнгөрөх болов уу?

	— Алуурчин над хамаагүй. Энэ бол мөрдөн байцаах газрын ажил. Би өвчтөний байдлыг сонирхож байна гэж ерөнхий эмч ууртай хариулжээ. 

	Тэр хятад хүний хэвтэж байгаа тусгай тасагт оржээ. Тэнд ганц ор, жижиг ширээ, сандал гурав байх бөгөөд цонхны хөшиг татсан учир тасаг дотор бүдэг харанхуй байна. 

	Өвчтөн гэдрэгээ харан хэвтэж, марлиар боосон толгой нь цагаан дэрнээс ялгарахгүй ажээ. 

	Казимбеков өвчтөнд ямар нэгэн өөрчлөлт гарсныг эхний үед мэдсэнгүй, харин ойртон очоод нүдээ харж байгааг нь ажиглаж гайхан баярлаж жижүүрийн эмчид,

	— Одоохон хэлмэрч, мөрдөн байцаагч хоёрыг дууд гэж шивнэв. 

	Өвчтөнийг ухаан орсон дор яаралтай мэдэгд гэж түүнд үүрэг өгсөн юм санжээ. Мөрдөн байцаагч нар ухаан орохыг нь тэсэж ядан хүлээж байсан байна. 

	Түргэлэх хэрэгтэй, энэ бол амьдралын хамгийн сүүлчийн сэргэлт байж болох юм. 

	Хэлмэрч дуудаад ир гэж тун аяархан хэлсэн боловч түүний нь өвчтөн дуулж учрыг нь ойлгосон байжээ. 

	— Хэлмэрч... хэрэггүй. Би... оросоор... ярьдаг гэж өвчтөн дөнгөж сонсогдон хэллээ. 

	— Жижүүрийн эмч түргэн гарч одлоо. Казимбеков өвчтөний дээрээс тонгойж,

	— Юм ярьж болохгүй! гэхэд

	— Би... яасан... бэ? гэж асуув

	— Та гэмтсэн. Одоо юм ярьж болохгүй. Биеэ гамнах хэрэгтэй. 

	Хятад дуулгавартай гэгчийн нүдээ аньжээ. Казимбеков судсыг нь барьж үзэхэд сулхан боловч жигд цохилж байв. Эмч жижүүрийн сувилагчийг дуудахаар утасдав. 

	Өвчтөн гэнэт цочсоноо өндийх гэж зүтгэв. 

	Казимбеков санд мэнд тэгэхдээ тун болгоомжтой хоёр мөр лүү нь дарж,

	— Тайван байгтун! Хөдөлж болохгүй гэв. 

	Өвчтөн гараа хөдөлгөж тонгойн ойрт гэж дохиод,

	— Би саналаа... Бушуухан мөрдөн байцаагч... Би... хэлж амжих ёстой гэж... үгээ таслан шивнэв. 

	... ... ...

	Асуулт удаан үргэлжилж, өвчтөн хүчээ шавхан хариулж, өвчтөнд хүчээ хуралдуулах бололцоо өгөхөөр үе үе удаан завсарлага хийх хэрэгтэй болж байв. 

	Казимбеков дургүйцэн үглэж, асуултаа зогсоож маргааш үргэлжлүүлэхийг шаардах боловч хятад хүн зөвшөөрөхгүй,

	— Би хэлж амжих ёстой. Энэ тун чухал юм байгаа юм. Би үхчхэж мэднэ гэв. 

	— Та одоо үхэхгүй гэж эмч ятгана.

	— Тэгсэн ч цаг алдаж болохгүй. 

	— Өөртэйгөө хамт явсан америк хүний байдал төрхийг тодорхой хэлэхийг хичээгтүн гэж мөрдөн байцаагч хэлэв. 

	Өвчтөн тэр америк хүний тухай чадах ядахаараа тодорхой хэлжээ. 

	— Тавцан дээр байсан хүнийг та ажиглаж амжсан уу

	— Би түүнийг муу харсан... над... тэр хятад хүн шиг харагдсан... 

	— Вагон, өрөөний дугаар?

	— Наймдугаар вагон, тавдугаар өрөө. 

	— Яагаад таныг алах гэсэн гэж та бодож байна?

	— Тэдэнд миний үнэмлэх бичиг хэрэгтэй байсан байх гэж би бодож байна... үүнд л хамаг, аюул байна... тэр хүн миний нэр зээлдэж... хуаранд очих хэрэгтэй байсан. 

	— Ямар хуаранд? гэж мөрдөн байцаагч, Казимбеков хоёр зэрэг асуув. 

	— Огторгуйн хөлөг онгоцны тэндэх хуаранд... би танд хэлж амжаагүй байгаа... би тэнд очихоор явж байсан юм... би Синьхуа хорооны сурвалжлагч хүн. Миний нэр Ю Синжоу. 

	ТЭД ХОРДЖЭЭ!

	Майхан руу нь хүн ирж яваа хөлийн чимээгээр Артемьев сэржээ. Тэр уулаасаа сэргэг унтдаг хүн байсан бөгөөд сүүлийн үед сэтгэлийг нь зовоон байгаа явдлаас болж тайван унтахаа бүр больжээ. 

	Хоёр хуарангийн аль алин нь түүнийг чухам хэн болохыг нэг ч хүн мэдэхгүй, хүн бүхэн түүнийг сонин сурвалжлагч гэж боддог байлаа. Ганцхан Козловский түүнийг тагнуулын газрын ажилтан гэдгийг нь мэддэг байв. 

	Каллисточуудтай танилцах, тэдний шинжлэх ухааны баримт сэлтийг судлах ажлыг гаднаас нь харахад шулуун сайхан болж, Дэлхийн зочдод ямар нэгэн аюул занал учирч болох шинж огтхон үгүй байлаа. Гэвч тийм аюул байна гэдгийг зөвлөлтийн тагнуулын газар мэдэж байсан юм. 

	Каллистогийн техникийн учир мэдэгдэхгүй хэвээр байв. Одны онгоцны хөдөлгүүрийг судлах ажлыг Зөвлөлтийн хоёр эрдэмтэн Смирнов Манаенко хоёр хийж байсан учир гадаадын зарим этгээдүүд одны онгоцноос мэдэж авсан бүх юмны нэгэн адил тэр хоёрын судалгааны үр дүн зөвхөн ЗСБНХУ-ын мэдэлд орж, хэвлэгдэхгүй үлдэнэ гэж болгоомжилсоор байжээ. Зөвлөлтийн хүмүүс «атомын нууцыг» бусдаас нууж, эх орныхоо цэргийн хүчин чадлыг нэмэгдүүлэхэд ашиглана гэж тэд бодож айн түгшиж байв. Тэд өөрсдөө бол техникийн тэгэхдээ тийм их чухал нууцыг нуухгүй байж чадахгүй улс байсан юм. Тэд өөрсдийнхөө адил бодож, өөрсдөдөө тохирсон дүгнэлт хийж, Каллистогийн техникийн нууц ЗСБНХУ-ын гарт орохоос хэнд ч мэдэгдэхгүй өнгөрсөн нь дээр, атомын «тогоог» устгах, каллисточуудын номуудыг устгах, тэд өөрсдийг нь алахаас дээр юм байхгүй... ингэх нь бузар булай хэрэг боловч өөр арга байхгүй гэж шийджээ. 

	Дайсны ул мөрийг илрүүлэх гэж хамаг хүчин чадлаа дайчилсан боловч амжилт олсонгүй. Шинжлэх ухааны академийн хуаран, гадаадынхны хуарангийн бүх хүмүүсийг хамгийн нарийн нягт шалган үзсэн боловч ашиг өгсөнгүй! Нууц дайсан огт алга, Зөвлөлтийн тагнуулын газрын мэдээ худал юм байна гэсэн бодол төрмөөр байсан боловч хурандаа Артемьевт тийм бодол огтхон төрсөнгүй. Дайсан байгаа! Түүнийг олох хэрэгтэй! Дюпон, О’Келли хоёрыг илрүүлсэн явдал дайсан бий гэсэн Артемьевийн бодлыг улам бататгажээ. Дайсан тийм гэнэн байх учиргүй. Тун хянамгай, тун хашир дайсан байгаа нь илэрхий. 

	«Тэгэх тутмаа сайн! Бид түүнийг илрүүлсэн үедээ эрж байсан дайснаа одоо нэг оллоо гэж бүрэн итгэж болох юм» гэж Артемьев бодно. 

	Николай Николаевич Козловский профессор Смирновын хэлсэн үгийг огт тоохгүй байв. Гэтэл туршлагатай тагнуул Артемьев өөрөөр хандаж хятадын сэтгүүлч Ю Синжоу дээр үед инженер байсан гэдгийг дуулмагцаа гэнэт мэдэгдсэн энэ зүйлийг анхааран жинхэнэ үнэмлэх бичиг энэ болтол Артемьевт сэжиг төрүүлээгүй байжээ. «Синьхуа» хорооноос авсан мэдээ өчүүхэн төдий сэжиггүй болгож байтал шинэ, урьд өмнө мэдэгдээгүй юм гарч ирэхэд Артемьев зүгээр өнгөрсөнгүй. 

	«Инженер гэдгээ тэр түрүүн юунд хэлээгүй бол? Санаатай хэлээгүй болов уу санаагүй болов уу?» гэж хурандаа боджээ. 

	Инженерийн мэргэжилтэй хүн мэргэжлээ сэтгүүлчийн мэргэжлээр солино гэдэг Артемьевт хачин санагдав. Гэтэл бас «Синьхуа» хороо техникийн талаар мэдлэгтэй инженер хүний хувьд Ю Синжоуг хуаранд явуулсан байж болох байв. Ийм сурвалжлагч энгийн сэтгүүлчээс энд илүү ашигтай байх нь маргаангүй. Харин Ю Синжоу одоо болтол юунд хэлэхгүй байв?.. 

	Артемьев Ю Синжоуг сэжиглэхгүй байсан хэдий боловч үл итгэх битүү сэтгэл төрж угт нь тултал шалгаж үзэхээр шийджээ. Профессор Смирновтой Козловскийн ярилцсан яриаг дуулсан өдрөө Ю Синжоугийн тодорхой намтар, дараа нь гэрэл зургийг нь ирүүлэхийг шаардсан агаарын цахилгаан явуулжээ. 

	Артемьев хариу тэсэж ядан хүлээж байхдаа тагнуул хүний ёсоор дайсны мөрийг олов бололтой хэмээн бодож байсан боловч тэр мөр чухам юунд хүргэх нь тодорхойгүй байв. Ю Синжоу хуурамч хүн болох нь маргаангүй санагджээ. 

	Артемьев бол хийж байгаа юмаа ухаан жолоогүй махран хийдэг, ямар зорилт тулгарч байгааг унтаж байхдаа ч мартдаггүй заншилтай хүн байжээ. Тэр цахилгааныхаа хариуг хүлээн зүүрмэглэж байгаад хөлийн чимээ гармагц сэрж орон дээрээ босож суугаад, гэрэл асаасан байна. 

	Өглөөний дөрвөн цагийн үе, хуарангийнхан унтаж байсан болохоор гагцхүү маш чухал хэргийн учир түүний майханд хүн ирэх байлаа. 

	Тэр эндүүрээгүй ажээ. 

	Энэ шөнө дэд хурандаа Черепановын радио станцад жижүүрлэж байсан түүний нэг туслагч орж ирээд,

	— Нөхөр хурандаа, яаралтай цахилгаан! гэлээ. 

	Ю Синжоугийн бүх түүхийг дурдсан урт цахилгаан байв. 

	Артемьевын нүд цахилгааны үгс дээгүүр жирэлзэн гүйнэ. 

	Нэр... Төрсөн он... Намын гишүүн... Хэдэн онд элссэн... Гэр бүлийн байдал... Боловсрол... 

	Артемьевын нүд нэгэн зүйлийг ширтэн таг зогслоо. 

	Боловсрол: Москвад утга зохиолын дээд сургууль төгсгөсөн. 

	Тэгэхээр... 

	Тэгэхээр, Ю Синжоу инженер байгаагүй байх нь ээ. Гэтэл түүнийг инженер гэсэн профессор Смирновын үг үнэн байх ёстой. Би инженер явсан гэж Ю Синжоу өөрөө хэлсэн. 

	Артемьев нүдээ аниад үзлээ. Түүний тааж чадахгүй явсан дайсны хорон санаа ингэж гэв гэнэт дотор нь орсон юм шиг тодорхой болдог байж. Түүний мэдэж байсан цаг нь ойртож байгааг ухаарч байсан аюулыг ингэж мэддэг байж... Бүх юм тов тодорхой болж сэтгэлийн зовлон ул мөргүй алга болсныг Артемьев ухаарч гайхав. 

	Цахилгаан хожигдолгүй иржээ! Тэр яг цагтаа иржээ!

	Артемьев түргэн хувцаслаж эхлэв. 

	Дайсан илэрлээ! Удаан хугацаанд нуугдаж амжсан ёстой жинхэнэ дайсан ингэж баригдлаа!

	Дайсанд өртөгдсөн хятад нөхөр, жинхэнэ Ю Синжоу яасан нь хожим мэдэгдэнэ биз. Дайснууд түүнийг хааш нь алга хийж оронд нь өөрийн хүнийг яаж тавьж амжсан бол? Үүний учир бас л хожим олдоно байх аа. Хамгийн чухал юмаа мэдлээ. Дайсны хорон санаа балрах нь энэ. 

	Зөвлөлтийн тагнуулуудын сонор сэрэмжийг сарниулах гэж хуурамчаар явуулсан Дюпон, О’Келли хоёрт хэн ч хуурагдсангүй. Амжилттай ажиллуулах гэж хоёр тагнуулаа гаргуунд нь гаргасан жинхэнэ дайсан ямар ч гэсэн илэрлээ. 

	Артемьев хуарангийн төвд Черепановын майхантай зэргэлдээ байдаг Козловскийн майхан руу гүйн очиход харуул түүнийг зогсоов. Артемьевын ямар хүн болохыг нь хэдхэн хүн мэддэг байсан бөгөөд тэр энгийн хувцастай явсан болохоор харуулыг оруулахгүй байх нь түмэн зөв байв. Артемьев маш яарч явсан учир Козловскийг чанга дуудсанд мужийн намын хорооны дарга гарч ирээд түүнийг майхандаа дагуулан оров. 

	Хурандаа Артемьев Козловскийд цахилгаанаа дуугүй гарган өгөхөд Козловский уншиж үзээд учрыг нь шууд ойлгож,

	— Ю Синжоу... гэтэл майхны үүд сөхөгдөн Широков хурдлан орж иржээ. Козловский Артемьев хоёр түүний царайг хармагцаа муу юм болсныг ойлгожээ. 

	— Таны сэрүүн байсан тань сайн боллоо! Кьяльистьо вьестьи мьаньиньо... гэж амьсгаадан хэлэхэд Козловский үгийг нь таслан,

	— Оросоор хэлээрэй гэв. 

	— Тун аюултай юм болсон нь илт байв. 

	— Одны жуулчид үхэх нь! гэж Широков хэлэв. 

	Тэр ширээ рүү гүйн очиж хоёр гараараа толгойгоо базлан суужээ. 

	— Тэд үхэх нь гэж давтан хэлээд, — Николай Николаевич та очоорой. Ямар нэгэн арга хэмжээ авах хэрэгтэй. Тэднийг ухуулж болохгүй гэлээ. 

	— Куприянов хаана байна?

	— Тэнд, тэдний дэргэд байна. Тэр намайг тань руу гүйлгэсэн. 

	Козловский Артемьев руу эргэж,

	— Ю Синжоу гэдэг нэрээр хуаранд байгаа хүнийг нэн даруй баривчлах хэрэгтэй. Тэгээд түүнээс нүд салгаж болохгүй. Петр Аркадьевич аа, явъя гэлээ. 

	Энгийн үед бол ухаангүй гайхмаар энэ хачин товч тушаалыг Широков каллисточуудын тухай бодолд автагдан ойлгох сэхээгүй байв. Хүн бүхний сурвалжлагч гэж үздэг тэр хүнд Ю Синжоуг баривчлахыг тушаасан Козловскийн тушаал түүний гайхал төрүүлэх байсан билээ. Широков эргэн тойрондоо юу болж байгааг ухаарах, сэтгэл зүрхийг нь эзэмдэн авсан тэрхүү бодлоос өөр юмыг анхаарах ухаан сэхээгүй болсон байжээ. 

	Тэр замдаа, ямар хэрэг гарсныг Козловскийд нэгд нэгэнгүй хэлжээ. 

	Одны жуулчид сүүлийн үед хуаранд хонож Вьеньянь , ганцаараа хөлөг онгоцондоо үлдэх болжээ. Широков тэдний яриаг үргэлж сонсож хэлээ дасгахаар тэдний майханд суудаг болсон юм санжээ. 

	Энэ шөнө Синьг түүнийг сэрээжээ. 

	— Тэр хөл дээрээ дөнгөж тогтож байсан. Намайг сэрээгээд тэр газар унасан. Бусад нь цөмөөрөө ухаангүй байсан. Би Михаил Михаиловичийн майханд гүйн очиход тэр нүцгэн гүйсээр тэдний майханд ирсэн. Штерн Ляо Сен, Лебедев гурав түүнтэй хамт бас ирсэн боловч Куприянов тэднийг харьцгаа гэсэн. Лебедев Куприяновын хувцсыг авчирч өгсөн гэж Широковын ярихад Козловский

	— Та яасан гэж бодож байна? гэж асуув. 

	Хордсон. Тэд ургамлын хороор хордсон байх гэж Михаил Михайлович хэлсэн. Тэд бидний хоолноос идээгүй, зөвхөн өөрийн

	— Байдал аюултай байна уу?

	—Тун аюултай. Синьгт ухаан оруулж болохгүй байгаа нь тун муу хэрэг. Түүний туслалцаагүйгээр нэмэргүй, Михаил Михаилович Авериныг дуудаж оройн хоолны үлдэгдэлд түргэн шинжилгээ хийхийг даалгасан. Бид ямар хор болохыг мэдэхгүйгээр яаж эмчлэх билээ дээ!

	— Та нар ямар ямар арга хэмжээ авсан бэ?

	— Майханд Синьгийн хайрцагтай эм бий боловч түүнд ухаан ороогүй цагт тэр эмүүдийг ашиглаж болохгүй байна. Гэвч Михаил Михаилович миний зааж өгсөн нэг эмийг тэдэнд тарьсан. Тэр эмийг хордлогод хэрэглэдэг юм гэж Синьг над хэлж байсан юм. Гэхдээ ганц энэ эмээр болно гэсэн бат итгэл бидэнд байхгүй. 

	Каллисточуудын майхны дэргэд угтах бүлгийн бүх гишүүд, цэргийн олон хүн цугларчээ. Аюулын тухай мэдээ хуаран даяар тарж газар сайгүй бужигнаж байв. 

	— Вьеньянь мэдсэн үү? гэж Козловский асуухад Широков

	— Үгүй, түүнд мэдэгдэх завдал болоогүй гэв. 

	— Лежнев Ляо Сен хоёрын аль нэгийг явуулаарай. Вьеньянь ямар нэгэн талаар тус болж юун магад. 

	Куприянов орон дээрээ хэвтэж байсан Синьгийн өмнө тонгойн зогсож байснаа Козловскийн орж ирэхэд эргэж,

	— Таныг сэрээсэн явдлыг уучлаарай (профессорын дүү нэг л хачин эвгүй байв) Золотухино руу түргэн утасдаж хүчилтөрөгч түргэн ирүүлэхгүй бол болохгүй. 

	Манайх хүрэлцэхгүй байж магадгүй гэлээ. 

	Куприяновын царай, дуу, хөдөлгөөн тун тайван байгааг Козловский ажиж энэ хүн угтах бүлгийн дарга биш, харин өвчтөнийг сахин суугаа эмч болон хувирчээ гэж ухаарчээ. 

	— Бас ямар нэгэн газраас шинэ сүү олохыг бодоорой гэж тэр нэмж хэлэв. 

	Мужийн намын хорооны дарга дуугүй толгой дохиж түргэн гарч одохдоо Куприянов, Широков хоёр Синьг руу дахин тонгойн харж байгааг харж амжжээ. 

	Козловский майханд нэг минутаас хэтрээгүй боловч одны жуулчдын байдлыг сайн харж амжжээ. Тэд нүдээ аниад хөдлөхгүй хэвтэцгээж байв. Тэд уулаас хар өнгөтэй болохоор царай нь «цайсан» эсэх нь мэдэгдэхгүй, яг хуучин хэвээрээ байгаа юм шиг харагдсан байна. Газарт жижиг жижиг цагаан хөвөн, тарианы шилний хагархай хэвтэх бөгөөд сандрахдаа шидсэн бололтой нэг шприц зөөлөн сандлын түшлэгт зүүгээрээ шаагдсан харагдана. Ямар нэгэн эмийн хурц үнэр үнэртэж байжээ. 

	Энэ бүхэн саяхан каллисточуудын амь насны төлөө ширүүн тэмцэл болсныг гэрчлэх мэт. Энэ тэмцэл юугаар төгсөх бол? Хуаранд гэнэт тохиолдсон энэ гамшгийг ялж амжих болов уу?.. 

	Козловский майхны босго алхмагцаа сандран мэгдсэн бөөн хүмүүс дотор оржээ. 

	— Ямар байна? Юу гэнэ ээ?.. Найдлага байна уу? гэсэн горьдсон асуулт зүг бүхнээс сонсогдоно. 

	— Би юу ч мэдэхгүй байна. Тэднийг Зөвлөлт Холбоот Улсын нэг сайн эмч эмчилж байна. Түүний чадалд итгэн найдъя гээд Козловский цугларагчдын дундуур гарахад, хэцүү байгааг ажиглаж, — Над зам тавьж өгөөрэй. Би нөхөр Куприяновын даалгаврыг биелүүлэх гэж тун яарч явна гэж нэмж хэллээ. 

	Энэ үгс хүмүүст ид шидтэй юм шиг нөлөөлж Козловскийн өмнөх хүмүүс хоёр тийшээ ярагдан зам гарахад тэр утас байдаг угтах бүлгийн даргын майхан руу гүйх шахуу очлоо. 

	Тэр замдаа анх түрүүн дайралдсан цэргийн нэг даргад хамгийн ойрын хамтралд хүмүүс явуулж сүү авч ир гэж хэлээд,

	— Миний машинаар яваарай! гэж явуут дундаа хашхирчээ. 

	Козловский Золотухино районы намын хорооны нэгдүгээр нарийн бичгийн даргын гэрт шууд утасдаж хэрэгцээт хүчилтөрөгчийг аль болох түргэн хүргүүлье гэсэн амлалт авчээ. 

	Козловский харилцуураа тавиад гарав. 

	Үүрийн шаргал туяа татаж, тэнгэрийн өнгө цайн од мичид дараа дараагаар харагдахгүй болж байв. 

	Аюул түгшүүрийн хар өдөр эхлэв. Энэ бол шинжлэх ухаанд аугаа их гавьяа байгуулсан Каллисто эрдэмтдийн хувьд сүүлчийн өдөр нь болж магадгүй. Тэд зорьсон зорилгодоо хүрэхээр зах хязгааргүй орчлонгийн уудамд арван нэгэн жил нисэхдээ улирах цаг орчлонгийн уудмыг туулахдаа энд, төрөлх эх орноосоо наян гурван их наяд8 километрийн хол хөрст Дэлхийд ингэж муухай харамсалтайгаар дуусах гэсэн юм гэж үү?.. 

	Энэ бүх явдал Козловскийн ухаан бодол самуурч, тайван бодох нөхцөлгүй болтол тийм гэв гэнэт болжээ. 

	Энэ гэнэтийн хордолт, Ю Синжоу илэрсэн явдлын хооронд ямар нэгэн холбоо байгаа болов уу? Каллисточууд үнэхээр өөрсдийн хоолноос болж хордсон болов уу (үүнийг үнэн гэхийн аргагүй байв) эсвэл тэднийг хорлосон болов уу?.. 

	Одны онгоцонд хорь гаруй жил нисэхэд хүрэлцэхээр туйлын төрөл бүрийн асар их хүнсний нөөц байсны ихэнх нь дэлхийнх шиг бив битүү том лаазанд хийсэн ургамлын гаралтай зүйлс байлаа. Хүнсний бүх нөөцийг арван зургаан хүйтэн зооринд хийсэн байсан болохоор замдаа муудсан байхын аргагүй бөгөөд одны онгоцыг огторгуйн аянд бэлтгэж байх үед муудсан хүнс орсон байх гэхийн аргагүй байв. Биднийг нислэгт бараг хоёр жил (дэлхийнхээр) бэлтгэж үүнд бүх гарагаараа оролцсон юм гэж каллисточууд ярьж байсан... 

	Козловскийн ингэж бодож байтал Артемьев харагдаж бодлыг нь таслав. Хурандаа Артемьев баривчилсан «сэтгүүлчийнхээ» дэргэд байх ёстой байтлаа хэн нэгэн хүнийг эрж хуарангаар хэсүүчлэн явж байв. 

	Артемьев мужийн намын хорооны даргыг харж гүйж ирээд

	— Ю Синжоу хуаранд алга гэв. 

	— Яагаад байхгүй байна гэж?

	— Хаана ч байхгүй! Бүх майхныг нэгжин үзсэн... гэтэл Козловский үгийг нь тасалж,

	— Тэр хаашаа алга болчихно гэж? Үдэш би түүнийг харсан. Шөнө бол харуул хэнийг ч гаргахгүй гэлээ. 

	— Би жижүүрийн даргаас асуухад хэн нэгэн хүн далавчаар одны онгоцны зүгт нисэн одохыг харуулууд харсан гэж хэлсэн гэж Артемьев яагаад ч юм шивнэн хэлжээ. 

	— Хэзээ?

	— Шөнийн гурван цагийн үед

	Козловский хурандаагийн мөрнөөс чичирхийлэн базан авч

	— Нисдэг тэрэг! Аль болох түргэн профессор Смирновыг дуудаад ир гэж хоолой нь зангиран хэлжээ. 

	Цахилгаан!.. Цахилгаан арай жаахан хожимдож ирсэн юм гэж үү?.. 

	Одны жуулчдыг хордуулжээ... Ю Синжоу хөлөг онгоцон дээр... Тэнд Вьеньянь ганцаараа байгаа, түүнд саад хийж чадахгүй дээ... 

	Хамаг хүчин чадлаа гаргасаар байтал дайсны хорон санаа амжилт олох юм гэж үү?

	Энэ аюулт мөчид Козловский ганц өөрийгөө гол буруутан хэмээн үзжээ. 

	«Ю Синжоу бол Хятадын үнэнч коммунист Сэжиггүй хүн!»

	О’Келлийн сургамж талаар өнгөрлөө!

	Козловский нисдэг тэрэг рүү очиж явахдаа Смирновт цахилгааны тухай, сэжгийнхээ тухай хэлжээ. 

	— Ю Синжоу далавч ашигласан байна. Шөнө нисдэг тэрэг зөвшөөрөлгүй түүнийг хөлөг онгоцонд хүргэж өгөхгүй гэдгийг тэр мэдэж байсан. 

	— Тэр хөлөг онгоцны дотоод байдлыг сайн мэднэ гэж профессор Смирнов хэлэв. 

	Ямар ч гэсэн түүнд саад хийх хэрэгтэй! гэж Артемьев чанга хэлэхэд Козловский

	— Хэрэв бид хожимдоогүй бол зөвхөн Артемьевт сонсогдохоор шивнэн хэлжээ. 

	Тэд бараг гүйх шахам явцгаав. 

	— Кондратий Поликарпович саяхан Куприяновын дэргэд байсан. Тэр одны жуулчдын хоолноос хөхөмдөг хүчлийн давс олсон байсан гэж Смирнов хэлэв. 

	Козловский тун их яарч явсан мөртөө Смирновт үгийг дуулмагцаа өөрийн эрхгүй зогтусаж

	— Энэ чинь үхэл гэсэн үг! гэв. 

	— Хүнийг гарцаагүй үхүүлэх хэмжээгээр хор хийсэн байна. Гэхдээ сэргээх найдлага байна гэж Петр Аркадьевич хэлж байсан

	— Би учрыг нь олохгүй байна. 

	— Хүнийг үхүүлэх хор хийсэн гэж Смирнов давтан хэлээд,

	— Гэхдээ каллисточууд одоо болтол үхээгүй болохоор тэдний бие махбод биднийхээс энэ хорыг илүү даадаг юм байна. Широков бол токсикологийн9 мэргэжилтэн гэдгийг та мэднэ шүү дээ гэлээ. 

	— Тэр найдлагатай байна уу?

	— Тийм ээ. Михаил Михаилович ч тийм найдлагатай байна. 

	— Тэгвэл сайхан хэрэг ээ! гэж Козловский хэллээ. 

	Тэднийг очиход нисдэг тэрэг байсангүй. Нисдэг тэрэг хятадын шинжлэх ухааны академийн дэд ерөнхийлөгч профессор Ляо Сенийг огторгуйн хөлөг онгоц дээр гаргаж өгөхөөр ниссэн байжээ. 

	Хэрэв Козловский тэгж их сандраагүй бол үүнийг санах байсан юм. 

	Хөлөг онгоц дээр хөдөлгөөнгүй хий зогсож байгаа нисдэг тэрэг харагдахаар гэгээ орсон байлаа. 

	Хятад эрдэмтэн нисэгчийг хүлээж бий гэсэн нь илт байв. 

	Хуаранд каллисточуудын ганцхан нисдэг багаж байсныг хорлон сүйтгэгч хийгээд явчихсан байв. 

	Козловский түүний нөхдөд бөмбөрцөг дээр гарах ямар ч арга байсангүй. 

	ХӨЛӨГ ОНГОЦНЫ «ЗҮРХ»

	Нисдэг тэрэг хөлөг онгоц дээр хоёр метрийн зайтай зогсож онгоцны хаалга онгойлгож шат унжуулжээ. 

	— Намайг хүлээж байгаарай гэж Ляо Сен хэллээ. 

	Тэр шатаар тавцан дээр түргэн буухад өргөх машины худгийн амсрын хажууд ямар нэгэн юм харлан харагджээ. Ляо Сен тэр юм далавч байхад хачин юм даа гэж ихэд гайхаад учрыг нь олсонгүй. Каллисточууд нисдэг багаждаа их хайртай болохоор шөнийн турш одны онгоцны «дээвэр» дээр хаях ёсгүй. Гэвч энэ ёсгүй юмны учрыг бодож байх зав байсангүй. Ляо Сен нөхдөд нь золгүй явдал тохиолдсон тухай Вьеньяньд хэлэхээр яарчээ. 

	Өргөх машин дор байсан нь бас л хачин хэрэг байв. Худгийн амсрыг бороо орж магадгүй гэж үргэлж хаадаг байсан юм санжээ. 

	«Хэн нэгэн нь надаас түрүүлээд ирчихжээ» гэж Ляо Сен боджээ. 

	Хуарангаас хэн нэгэн нь Вьеньяньд хэл хүргэхээр яаран энэ далавчаар нисэн иржээ гэж бодох нь аргагүй байв. 

	Ляо Сен гар чийдэнгээ гарган гэрэлтүүлж өргөх машины ижил дасал болсон товчийг дарахад өргөх машин урьдынхаа нэгэн адил чимээгүй гарч иржээ. 

	Тэр буусан хойноо өргөх машины бүхээгийг ариутгах хийгээр яаж дүүргэдгийг мэдэхгүйгээ ухаарчээ. Хөлөг онгоцонд хүмүүсийн ирэх болгонд Каллистогийн хэн нэгэн нь заавал дагаж явдаг байсан юм санжээ. Заавал хийдэг энэ зүйлийг хийхгүйгээр хөлөг онгоцонд орж болохгүй гэж Ляо Сен үзжээ. 

	Профессор Ляо Сен бүхээгийг гаднаас нь хийгээр дүүргэж болно гэдгийг бас өргөх машинаас хөлөг онгоцны өрөөнүүдэд яаж дохио өгдгийг сайн мэддэг байжээ. 

	Харин дохио өгөхөд яах гэж байгааг нь Вьеньянь ойлгох болов уу?

	«Ойлгох ёстой. Би анхны хүн биш юм чинь. Надаас түрүүн ирсэн хүн бас л ингэж хийгээр дүүргүүлсэн байх ёстой» гэж Ляо Сен боджээ. 

	Өргөх машин зогсоход Ляо Сен дохионы товч дарав. 

	Минут хэрийн боллоо. Хариу алга. 

	Хятад эрдэмтэн хоёр дахь удаагаа товчийг удаан дарав. 

	Тасалдсан чанга дуу гарч (одны онгоцонд хонх байгаагүй) байгаа нь худгийн төмөр хана нэвт дуулдаж байсан боловч хариу алга. Ингээд таван минут өнгөрөв. 

	Яах бил ээ? Хуарандаа эргэж очоод Куприяновтой зөвлөдөг юм бил үү? Ингэж явтал Каллисто эрдэмтэд нас нөгчиж орхивол яах вэ? Цаг алдаж болохгүй. Харин хаалга онгойж одны онгоц дотор ариутгалгүй орно гэдэг бол хүн бүхний заавал хийж байсан урьдчилан сэргийлэх бүх арга хэмжээг үгүй хийсэн хэрэг болно. 

	Хөлөг онгоц дотор ямар ч хүн байхгүй юм биш биз! Далавчаар нисэж ирсэн хүн Вьеньяний хамт яваад өгсөн, тэгэхдээ яарч сандарснаас болж дээрх далавчаа мартаад өөр далавч хийсэн байж болох юм. Энэ л бүрэн ортой байх. 

	Тэгсэн бол тэд өргөх машиныг яагаад доошоо буулгасан гэж? Түүнийг дээр л орхих байсан. 

	Ляо Сен сүүлчийн удаагаа «хонхдож» үзлээ. Ямар ч хариу алга!

	Тэр нөгөөх цахилгааны тухай юу ч мэдээгүй болохоор хөлөг онгоц дотор Ю Синжоуг бий гэж яахин бодох билээ. Түүгээр үл барам жинхэнэ сэтгүүлч гэж бүрэн итгэж байсан хүн нь энд хорлон сүйтгэж байгаа гэсэн бодол толгойд нь яаж орох билээ дээ.

	Ляо Сен Вьеньянь хөлөг онгоцноос яваагүй гэдэгт итгэжээ. Өргөх машин дор байсан явдал үүнийг гарцаагүй баталж байна. Тэр дохио дуулахгүй байх учиргүй. 

	Дохио чанга дуугарч байсан болохоор дор атомын «тогоо» байдаг өрөөнөөс бусад өрөөнд түүнийг дуулах ёстой. Атомын «тогоо» байдаг хэсгийг бусад өрөөнүүдээс маш зузаан давхар ханаар тусгаарласан байсан. Харин Вьеньянь тэнд байх ёсгүй. 

	Вьеньянь сонсож байгаа, гэхдээ хариу өгөхгүй байна. Яагаад тэгж байна вэ?.. 

	Профессор улам бүр сэтгэл түгшин, таг чимээгүй байгаа одны онгоцонд ямар нэгэн аюул заналхийлж байгаа шиг болжээ. Цаг алдаж огтхон болохгүй!

	«Өргөх машины бүхээгийг ариутгаж болж байгаа юм чинь бүх хөлөг онгоцыг ариутгаж болно шүү дээ» гэж тэр шийджээ. 

	Ляо Сен дахин чийдэнгээ асааж хаалганы товчийг шийдэмгий дарахад хаалга онгойв. 

	Төв залуур буюу хүмүүсийн «олон талт өрөө» гэж нэрлэдэг өрөө урьдынхаа адил хурц гэрэлтэй байв. Түүн дотор хэн ч байсангүй. 

	Ляо Сен шатаар бууж дугуй гудамд ордог нээлхийн дэргэд очтол профессорын хурц хараанд ханын ёроолд ямар нэгэн жижиг юм гялалзах шиг харагдахад тонгойн авч үзэв. 

	Шинэхэн буудсан дарийн үнэр ханхалсан гар бууны сумны хонгио байв... 

	Ляо Сен одны онгоцны төв залуурын өрөөнд тун саяхан буу буудсаныг... маргаангүй гэрчилсэн жижиг зэсэн хонгиог алган дээрээ тавин харж нээлхийн дэргэд хөдөлгөөнгүй зогсоно. 

	Хэн буудав? Яагаад? Хэнийг?

	Каллисточуудад манайхны шиг гар буу байдаггүй байжээ. 

	Тэд шал өөр маягийн буутай Дэлхийн хүн буудсан байна. Тэгэхдээ чухамхүү Вьеньянийг бууджээ. Хөлөг онгоцон дотор түүнээс өөр хэн ч байгаагүй. 

	Бүх юмны учрыг хятад эрдэмтэн, хагас минутын дотор ойлгожээ... Одны жуулчид хордсон биш, хорлуулжээ. Хөлөг онгоц дотор дайсан байна... Тэр дайсан Каллистогийн одон орны судлалчийг бууджээ. 

	Дайсны зорилго илт байв. Зөвлөлтийн эрдэмтэд хөлөг онгоцны «зүрхний» ажиллагааг судлах бололцоо өгөхгүйн тулд түүнийг устгах, Каллистогийн атомын техникийн нууцыг хүмүүст мэдүүлэх техникийн ном, бусад зүйлсийг устгах явдал мөн. 

	Одоо дайсан хаана байгаа бол? Хэрэв тэр дохио дуулсан бол ямар нэгэн хүн орох гэж байгааг ойлгосон байх ёстой. Чухам аль зүгээс нуугдаж байгаад буудчих бол? Ляо Сенд ямар ч зэр зэвсэг байсангүй. Хорлон сүйтгэгч дахин хүн алахаасаа буцахгүй!

	Дээшээ гарч нисэгчийг болгоомжтой бай гэдэг юм билүү? Ингэх нь тун зүйтэй юм шиг санагдсан боловч Ляо Сен Вьеньянийг хараагүй байгаа болохоор тэр зөвхөн шархадсан байгаа болов уу? Туслах хэрэгтэй байгаа болов уу? гэж санаа нь зовжээ. 

	Ляо Сен болгоомжтой бөхийж нээлхийгээр харсан боловч гудамд хэн ч байсангүй. Тэнд нуугдчихмаар газар огт байхгүй. 

	Ляо Сен шатаар буув. 

	Шатны гишгүүрийн тэнд хоёр дахь хонгио хэвтэж байв. Профессор хэд гишгээд гурав дахь хонгио харав. 

	Хорлон сүйтгэгч Вьеньянийг хөөгөөд буудаад явжээ. Чухамхүү юу болж төгссөн бол?.. 

	Ляо Сен онгоцны багийнхны өрөөнүүдийг мэддэг байжээ. Энд одны онгоцны даргын өрөө, жаахан цаана нь Синьгийн өрөө байдаг. Вьеньянь гурван сумнаас зайлж амжсан бол энэ хоёрын алинд нь нуугдсан бол?

	Профессор гэв гэнэт хорлон сүйтгэгчтэй халз тулгарч буудуулчих аюул байгааг мэдэж байсан боловч Каллистогийн одон орны судлалчийн хэрхсэнийг мэдэхгүйгээр амиа хаацайлан зайлахыг бодсонгүй. 

	Тэр Диегоний өрөөний хаалганы товчийг дарж онгойлгон харахад тэнд хэн ч байсангүй. 

	Ляо Сен дараачийн өрөөнд орох гэтэл Вьеньянь өрөөний хаалга онгорхой байхыг ажиглаж аюулыг мартан ухасхийв. 

	Вьеньянь босгон дээр түрүүгээ харан хэвтэж байв. Толгойны тэнд цус гоожсон харагдана. 

	Өнгөрчихсөн юм биш биз?

	Профессор бөхийн чагнахад сулхан ёолох чимээ гарч байв. Ляо Сен сөхрөн сууж Вьеньянийг аяархан эргүүлэв. 

	Тэр зөвхөн шархадсан байжээ. Сум духны нь арьсыг сэт цохисон бөгөөд их цус гоожиж байв. Вьеньянь амьд байснаар үл барам бүрэн ухаантай байв. Вьеньянь Ляо Сенийг харахад түүний нарийхан урт нүдэнд туйлдан тамирдсан шинж илэрхий ажээ. Тэр хананд байгаа жижиг шүүгээ рүү сулхан дохин заалаа. 

	Тэр нь эмийн сан байсан юм санжээ. Тэнд Ляо Сений үзээгүй эм, шархны боодол байв. Тэр Вьеньяний духыг чадах ядахаараа нямбайлан боожээ. 

	— Боллоо! Одоо мөрний шархыг гэж Вьеньянь хэллээ. Зөвхөн толгой нь шархадсан юм биш байжээ. Баруун мөрөнд нь хоёр сум орсон байлаа. 

	Ляо Сен Вьеньяний шархнуудыг өөртэй нь элбэн байж боогоод диван дээр хэвтэхэд нь туслав. 

	— Юу болж байгаа нь энэ вэ? гэж Вьеньянь асуулаа. 

	Вьеньяний ингэж асуухад Ляо Сен хорлон сүйтгэгчийг сая санаж хаалгаа санд мэнд хаажээ. Дайсан эргэж ирж магадгүй. Тэр Вьеньянийг яагаад амьд орхисон нь мэдэгдэхгүй байв. Эсвэл түүнийг үхсэн гэж бодсон юм болов уу?.. 

	— Таны бие ямар байна гэж Ляо Сен хариу хэлэхийн оронд асуужээ. 

	Ляо Сений оронд Широков байгаагүй нь харамсалтай! Широков байсан бол Вьеньяньд эмнэлгийн туслалцаа сайн үзүүлж юу болсныг ойлгуулж чадах. 

	— Өвдөж байна. Ялангуяа толгой гэж Вьеньянь хэллээ. 

	Тэр урьдын адил хятад эрдэмтэн рүү асуусан, учрыг нь олж ядсан байдалтай харна. Гэнэт халдан дайрсны учрыг тэр яагаад ч олж чадахгүй байгаа нь илт ажээ. Вьеньяний хувьд үүний учрыг ойлгох аргагүй байв. 

	— Ю Синжоу над халдсан гэж одон орны судлалч хэлжээ. 

	Энэ үг Ляо Сенийг аянга адил ниргэжээ. Ю Синжоу, Козловскийн эрэн хайж байсан дайсан тэр байсан юм гэж үү?

	— Ю Синжоу хаана байгаа бол? гэж хятад профессор асуухад Вьеньянь,

	— Мэдэхгүй! Тэр надыг буудчихаад алга болсон. Би ч ухаан алдсан Синьг эмчийг дуудах хэрэгтэй байна гэлээ. 

	Синьг өөрөө үхлүүт хэвтэж байгаа гэж хэлдэг юм билүү? Чуу чамай амьсгалж, тамирдсанаас болж арай ядан дуугарч байгаа энэ хүнд үүнийг хэлж санааг нь зовоохын хэрэг байна уу? Болохгүй, хэлсний хэрэггүй!

	— Би Синьгийг дуудъя. Ю Синжоу галзуурсан байлгүй. Танай энд ойрхон ямар нэгэн зэвсэг байхгүй юу?

	Вьеньяньд ойлгогдомгүй маш муу ярьж байгаагаа Ляо Сен өөрөө мэдэж байв. Гэтэл Каллисто хүн нэгэнт ухаан алдсан байсан болохоор хэчнээн муу ярьсан ч огт хамаагүй болжээ. 

	Профессор аргаа барж эргэн тойрноо дэмий харна. Өрөөний хаалгыг зөвхөн дотроос нь түгжиж болдог байсан болохоор Вьеньянийг ганцаар нь орхин явж болохгүй байлаа. Түүнийг ганцаар нь задгай өрөөнд орхиж орхивол хорлон сүйтгэгч эргэн ирээд алчих аюултай байв. 

	Ю Синжоугийн одны онгоцонд хорон санаагаа биелүүлэхэд нь ямар ч гэсэн саад хийх хэрэгтэй. 

	Байдал яахын аргагүй болжээ. Хөлөг онгоцонд юу болж байгааг хуаранд огт мэдэхгүй байгаа. Хэн ч ирж туслахгүй!

	Нисдэг тэрэг... Нисэгчид аль болох түргэн хэл залгуулаад Вьеньянь руу эргэж ирэх хэрэгтэй. Ямар нэгэн зэвсэг олдох юм биш биз?

	Аюул их байсан боловч цаг алдвал улам ч нөхөж болшгүй хохирол учрах байлаа. Нисэгчид хэл хүргэхээс өөр арга огт байсангүй болохоор яая гэхэв дээ... 

	Ляо Сен Вьеньянь руу харав. Каллисто хүн хөдөлгөөнгүй хэвтэж амьсгаа нь сонсогдохгүй байлаа. Аль болохоор түргэн эмч дуудах хэрэгтэй!.. 

	Профессор гудамд гүйн гарав. Тэр өрөөний хаалга хаахаа мартсангүй. Хэрэв түүнийг байхгүй хойгуур дайсан ирэх юм гэхэд чухам аль өрөөнд Вьеньянь байгааг шууд санахгүй байж болох юм. Энэ хооронд нисдэг тэрэгний механикчийг дагуулаад амжин ирж болох юм. 

	Хөлөг онгоц дотор урьдын адил чив чимээгүй байв. Энэ аварга том хөлөг онгоц хов хоосон юм шиг ажээ. Ю Сенжоу одоо хаана байгаа бол? Юу хийж байгаа бол?.. 

	Ляо Сен төв залуурт орох шат руу гүйн очиж эхний гишгүүр дээр хөлөө тавьтал өргөх машины хаалга онгойх дуу гарчээ. 

	Тэнд хэн байдаг бил ээ? Ю Синжоу хийх юмаа хийгээд гарах гэж байгаа юм биш биз? Хэрэв тэр одоо болтол дор байсан бол одны онгоц дотор өөрөөс нь өөр хүн байгааг мэдээгүй байсан байж болох юм... 

	Хөлийн чимээ гарч нээлхий рүү ойртон ирлээ. Хэд хэдэн хүний хөлийн чимээ гарна. Нээлхий рүү түргэн үнэндээ харайн бууж ирсэн Козловскийг Ляо Сен харахад яах учраа олохгүй байв. Козловскийн хойноос Артемьев, Смирнов, Широков гурав дагалдан гарч иржээ. 

	— Тэр хаана байна? гэж Козловский тасалдангуй асуув. 

	Козловский, Артемьевын аль алин нь гар буу барьжээ. 

	Хөлөг онгоцонд Ю Синжоугийн бий гэдгийг мужийн намын хорооны дарга яаж мэдсэнийг Ляо Сен мэдээгүй боловч лав түүнийг асууж байна гэдгийг ойлгож,

	— Мэдэхгүй! Би түүнийг хараагүй гэж хариулаад, — Вьеньянь хүнд шархадсан, түргэн явъя, Петр Аркадьевич аа гэлээ. 

	— Вьеньянь руу явцгаагаарай гэж Козловский хэлээд, Артемьев руу эргэж, — Та эндээ үлдээрэй. Хорлон сүйтгэгч үзэгдвэл баривчлаарай. Хэрэв эсэргүүцвэл бузар золигийг буудчихаарай! гэлээ. 

	Козловский Смирновыг дагуулан хэдэн алхам яваад нээлттэй байсан нээлхий рүү далд оржээ. 

	Ляо Сен одны онгоц руу аль түргэн нисэн одсон бөгөөд өөрсдөө нэгэнт хожимдсон болохыг Козловский ухаармагцаа Ю Синжоугийн тухай юу ч мэдээгүй бөгөөд бие хамгаалах ямар ч зэвсэггүй хятад эрдэмтэнд ямар аюул учрахыг шууд ойлгож нисдэг тэрэгтэй радио холбоо барьж, хүрч ирэхийг нисэгчид нь тушаалгахаар Артемьевыг яаралтай явуулжээ. Хөлөг онгоцонд шархадсан хүн байх нь гарцаагүй хэмээн үзэж Широковыг бас дуудсан юм санжээ. 

	Козловский атомын «тогооны» өрөөнд орох шатан дээр очоод Смирновыг өөрийнхөө хойно яв гэж шивнэн хэлээд чимээ чагнан болгоомжтой гэгчийн бууж эхэлжээ. Хорлон сүйтгэгч тэнд, хөлөг онгоцны зүрхний тэнд байгаа гэдэгт тэр итгэж байв. 

	Давхар хоёр том хаалганы эхний хаалга хаалттай байлаа. Хэрэв Ю Синжоу хаалганы товчийг салгачихсан бол тайлахын арга байхгүй. 

	Козловский хаалганы харалдаа зогсож буугаа бэлтгээд,

	— Товчийг нь дараарай! гэж аяархан хэллээ. 

	Профессор Смирнов товч дармагц хаалга онгойжээ. 

	Нэгдүгээр хаалганаас хагас метрийн зайтай байгаа хоёр дахь хаалга бас хаалттай байв. Түүнийг тайлахын тулд бүр тулж очих хэрэгтэй болов. 

	— Хаалганаас холдоорой! Хана налж зогсоорой! гэж Козловский хэлэв. 

	Смирнов үгүй гэж амаа ангайх гэтэл Козловский тийм ийм гэж цаг алдахаасаа зайлсхийж Смирновыг түлхэн зайлуулаад хаалганы товчийг шийдэмгий даржээ. Хаалга түргэн онгойно гэдгийг тэр мэдэж байв. Хэрэв Ю Синжоу нэг дэх хаалга онгойсныг мэдсэн бол Козловскийг тулган буудах аюултай байлаа. Гэвч Козловский цаг алдаж болохгүй гэдгийг ухаарч амиа алдахаасаа буцсангүй. Хэрэв Козловский алагдах юм уу, шархадвал Смирнов хорлон сүйтгэгчтэй гудамд тулгарах байлаа. (Тэр Смирновт харуулын даргаас авсан гар буугаа өгсөн байжээ) Харин Смирнов алдаж орхих юм бол дайсны аргыг Артемьев олох ёстой байжээ. Ямар ч гэсэн одны онгоцны гол хэсгийг эвдэхэд нь Ю Синжоуд саад хийх ёстой. 

	Харин хаалга онгойсонгүй. 

	Энэ удаад хорлон сүйтгэгч хаалганы товчийг салгахаа мартаагүй ажээ. 

	Тэр хорт хэргээ хийснийхээ дараа яагаад ч нуугдаж чадахгүй гэдгээ мэдээд хоёр дахь хаалга хаасан, эсвэл нэг дэх хаалга нээгдэхийг мэдээд саадгүй ажиллах гэж хаасан байж ч болох юм. Ямар ч гэсэн «тогооны» өрөөнд орох аргагүй болгож хүссэн бүхнээ хийх бололцоотой болжээ. 

	Козловский Смирновт

	— Эндээ байж байгаарай! Хэрэв Ю Синжоу харагдвал тээнэгэлзэхгүй буудаарай! гэж яаран хэлэв. 

	Тэр хар хурдаараа дээшээ гүйн гарлаа. Аюулт байдлаас аварч чадах цорын ганц хүн бол Вьеньянь байв. Вьеньянь ухаан орсон байлаа. Ляо Сений дүй муутай боосон боодлыг Широков сольж түүнд ямар нэгэн юм түргэн түргэн хэлж байв. 

	Козловский тэдний өрөөнд гүйн орж ирээд,

	— Бушуул! Миний үгийг түүнд хэлмэрчлээд өг гэж хашхиран хэллээ. 

	Хорлон сүйтгэгч «тогооны» өрөөнд байна. Хаалга хаалттай учир «тогоог» эвдэхэд нь саад хийх арга алга. Яах талаар Вьеньянь зөвлөх юм байгаа болов уу? гэж Козловский хэллээ. 

	Одон орны судлалч Широковын хэлмэрчлэхийг сонсоод түр бодолхийлснээ ямар нэгэн юм хэлэв. 

	— Тэр өрөөнд орох өөр хаалга бас бий боловч мөн түгжчихсэн биз гэж Вьеньянь хэлээд «тогоог ажиллуулах хэрэгтэй. Тэгвэл түүний ойролцоо байсан юм бүхэн заавал үхнэ гэж байна гэж Широков хэлмэрчлэв. 

	— Ингэвэл машиныг аварч болох бол тэгэх хэрэгтэй. Харин энэ нь яг хаалганы дэргэд байгаа Александр Александровичид аюулгүй юу гэж асуугаарай гэж Козловский хэлжээ. 

	Вьеньянь аюул болохгүй гэж хариулжээ. 

	— Тэгвэл юу юу хийх ёстойг хэлээд өгөг. Зөвхөн аль болох түргэн! гэж Козловский хэлэв. 

	Тун алдаж болшгүй цаг алдаад байгаа юм шиг түүнд санагджээ. Хэрэв хорлон сүйтгэгч амжиж орхивол яах бил ээ?

	— Хэрэв Ю Синжоу «тогооны» ямар нэгэн хэсэгт хүрсэн бол «тогоог» ажиллуулахад дэлбэрч магадгүй гэж Вьеньянь хэлж байна. Чухам ямар хэсэг гээд байгааг нь би ойлгохгүй юм гэж Широков хэлээд, — Ямар ч гэсэн «тогоог» ажиллуулах хэрэгтэй. Хоёр хаалга хоёулаа хаалттай бол хөлөг онгоцны өөр ямар нэгэн өрөө гэмтэхгүй гэж байна гэлээ. 

	— Би наад талын хаалгыг бас хаачихсан гэж Козловский хэлэв. 

	Тэр Смирновт аюулгүй болгох гэж энэ хаалгыг хаасан юм санжээ. 

	— Гэвч Александр Александровичийг нааш нь дуудъя гэж Широков зөвлөн хэллээ. 

	«Тогоог» гагцхүү Диегоний өрөө буюу эсвэл төв залуураас ажиллуулж болох байлаа. Диегоний өрөө ойрхон байсан учир тэнд Вьеньянийг аяархан өргөн оруулаад Ляо Сен Смирновыг дуудахаар гүйн одов. 

	Вьеньяний сэтгэл зовж байгаа нь илт байлаа. Тэр Широковт ямар нэгэн юм чанга хэлнэ. 

	— Вьеньянь «Тогоо» ажиллуулахаасаа айж байна. Тэр дэлбэрнэ гэдгээс биш, харин хүний амь сүйднэ гэдгээс айж байна гэж Широковын хэлэхэд Козловский,

	— Тэнд хүн биш галзуурсан амьтан бий гэж түүнд хэлээрэй гэв. 

	Одны онгоцны даргын өрөөний хананд олон тооны товч, бариул багаж бүхий том самбар байлаа. «Тогоог» яаж ажиллуулахыг Вьеньянь зааж өгөв. 

	Козловский самбар луу очиж Вьеньяний заасан бариулыг бариад,

	— Смирнов ирсэн үү? гэж асуухад Смирнов хаалгаар шагайж

	— Би энд байна. Николай Николаевич аа, хэрэггүй биш үү? гэлээ. 

	Тэр Козловскийн яах гэж байгааг нь шууд ойлгожээ. 

	— Мянга түмэн аргаас нэг горьдлоготой арга үлдсэн бол бид түүнийг хийх ёстой гэж мужийн намын хорооны дарга уурсангуй хэллээ. 

	Тэр ингэж хэлээд хоёр бариул хоёулыг нь эргүүллээ. 

	Бүх хүмүүс чих тавин чагнаж амьсгаа хураажээ. Вьеньянь хоёр гарынхаа урт урт хуруунуудаар нүүрээ таглажээ. 

	Гэвч юм бүхэн хуучин хэвээрээ хөлөг онгоц дотор өчүүхэн ч чимээ гарсангүй. 

	Гагцхүү нарийхан шилэн гуурсан доторх жижиг төмөр үрэл чичирхийлснээ дээшээ болж эхлэв. 

	Царай нь хувхай цайсан боловч тун тайван байсан Козловский,

	— Дэлбэрэлт болсонгүй. Хүний амь аливаа машинаас үнэтэй байдаг. Каллисто гарагт бидний адил ингэж үздэгт би баярлаж байна. Гэхдээ машин хүнээс илүү үнэтэй болох явдал байдаг. Бас тэгээд тэнд огтхон хүний үнэргүй юм байгаа гээд зэвүүцсэн янзтай инээж,

	— Тэнд хүний үнэргүй юм, хорт амьтан байгаа гэж давтан! хэлжээ. 

	— Тогоог зогсоо. Тэнд амьд юм огт үлдээгүй гэж Смирнов чичирхийлсэн хоолойгоор хэллээ. 

	ЁСТОЙ ЭМНЭЛЭГ ГЭЖ ЭНЭ ДЭЭ!

	Хуаранд болсон явдлын тухай тэр дор нь Москвад мэдэгдсэн учир хорлон сүйтгэлтийг мөрдөн байцааж, хор уршгийг нь арилгах арга хэмжээ авах засгийн газрын комисс үдийн хойхно иржээ. Тэр комиссын бүрэлдэхүүнд Зөвлөлтийн том том мэргэжилтнүүд оролцож академич Неверов даргалсан байв. 

	Куприяновын хүссэн ёсоор Вьеньяний мөрөнд орж тогтсон хоёр сум авах нэрт мэс засалчийг академийн ерөнхийлөгч Неверов бас авч иржээ. Каллистогийн одон орны судлалчийн бие сайн байсан боловч мэс засал хийж сум авах нь зайлшгүй байжээ. 

	Мэс заслыг хуаранд хийхийг зүрхлээгүй байна. Тэр өдрөө Вьеньянийг түргэн тусламжийн нисэх онгоцоор Курск хотноо аваачиж мэс заслын эмнэлэгт хэвтүүлжээ. Лежнев Каллистогийн эрдэмтэнд хэлмэрчлэхээр түүнтэй хамт Курск очжээ. Широков хуаранд байх хэрэгтэй байсан ажээ. 

	Куприянов Каллисто хүний бие махбодын онцлогийг мэс засалчид тодорхой хэлж өгч энэ завсар авсан рентген зургийг үзүүлжээ. Каллисточууд өөрсдийгөө профессор Куприяновт дуртай судлуулж байсан учир тэр тэдний биеийн дотоод байдлыг сайн мэддэг болжээ. 

	Каллисто хүний биеийн дотоод байдал Дэлхийн хүнийхээс тун бага ялгаатай ажээ. Уураг тархи, мэдрэлийн тогтолцоо, амьсгалын эрхтэн, зүрх судас, ходоод тэргүүтэн хүнийхтэй яг адил юм. Каллисто хүний яс Дэлхийн хүний ястай адил боловч нэлээд их зузаан, хавирга нь ес биш, харин арван нэг байв. Онцын ялгаа гэвэл: Каллисто хүний дотоод эрхтнүүд хүний эрхтнээс эсрэг байрлалтай байсанд оршино. Үүнд Каллисто хүний зүрх, ходоод баруун талдаа, элэг нь зүүн талдаа байх жишээтэй. 

	Ю Синжоу энэ онцлог ялгааг мэдэж байсан болов уу? Мэдэж байсан учир зүрхийг нь онохоор буудсан байжээ. Энэ бүхнийг мэдэж байсанд гайхах юм байхгүй, яагаад гэвэл хуарангийн ажлын бүх ололт дүнг Дэлхий даяар тодорхой мэдэж байсан юм чинь. Зөвлөлтийн эрдэмтэд каллисточуудаас мэдсэн бүхнээ нуухыг бодоогүй. 

	— Одоо би энэ бүхнийг мэдсэн хойно мэс заслыг тун тайван хийж, үр дүн сайн болно гэдгийг батлан хэлж чадах байна гэж мэс засалч хэлжээ. 

	Харин мэс засал хийгдээгүй. Вьеньянь Синьггүйгээр мэс засал хийлгэхгүй гэж эрс татгалзжээ. Курскын мэс заслын ерөнхий эмч профессор Стесенко энэ тухай Куприяновт тэр дор нь мэдэгдэж,

	— Мэс заслыг нэн даруй хийх шаардлагатай байна. Идээлж мэднэ. Өвчтөний халуун дөчин нэг байна гэхэд Куприянов

	— Үүнд санаа зовохын хэрэггүй. Каллисто хүний биеийн халуун биднийхээс их. Гучин ес долоо гэдэг хэвийн халуун гэсэн үг. Аймшигтай юм алга байна. Би одоо Синьгтэй ярилцъя гэжээ. 

	Хордолтоос бүрэн сайжраагүй байгаа каллисточуудын санааг зовоохгүй гэж шөнө хөлөг онгоцонд болсон явдлыг тэдэнд хэлээгүй байжээ. Тэднийг хорлох гэсэн гэдгийг ганц Синьгт хэлсэн боловч Вьеньянь шархадсан гэдгийг бас л хэлэлгүй өнгөрүүлжээ. Куприянов Широковыг дагуулан каллисточуудын майхан руу оджээ. 

	Одны жуулчдын биеийн байдал ямар ч аюулгүй болсон боловч сул байв. Тэд Куприянов, Синьг хоёрын шаардлагаар хэвтсээр байлаа. Хүнд аюултай хор болдог хөхөмдөг хүчлийн давс каллисточуудыг үхүүлж чадсангүй. Тэднийг ямар хороор хорлох гэснийг Синьг мэдсэн дор энэ азтай явдлын шалтгаан мэдэгдсэн юм. Каллистод химийн шинжээрээ Дэлхийн гашуун бүйлстэй адил нэгэн ургамал ургаж газар сайгүй хоолонд хэрэглэгддэг юм байжээ. Энэ ургамлын (гадаад байдлаараа бүйлстэй огт төсөөгүй) жимс бүйлсний нэгэн адил хөхөмдөг ус төрөгчийн хүчилтэй бөгөөд түүнд нь каллисточуудын бие махбод дасаж хөхөмдөг хүчлийн давснаас гаргаж авдаг Дэлхийн бүх хор тэдэнд хүчтэй нөлөөлөх чадалгүй болсон учраас хор тэднийг үхүүлж дийлсэнгүй. 

	Гэвч хорны хэмжээ их байсан болохоор Куприянов хүчтэй арга хэмжээ аваагүй сэн бол үүнээс дор юм болох байжээ. Профессор хамаг анхаарлаа Синьг дээр тавьсан нь зөв болж Каллистогийн эмч түргэн ухаан орж, түүний заавраар бусад нөхдөд нь дахин тариа хийжээ. Түрүүн хийсэн тариа багадсан байжээ. 

	Энэ үеэс одны жуулчдын амь нас аюулгүй болж тэд удалгүй бүрэн эдгэрэх болжээ. 

	Хүнийг гарцаагүй үхүүлэх энэ хорны хэмжээ каллисточуудыг үхүүлж чадахгүй гэдгийг хорлон сүйтгэгч мэдээгүй ажээ. 

	Синьг өөрийг нь сайн мэддэг Ю Синжоу тэднийг хорлох гэсэн гэж хэлэхэд онц гайхсангүй. Тэр Дэлхийн тухай, түүн дээрх зөрчлүүдийн тухай сайн мэддэг болсон учир «сэтгүүлч» хорлох гэсний учрыг төвөггүй ойлгожээ. 

	Харин Куприянов түүнийг майхнаас дуудан гаргаж Широковоор хэлмэрчлүүлэн Вьеньяний тухай хэлэхэд сэтгэл нь ихэд түгшиж,

	— Энэ тухай тэр дор нь над хэлээгүй тань муу байна. Вьеньянийг эндээс аваачихын хэрэг огт байгаагүй гэжээ. 

	— Бид аль болох сайн юм хийхийг бодсон юм. Мэс засал хийхээс өөр арга байхгүй. Хоёр сумыг авах хэрэгтэй. Бид Москвагаас хамгийн сайн мэс засалчийг дуудаж ирүүлсэн гэж Широков хэлжээ. 

	— Би та нарын сайн санааг мэдэж байна. Та нар бидэнтэй сайхан харилцаж байгааг бид мэдэж байна. Харин мэс засал хийхийн хэрэг байхгүй. Бидэнд өөр арга бий. Манай анагаах ухаан аль эртээс мэс засал хийдэггүй болсон юм. Эмнэлэг сайн хөгжөөгүй үед мэс засал хэрэгтэй зүйл байсан. Надыг аль болох түргэн Вьеньянь дээр хүргэж өгөөрэй гэж Синьг хэлжээ. 

	— Харин өөрийн тань бие ямар байна? гэж Куприянов асуув. 

	Куприяновын асуусныг Широков орчуулж өгөхөд Синьг,

	— Явж чадахаар бие сайн байна. Муу байсан ч би явах хүн. Миний байдал аюултай биш, харин Вьеньяньд заавал түргэн тусламж үзүүлэх ёстой гэлээ. 

	Тийм ийм гэж эсэргүүцэхийн аргагүй байсан учир Синьгийг хөнгөн тэргээр Курск руу явуулахдаа гуйн хүссэн ёсоор нь хуаранд тун хэрэгтэй байсан Широковыг аргагүй хамт явуулах хэрэгтэй болжээ. Засгийн газрын комиссын инженерүүд техникийн зөвлөгөөн аль болох түргэн хийе гэсэн учир түүн дээр ганц Ляо Сен хэлмэрчилж яахин дийлэх билээ дээ. 

	— Над хэлмэрч эмч хэрэгтэй гэж Синьг хэлжээ. 

	Каллисто эмчийн хүслийг хөсөрдүүлэх аргагүй байсан учир Широков түүнтэй хамт явж, техникийн зөвлөгөөнийг хойшлуулахаас өөр аргагүй болжээ. Одны онгоцны ерөнхий инженер Вьеньяний бие төдий л засраагүй, түүнийг тайван байлгах хэрэгтэй байсан учир Куприянов техникийн зөвлөгөөн хойшлогдсонд баярласан байна. 

	Синьгийн хүссэн ёсоор түүнийг Курскт очиж байгааг хэн ч мэдсэнгүй (Профессор Стесенкоос өөр) Синьг хотын хүн ам өөрийг нь угтахыг хүсээгүй ажээ. 

	Биднийг баяр ёслолын байдлаар угтуулах гэж та нар хүсдэг бол Москвад угтуулахад болно, одоо миний хувьд ийм юм хэрэггүй гэж Синьг Широковт хэлжээ. 

	Синьг замдаа Дэлхийн аж төрлийн тухай, эдийн засгийн байгуулал, улс түмний ялгааны талаар Широковоос асууж, янз бүрийн үндэстэн ястан байдгийг тун их гайхжээ. (Каллисто гарагт дээр үеэс нэг үндэстэн суудаг байсан юм санжээ)

	— Танай энд олон янзын хэл байдаг болж байна уу? Та нар нэг нэгэнтэйгээ яаж хэл нэвтрэлцдэг юм бэ? гэж Синьг асуужээ. 

	Синьг Курск хүрээд дуугарахаа больжээ. Курск бол өөрийн нүдээрээ үзэж байгаа Дэлхийн анхны том хот нь байв. Түүний гонзгой бор нүд байшингаас хүн, машинаас трамвай, троллейбусанд шилжин гүйнэ. Ийм юмс хараад Синьгт ямар сэтгэгдэл төрж байгаа нь царайг нь харахад мэдэгдэхгүй байсан боловч Широковоос ямар нэгэн юм асуухад сэтгэл нь хөдөлснөөс болж хоолой нь илт чичирхийлж байв. 

	Профессор Стесенко Каллисто эмчийг баяр хөөр болж угтжээ. Тэр Вьеньянийг харж дассан учир Синьгтэй ердийн байдлаар мэндчилжээ. Түүний урьдчилан сануулсан эмнэлгийн ажилтнууд ер бусын зочныг тоохгүй байгаа юм шиг дүр үзүүлнэ. 

	Вьеньянь тусгай тасагт хэвтэнэ. Тэднийг Вьеньяний тасагт ороход тэр цагаан халаад өмссөн Лежневтэй ямар нэгэн юм ярилцаж байв. 

	Дэлхийн эмнэлгийн хувцас өмссөн одон орны судлалчийг харахад ердийн негр хүн шиг харагдах боловч негрийнхээс шал өөр нүүр царайг нь харахад негр биш гэсэн бодол төрмөөр ажээ.

	Тэр Синьгийг хараад ихэд баярлан олон юм асууж эхлэв. Синьг асуусан бүхэнд нь хариулах авч өөрсдийнхөө хордсон тухай юу ч хэлэхгүй байв. Тэдний ярилцахыг сонсож байсан Широков одны онгоц дотор Вьеньяньд эмнэлгийн тусламж үзүүлж байхдаа энэ талаар бас юу ч хэлээгүйгээ санаж баярлана. Тийм юм өвчтөний сэтгэлийг зовоох учир хэлсний хэрэггүй гэж Синьг үзсэн бололтой. 

	Вьеньянийг удаан, нарийн үзжээ. Стесенко Синьгийн асуусан болгонд тодорхой хариулна. Хэлмэрч Широков эмч болохоор харилцан хэл нэвтрэлцэхэд тун амар байв. 

	Синьг үзэж гүйцээд,

	— Маргааш өглөө Вьеньянь хуарандаа буцна гэж хэлэхэд Стесенко,

	— Миний бодож байгаагаар, мэс заслын дараа эндээ тав орчим хонох хэрэгтэй гэлээ. 

	— Синьг мэс засал хийх гээгүй байна гэж Широков хэлэв. 

	Энд байсан Москвагийн мэс засалч гайхан нүд нь орой дээр нь гарав. 

	— Харин хоёр сумыг яах вэ? Тэндээ байг гэж үү? гэж түүний асуухад Широков,

	— Каллисто эмнэлэг өөр аргатай хэмээн нөхөр Синьг хэлсэн гэж хариулжээ. 

	— Тэгвэл тун сонин арга байх нь ээ. 

	— Өвчтөнд та нар ямар хоол өгч байна? гэж Синьг асуухад Широков. 

	— Танайхны иддэг хоол өгч байгаа. Би Вьеньяньд танай хоолноос өгч явуулсан юм гэлээ. 

	— Сайн байна. 

	Синьг авч ирсэн хайрцгаа онгойлгов. Хайрцгийн таг дээр байгаа ногоон одны зураг бол Дэлхийн улаан загалмайн тэмдэгтэй адил гэдгийг Широков мэджээ. Синьг хайрцгаасаа хэд хэдэн шилэн сав, шарх боох зүйлс гаргаад халуун ус авчрахыг хүслээ. 

	Лежнев, гурван эмч Каллисто эмчийн юу хийхийг амьсгаа хураан сэтгэл хөдлөн ажиглана. 

	Эхлэх үү? гэж Синьг асуухад Вьеньянь,

	— Эхэл дээ! гэж хариулжээ. 

	Тэр хоёрын ингэж товч ярилцахыг тэнд байсан хүмүүс дотроос зөвхөн Широков Лежнев хоёр ойлгожээ. 

	Синьг таван хэсэг жижиг даавуу гаргаж шилэн савтай шингэн юманд норгоод нэгийг нь өөртөө авч хоцроод дөрвийг нь Широковт өгч,

	— Үүгээр хүн бүхэн ам хамраа таглаарай гэжээ. 

	Хэлсэн ёсоор цөмөөрөө түргэн ам хамраа таглахад сулхан мөртөө эвгүй үнэр ханхлах ажээ. 

	Синьг өөр нэгэн шилэн савтай юм авч Вьеньяний аманд тулган бариад өөрийнхөө ам хамрыг таглаж байгаад шилний төмөр бөглөөг түргэн онгойлгоод хаажээ. 

	Вьеньянь дотогшоо амьсгалсан дороо толгой нь дэрэн дээрээ өөрийн эрхгүй унаж, нүдээ аньжээ. Тэр нүд ирмэх зуур унтах шиг боллоо. 

	Синьг амаа тагласан даавуугаа авч халуун устай сав руу хаяхад бусад хүмүүс дуурайн хаяжээ. 

	— Би Вьеньянийг унтуулж орхилоо. 

	Одоо өвдөхийг мэдэхгүй гэж Синьг хэлэхэд профессор Стесенко,

	— Энэ юм нь манай хлороформоос хамаагүй илүү юм гэв. 

	— Вьеньянийг эргүүлэлцээд өгнө үү гэж Синьг гуйлаа. 

	Вьеньянийг аяархан доош нь харуулж хэвтүүлэхэд Синьг боодлыг сурамгай тайлав. Сумны хоёр шарх гарч ирэхэд Каллисто эмч түүнд шар өнгөтэй тос түргэн нямбай гэгчийн зузаан түрхээд жирийн марльтай адилхан цагаан юмаар бүтээв. 

	Нөгөө хайрцгаасаа таг дээрээ ясаар хийсэн юм шиг жижигхэн дугуй бариул нарийхан хуваарь бүхий зүүтэй жижигхэн хүлээн авагч шиг ямар нэгэн багаж гаргаж ирэв. Синьг тэрхүү багажаа Вьеньяний яг шарх дээр тавиад нэг бариулыг алгуур болгоомжтой эргүүлж эхэллээ. 

	Хуваарийн нарийхан зүү зүүн гар тийшээ хөдөлж шуугих чимээ гарна... 

	Синьг багаж, шарх дээр тавьсан марлиа түргэн авахад зузаан түрхсэн тосон дотор нунтаг тугалга цацсан юм шиг хэсэг газар гялтганан гэрэлтэж харагдав. Каллисто эмч хуучин тосыг болгоомжтой бөгөөд шаламгай гэгчийн арчаад шинэ тос түрхэж бооход нь Вьеньянийг гэдрэг харуулж хэвтүүлжээ. 

	Энэ бүх ажил гурваас илүүгүй минут эзэлжээ.

	Тэр таван минут болоод ухаан орно. Үдэш болоход шарх ул мөргүй бүрэн эдгэрнэ. Маргааш Вьеньянийг хуаранд буцааж болно гэж Синьг хэллээ. 

	— Харин сумыг яах вэ? гэж Широковын асуухад Синьг,

	— Хоёр сум авсан. Тэр байна! гэж шарх дээр тавьсан марль тос хаясан төмпөнтэй ус руу заалаа. 

	Профессор Стесенко, Широков, Москвагийн мэс засалч гурав дуугүй бие бие рүүгээ харжээ. Цус гаргахгүй түргэн хийсэн энэ мэс засал тэднийг ихэд гайхуулжээ. 

	Тэгж байснаа Стесенко,

	— Ёстой эмнэлэг гэж энэ дээ! гэж хэлэхэд Москвагийн мэс засалч,

	— Тийм ээ, сурч авмаар юм гэж сүүрс алджээ. 

	Синьгийн хэлснээр таван минут болоод Вьеньянь нүдээ нээгээд,

	— Гүйцсэн үү? гэж асуув. 

	Синьг толгой дохилоо. 

	— Бие тань ямар байна? Толгой өвдөхгүй байна уу? гэж Широковын асуухад Вьеньянь,

	— Үгүй! гэлээ. 

	— Хайрцагт юмаа эргүүлэн хийж байсан Синьг,

	— Толгой юунд өвдөх билээ гэв. 

	— Энэ мэс заслынхаа нууцыг хэлж өгөх юм бол Зөвлөлтийн анагаах ухаан танд хязгааргүй баярлах болно гэж түүнд хэлж өгнө үү гэж Стесенко Широковоос гуйхад

	— Эдэнд биднээс нуух юм гэж огт байхгүй. Мэддэг чаддаг бүхнээ бидэнд хэлж өгнө гэж Широков хариулав. 

	Синьг өвчтэй нөхрийнхөө дэргэд үлдье гэсэн учир Широков ганцаараа буцжээ. 

	Широков эмнэлэгт болсон бүх юмыг Куприяновт тодорхой хэлэв. Профессор бодлогошрон толгой сэгсэрнэ. 

	— Энэ хөлөг онгоцны ирсэн явдал зөвхөн анагаах ухааныг урагш нь асар хөгжүүлээд зогсохгүй гэж тэр хэллээ. 

	Өөрийн нь байхгүй хойгуур Москвагаас Ю Синжоу гэгчийг баривчлахыг тушаасан цахилгаан ирснийг Широков дуулав. Энэ цахилгаан хуаранд болсон явдлаас хойш яг арван хоёр цагийн дараа иржээ. Жинхэнэ Ю Синжоу амьд бөгөөд сайжирч байгааг хуарангийнхан дуулж баярлацгаажээ. Ийнхүү хорлон сүйтгэх оролдлого нь нэг ч хүний амь нас хөнөөхгүйгээр өнгөрчээ. 

	Хятад сэтгүүлчийн нэр зүүж хуаранд чухам хэн гэгч этгээд ирсэн нь тэрхэн үедээ мэдэгдэхгүй өнгөрчээ. Үүнийг сонирхсон хүн ч байсангүй. 

	Ялт төлөвлөгөө зохиогчдын бодсон шигээр биелж амжсангүй; хөнөөх гэсэн бүх хүмүүс нь эсэн мэнд үлдлээ, энэ л хамгийн чухал нь байсан юм. Хорлон сүйтгэгч одны онгоцны «зүрхийг» хэр зэрэг гэмтээсэн нь ойрын үед мэдэгдэнэ. «Тогоо» хэвийн байдлаар ажилласан болохоор хорлон сүйтгэгч түүний гол хэсэгт хүрч чадаагүй гэж найдаж болох юм. 

	«Тогоон» өрөө хаалттай байсан, нөгөө хаалгыг бас дотроос нь түгжсэн байснаас үзэхэд хорлон сүйтгэгч саад учирч магадгүй хэмээн ямар ч юм бодож байсан ч зорилгодоо хүрэх арга хэмжээ авсны баталгаа буюу. 

	Дайсан анхлан ямар төлөвлөгөөтэй байсныг хэн ч мэдэхгүй байсан боловч илрэх аюул тулгарсныг мэдмэгцээ цаашдын хувь заяагаа бодохгүй шулуудсан бололтой байв. 

	Дайсан гав ганцхан зүйлд алджээ. «Тогоог» өөр тасалгаанаас ажиллуулж болно гэдгийг тоогоогүй үүнийг мэдэхгүй байсан ч байж мэднэ, эсвэл Вьеньянь алагдсан, бусад каллисточууд хордож үхсэн гэж бодсон ч байж болох юм), үүнээс болж тарчлан үхжээ. «Тогоо» ажиллаж эхэлмэгц тасалгааны халуун мянган градуст хүрдэг байжээ. 

	Дайсны болгоомжлол сүрхий бэрхшээл учруулжээ. «Тогооны» өрөөнд орохын тулд хаалгыг нь онгойлгох арга олох хэрэгтэй болжээ. Энэ бол засгийн газрын комиссын өмнө тулгарсан техникийн анхны асуудал байлаа.

	Хаалганы оньс хана дотор байсан бөгөөд товчийг нь нэгэнт салгасан бол гаднаас нь цахилгаан залгахын аргагүй юм байжээ. 

	Каллисточууд хөлөг онгоцныхоо хананы бөхөд бүрэн итгэж байсан хэдий боловч аливаа тохиолдлоос болгоомжилж хаалга бүрийн товчийг гар бариулаас салгахын хамтад өрөөний дотор хүйтрэхэд өөрөө салдгаар хийсэн юм санжээ. 

	Хэрэв маш их хурдтай солир хөлөг онгоцны ханыг тохиолдлоор цөм цохих юм гэхэд тэр нүхээр орсон орчлонгийн хүйтэн хаалганы оньсыг агшин зуур салгаж хаалга нээх нөхцөлгүй болгох юм. «Тогооны» өрөө яагаад ч ийм аюул учрамгүй газар байсан бөгөөд хаалгыг нь бусад өрөөний адил зохион байгуулалттай хийсэн байна. 

	Хөлөг онгоцонд ийм аюул тохиолдоно гэдгийг каллисточууд урьдаас мэдэж чадах байсан гэж үү?


ГУРАВДУГААР БҮЛЭГ

	УДААШРУУЛЖ БОЛОХГҮЙ

	Засгийн газрын комиссын инженерүүд Куприяновыг шаргуу гуйсны үр дүнд тэр аргагүй буулт хийж, «маргааш» нь биш, харин тэр өдрөө одны онгоцны дарга Диегонь, ахлах инженер Мьеньонь хоёрыг оролцуулан техникийн зөвлөгөөн хийжээ. Хэлмэрч зүй ёсоор Широков болжээ. 

	Одны онгоцны «зүрх» ноцтой гэмтсэн бол түүнийг засах талаар ямар арга хэмжээ авах ёстойг түргэн шийдвэрлэх явдал маш чухал гэдгийг Куприянов ойлгож байсан боловч бусдаасаа илүү хүчтэй хордсон Мьеньоний биеийн байдал хүндрэхээс болгоомжлон зөвлөгөөнийг хойшлуулах гэж зүтгэсэн юм санжээ. Диегонь нь бүр эрүүл болсон байв. Синьг явахынхаа өмнө хорлон сүйтгэлтийн тухай нөхдөдөө хэлсэн байсан болохоор каллисточууд өөрсдөө энэ зөвлөгөөнийг түргэлэхийг бас шаарджээ. Куприянов хоёр талын ийм шахалтад автагдан «анагаах ухааны» шаардлагаасаа аргагүй ухарчээ. Гэвч Куприянов Широковыг Синьгтэй утсаар яриулж. , каллисто эмч зөвшөөрсний үндсэн дээр Мьеньонийг босохыг зөвшөөрсөн байна. 

	Үдэш орой Куприяновын майханд угтах бүлэг Засгийн газрын комиссын бүх гишүүд, одны хоёр жуулчин цугларчээ. 

	Профессор Смирнов одны онгоцны хаалганы зохион байгуулалтыг цугларагсдад танилцуулж, миний бодож байгаагаар ханы нь цоолохоос өөр арга байхгүй, тэгэхэд хөлөг онгоцны их бие, тасалгааны хануудыг хийсэн хайлш бол ямар ч багажид дийлэгдэшгүй хатуу гэдгийг дурдаад

	— Төмөр огтлох цахилгаан нумын, хийн, илчний аргын аль алин нь энэ хайлшинд ямар ч ашиггүй. Энэ аргууд гурваас дөрвөн мянгаас хэтрэхгүй градусын халуун гаргадаг бол каллистогийн төмрийг хайлуулахад арван нэгэн мянгаас багагүй халуун хэрэгтэй гэлээ. 

	Эд өөрсдөд нь «каллистогийн» ширэх багаж маягийн юм байхгүй юм болов уу? гэж Неверов асуухад Смирнов,

	— Миний мэдэж байгаагаар байхгүй. Эд хөлөг онгоцныхоо бие ангийн бөхөд бүрэн итгэж засвар хийх шаардлага гарна гэж бодоогүй юм гэжээ. 

	Хоёр каллистогийн дунд сууж байсан Широков хүмүүсийн хэлсэн бүхнийг үг алдалгүй орчуулан хэлж байв. Хөлөг онгоцонд ширэх багаж байхгүй гэдгийг Мьеньонь батлан хэлээд,

	— Хорлон сүйтгэгч «тогооны» тэнд хэчнээн удсан бол? гэж асуув. 

	— Бүтэн хагас цаг орчим

	— Ийм хугацаанд машины бүрхээсний гадуур талыг ч салгаж чадахгүй. Харин машины бүрхээсийг авахгүйгээр юу ч эвдэж чадахгүй. Тэгэхлээр ханыг цоолоод дахин ширэхээс өөр аюул болоогүй гэж Мьеньонь хэлж байна гэж Широков хэлмэрчлэв. 

	— Манай ширэх багаж дөрвөн мянган градусаас илүү халуун гаргаж чадахгүй гэдгийг Мьеньоньд хэлээрэй. 

	— Би түрүүнд хэлчихсэн. 

	— Хэт өндөр үелзлийн гүйдлээр төмрийг уярааж болох юм. Энэ талаар ямар саналтай байгааг асуугаарай гэж Засгийн газрын комиссын нэг инженер асуулаа. 

	Үүнийг орчуулах гэж их удав. Техникийн ийм нарийн юмыг орчуулахад Широковын каллисто хэлний мэдлэг аргагүй дутаж байлаа. Зураг, тооны ухааныг хослон хэрэглэсэн профессор Смирновын туслалцаатайгаар арайхийж ойлгуулжээ. 

	— Ингэж болохгүй. Ингэвэл хайлшны чанар алдагдана гэж Мьеньонь хариулжээ. «Чанар» гэдэг үгийг орчуулж чадаагүй боловч утгаар нь тэр үгийг ойлгоцгоожээ. 

	Байдал хүнд байлаа. «Тогооны» өрөөнд орох, дэлхийн техникийн туслалцаа хэр зэрэг их хэрэгтэй болохыг аль болох түргэн мэдэх хэрэгтэй байв. Гэтэл хаалга онгойлгох арга олдоогүй үед үүнийг яаж мэдэх билээ дээ?

	— Диегонь ямар нэгэн багаж хийж болох болов уу гэж асуугаад байх шиг байна. Би үгийг нь сайн ойлгохгүй юм... Тэр багажийн зураг одны онгоцон дотор байгаа юм байна гээд Широков Ляо Сен руу эргэж, —Тэгж байх шив дээ? гэж асуухад хятад эрдэмтэн,

	— Миний ойлгосноор тэгж байна гэлээ. 

	Засгийн газрын комиссын инженерүүд бие бие рүүгээ харцгаалаа. 

	— Үүнд юу юу хэрэгтэй гэдгээс болох эсэх нь хамаарна. 

	Хэлмэрчид техникийн үгийн бэрхэд орооцолдохын хэрээр зөвлөгөөн сунжирч байв. Бараг техникийн үг бүрийг тун янз бүрийн аргаар орчуулахад хүрч байлаа. Хэлмэрчлэхэд Смирнов, Манаенко, Аверин нар бас оролцох болжээ. 

	Хоёр каллистод Вьеньяний шархадсан гэдгийг тун санамсаргүй шалтгаанаас хэлэх хэрэгтэй болжээ. Мьеньонь Широковын одны онгоцонд нисэж очоод ном, ямар нэгэн багажийн зураг аваад ир гэж гуйсан учир Вьеньяний шархадсаныг аргагүй хэлэх болжээ. 

	— Вьеньяньд энэ зурвас өгвөл тэр олоод өгнө гэж Мьеньонь хэлжээ. 

	Мьеньонь ингэж байна гэж Широковын хэлэхэд Куприянов

	— Вьеньянийг очихоос нааш түүний тухай битгий хэлээрэй гэж Синьг гуйсан юм сан. Одоо яая гэх вэ? Хэлчхээрэй! гэжээ. 

	Вьеньяний шархадсан тухай мэдээ каллисточуудыг зүй ёсоор ихэд мэгдүүлжээ. Мьеньонь харайн босож майхан дотуур тэвдсэн байдалтай явж Диегоньд ямар нэгэн юм хэлэхэд одны онгоцны дарга дуугүй мөрөө хавчисхийв. 

	Широков, Ляо Сен хоёр дургүйцсэн байртай хөмсөг зангидахыг Куприянов харав. Тэр хоёр каллисто инженерийн хэлсэн үгийг орчуулж өгсөнгүй. 

	Мьеньонь Широковын дэргэд очиж,

	— Би өөрөө онгоц руугаа очихоос биш дээ. Надтай хамт яваарай! гэжээ. 

	Тэд гарч одлоо. 

	— Битгий уурлаарай! гээд Мьеньон гараа өгөхөд нь (Каллисточууд оросын энэ заншлыг дагадаг болсон юм санжээ) Широков гарыг нь атгаж,

	— Би юу гэж уурлах билээ дээ? Танайх тун зөв. Гэхдээ таны үг бүх хүн төрөлхтөнд тохирохгүй л дээ гэхэд Мьеньонь 

	— Би үүнийг мэдэж байна гэв. 

	— Бид энэ үгийг хүмүүсийн ухамсраас арилгахын төлөөнөө тэмцэж байгаа юм. 

	— Энэ ч тийм амархангүй манай Каллистод хүмүүсийн хоорондын харилцаа бүр дээр үед өөрчлөгдсөн боловч намайг тийм үг хэлснийг та сонссон шүү дээ. 

	— Өнгөрсөн үеийн юм ой ухаанд удаан хадгалагдаж байдаг гэж Широков хэллээ. 

	Мьеньон хөлөг онгоцноос хэрэгтэй юмсаа аваад доошоо бууж, «тогооны» өрөө, түүний хоёр хаалгыг сайтар ажиглан харж байснаа

	— Бид энд ортол урт хугацаа хэрэгтэй болно доо. Танай нөхрийн хүүр.. гэхэд Широков гомдсон байртай. 

	— Тэнд манай нөхөр байхгүй! Тэнд дайсны хүүр байгаа, аа... аа... 

	Широков «Бузар амьтан» гэж хэлэх гэсэн боловч Каллисто хэлээр юу гэдгийг мэдэхгүй учир хэлж чадсангүй:

	— Би өнөөдөр буруутаад болохоо байлаа. Уучлаарай! Би тэгж хэлэх гээгүй юм сан. Хөлөг онгоцыг хорлож, Вьеньянийг шархдуулсан явдал миний ухаан санааг самууруулж орхилоо гээд

	— Бид цөмөөрөө тун эвтэй гэж тайлбарласан байртай нэмж хэлжээ. 

	— Би таныг ойлгож байна. Тэгэхээр таны «алдаанд» юунд уурлах билээ гэж Широков хэллээ. 

	— Тэр хоёр нисдэг тэргээр хуаран руу буцах замдаа «Эд бидний талаар дотроо юу гэж бодож байдаг бол? Бидний талаар өөр хоорондоо юу ярилцдаг бол? Биднийг зэрлэгүүд гэж үзэж, дэлхийн хүний учруулсан хор хөнөөлд үхтлээ дургүйцэж байж ч мэдэх юм. Тэдний баярласан, элэгсэг, сайхан зан зөвхөн өнгөн талд нь байж болох юм» гэж Широков дотроо бодож явжээ,

	Ийм бодол Широковын сэтгэлийг зовоож, одоохондоо хариулж болохгүй байв. Яваандаа бүх юм тодорхой. Широков өөрөө өөр ертөнцөөс ирсэн эдгээр хар арьстай хүмүүст үнэн голоосоо дуртай болохоороо тэднийг хүмүүстэй өнгөн талдаа хуурамчаар харилцаж байна гэж бодоход хэцүү байжээ. Хуарангийн бүх хүмүүс каллисточуудын үнэнчид итгэсэн байв. Тэдний илэн далангүй байдал, каллистогийн техникийг мэдэхэд нь дэлхийн эрдэмтдэд туслах гэсэн хүсэл, хүмүүст бүрэн итгэсэн явдал зэрэг нь хүмүүсийг ах дүү шигээ үзэж байгааг гэрчилж байлаа. Гэвч тэдний энэ бүх өнгөн талын байдал бол сайн сэтгэлийн илрэл гэсэн бодол Широковт төрөхгүй байв. Тэр каллисточуудын дотоод санааг мэдэхийг хүсэж байв. Яагаад? Тэр өөртөө ийм асуулт орж ирсэнд дургүй байжээ. 

	Тэр хоёр майхандаа буцаж ирэхэд нь зөвлөгөөнд оролцогчид тэсэж ядан хүлээж байлаа. 

	Мьеньонь каллистогийн ширэх багаж, түүний зургийг задлан зурсан ном авч иржээ. 

	Тэр багажийг хийхийн өмнө одны онгоцыг хийсэнтэй адил төмөр хайлш гарган авах, одоо болтол дэлхийд мэдэгдээгүй байсан тэр хийг нийлэг аргаар гарган авах хэрэгтэй болжээ. Каллистогийн ширэх багаж, хийгээр ажилладаг ажээ. Засгийн газрын комиссын нэг инженер,

	— Энэ бол нэг өдрийн дотор хийчхэж болох юм биш байна. Гэхдээ хийж болохгүй юм ч биш байна. Удаашруулж болохгүй. Хаалга нээсэн хойно шинэ юм ч гарч ирж мэднэ. Маргааш өглөө Москвад буцаж энэ ер бусын захиалгыг ямар үйлдвэрт өгөхөө шийдвэрлэе гээд Каллисто нарын дотроос хэн нь бидэнд зөвлөж байхаар явах бол? гэж Широковоор дамжуулан асуухад Диегонь

	— Мьеньонь, Ньяньиньгь хоёр явна гэж хариуллаа. 

	— Ньяньиньгь гэдэг бол хөлөг онгоцны туслах инженер бөгөөд химич хүн гэж Широков тайлбарлан хэлжээ. 

	Хэлмэрч хүн зайлшгүй хэрэгтэй гэхэд Куприянов:

	Петр Аркадьевич эндээ байлгүй болохгүй гэж яаран хэлжээ. 

	Тэр хайрт шавиа өөрөөсөө холтгох дургүй байв. Широковын өөрөө хүртэл зүрхлэх байсан далдын санааг нь профессор нь аль эрт гадарласан юм санжээ. Надаас хол явбал энэ санаа нь улам газар авахаас сайн юм болохгүй. Широков дахин сайн бодож энэ бодлоо орхих байх гэж Куприянов горьдож байсан юм байв. 

	— Та нартай хамт Лежневийг явуулах шив дээ гэж Козловский хэлэв. 

	Тэгээд Лежневийг хэлмэрчээр явуулахаар тогтоцгоожээ. Лежнев маргааш нь Вьеньянь, Синьгийн хамт хуаранд буцаж ирэх ёстой байжээ. 

	— Арван нэгэн мянган градусын халуун даах чадалтай төмөр гаргаж авна гэдэг бол амаргүй хэрэг. Ийм төмөр гаргаж авч чадахгүй бол өндөр үелзлийн гүйдэл хэрэглэхээс биш дээ. Тэгвэл бага халуунаар хайлуулж чадна гэж Неверовын хэлэхэд Мьеньонь,

	— Тэгж болохгүй гэдгийг би түрүүн нэгэнт хэлсэн билээ. Гэвч өөр арга олдохгүй бол хаалганы төмрийн чанарыг муутгах тэр аргыг хэрэглэх биш дээ гэж хэлэв. 

	Зөвлөгөөн тарж, Широковтой хамт «гэр» рүүгээ явах замдаа Куприянов

	— Мьеньонь юу гэж хэлсэн бэ? Чи түүний үгийг яагаад орчуулаагүй вэ? гэж асуухад Широков:

	— Түүний хэлсэн үгийн утга гэвэл гомо гомини люпус эст10. Түүний хэлдэг үнэндээ зөв дөө гэв. 

	— Зөв нь зөв, гэхдээ дэлхийн бүх хүний хувьд тийм биш гэж Куприянов хэллээ. 

	— Би түүнд тэгж хэлэхэд тэр тийм гэж хэлсэн гэж Широков хариулжээ. 

	НОГООН ГАРАГ

	Тэр оройгоо Широков Диегоньтой маш удаан ярилцжээ. Энэ бол Каллистогийн одны жуулчдын майханд үүссэн ярианы үргэлжлэл байжээ. 

	Вьеньяний шархадсан тухай хэлж болохгүй гэж Синьгийн хэлснийг Мьеньоньд хэлжээ. Мартсан байсан болохоор тэр нөхдөдөө цөмийг нь хэлжээ. 

	Широков Мьеньоний үг бүрийг тун анхааралтай сонсож байжээ. Вьеньянийг хорлосны шалтгааны бурууг хэлчхэж магадгүй гэж Широков болгоомжилсон хэрэг байв. 

	Тэгж байтал үнэхээр буруу тайлбарлаж эхлэхэд Широков өөрөө ярьж эхэлжээ. Тэр каллисточуудад бүхэл бүтэн лекц болмоор юм ярьж тэд үг бүрий нь маш сайн ойлгож их олон юм асууж байсанд Широков яагаад тийм сайн ярьснаа гайхжээ. Дэлхийн өнөө үеийн байдлын тухай Широковын яриа шөнө дунд хүртэл үргэлжилсэн байна. 

	Широков яриагаа дуусгаад манайхаас гарч унтахын өмнө агаарт жаахан суухаар шийдэж хэдэн минут сууж байтал Диегонь гарч ирж хажууд нь суугаад,

	— Та манай хэлийг яасан түргэн сайн сурчхав аа! гэж хэлэхэд Широков. 

	— Сайн сурах бас л болоогүй байна гэв. 

	— Ляо Сен арван найман хэл мэддэг гэдэг үнэн үү?

	— Одоо тэгэхээр арван ес болж байна шүү дээ. 

	— Манай хэлийг танаас муу сурч байна. Нэг хүн арван есөн янзын хэл сурч чадна гэдэг бол яагаад ч болмооргүй юм шиг над санагдах юм. Манайх анхнаасаа нэг хэлтэй байсан. 

	— Эх орныхоо тухай хэлж өгөхгүй юу? гэж Широков гуйв. 

	Диегонь толгойгоо өндийлгөж од өөд харав. Тэнгэр цэлмэг байсан учир тэнгэрийн заадас тун сайн харагдаж байв. Дулаахан шөнө байсан боловч Диегонь үстэй захаа босгон товчилсон байлаа. Түүний хувьд бол тун хүйтэн байжээ. 

	— Рьельос танай эндээс харагдахгүй юм байна. 

	— Өвөл харагддаг юм. 

	— Тийм ээ, би мэднэ. Танай энд дулаан байж байгаад хүйтэрч дахин дулаардаг «Льетьо11», «Зимьа12»-гаар солигддог тэд зун өвөл гэсэн энэ хоёр үгийг оросоор хэлжээ) Та нар ийм уур амьсгал солигддог газар яаж аж төрдгийг бид бодоод бодоод ойлгохгүй юм. Тэгээд бас «Льетьо» нь ийм хүйтэн газар. 

	— Бид үүнд дасчихсан юм чинь

	— Тийм ээ. Тийм ч учраас та нарын арьс ийм их цагаан байх юм. Над танай гараг сайхан санагдаж байна. Дахин энд ирэх юм сан. 

	— Танай онгоц дахин энд ирнэ гэж та бодож байна уу?

	— Ирэхгүй яах вэ. Та нар ч манайд очно. Хоёр гариг нэгэнт холбоотой болсон болохоор үргэлж харилцаатай байх болно. Гэхдээ би дахин дэлхийд ирж чадахгүй л дээ. 

	— Яагаад?

	Диегонь Широков руу толгойгоо эргүүллээ. Түүний хар царай шөнийн харанхуйд муу харагдана. 

	— Танай амнаас ийм асуулт сонсоход над хачин санагдаж байна. Каллисто гарагт дэлхийн нэгэн адил өтөлнө гэж байдаг. Хүн мөнх биш. Тэнд хүрээд эргэж ирэхэд манай жилээр дөрөв орчим жил хэрэгтэй гэдгийг та мартаж болохгүй. Харин энэ хугацаанд каллистод бол арван нэгэн жил өнгөрсөн байх болно. 

	— Та ч тийм их настай биш байна шүү дээ. 

	— Би гучин зургаатай. 

	«Манайхаар бол далан хоёртой юм» гэж Широков бодов. 

	— Би танай тэнд очоогүй болохоор очих сон гэж тун их хүсэх юм гэж Широковын хэлэхэд Диегонь. 

	— Чам шиг залуу хүнд энэ бүрэн бололцоотой. Чи манай каллистод дуртай юм шиг над санагдах юм гэв. 

	— Би аль түрүүнээс дуртай болсон. Диегонь гараа Широковын гар дээр энхрийлсэн байдалтай тавиад,

	— Бид үүний чинь мэдсэн юм. Ийм ч учраас бид чамд бусдаас илүү хайртай байдаг юм аа. Бид каллистодоо буцахдаа таныг авч явах юм бол баярлах болно гэв. 

	Далдын санаанд нь хариу болсон энэ үгийг сонсмогцоо Широковын бүх бие хирдхийн цочжээ. Тэр ичингүйрэн нүүр нь улайсан боловч харанхуйн хүчинд Диегонь мэдээгүйд баярлажээ. 

	— Эх орныхоо тухай хэлж өгнө үү? гэж Широков дахин гуйв. 

	— Чи энэ талаар их юм мэднэ шүү дээ. 

	— Үгүй, жаахан мэднэ. Тун бага. Танай аж байдлын талаар бид тун бүдэг бадаг юм мэднэ. Та нар одоо ямаршуу байдалтай байна вэ? Дээр үед ямаршуу байсан бэ? Одоо дэлхийн улс түмний туулж байгаа замыг каллисто гарагт туулаад өнгөрчихсөн шиг бидэнд санагдах юм. Энэ талаар би та нарт ярьсан. Танай тэнд ийм үе байсан уу?

	— Дэлхий, каллисто хоёр ах дүү хоёр гэсэн үг. Каллистогийн байгаль, хүн нь дэлхийн байгаль, хүнтэй төсөөтэйн нэгэн адил хоёр гарагийн түүхэнд ижил зүйл олон байна. Манайд одоогийнхоос өөр байдал байсан уу? гэвэл байсан, танай саяын ярьснаас сайнгүй байдал байсан юм. Олон зуун жилийн туршид каллистод хоёр анги байсан. Манай орон сууцуудын зургийг та нар харсан шүү дээ. Энэ сайхан сайхан байшингууд жирийн хүний сууц болсон юм. Урьд ийм байгаагүй юм. Хүн амын асар олонх нь өгүүлшгүй үгээгүй ядуу аж төрж байсан үе байсан юм. Танай «Афьрьикьийн» хар арьсны аж байдлын тухай зураг, «кьиньо» бидэнд харуулсныг та санаж байгаа биз. Тэнд өвсөн овоохойнд сууж, хүмүүс бараг чармаа нүцгэн явж байсан. Каллистод ийм байдалтай байсан юм аа. Боолын хөдөлмөр, огт эрх мэдэлгүй байдал олон дүнчүүр хүний хувь тавилан болж байсан юм. Манайд дээр үеэс нэг ард түмэн байсан учир танайх шиг дайн гарахын учир байгаагүй боловч каллистод хүний цус урссаар байсан. Өөрсдийгөө бурхнаас заяатай гэж үздэг «эзэрхэг анги» огт эрдэм номгүй хүн ардын хамгийн муухай сүсэг бишрэлийг ашиглан хүн амын нэг хэсгээр нөгөөг нь хядуулдаг байсан. Тэгж байтал тийм дэглэмийн шударга бусыг ухамсарлах явдал ажилчин олны дотор улам бүр өсөн бэхжиж тэд зохион байгуулалттай болсоор байв. Техникийн хөгжил боловсролтой ажилчин шаардаж эрдэм мэдлэг дэлгэрэх болсон юм. Манай хувьсгалт санааны хөгжлийн түүх бол одоо ярьж бармааргүй их урт төвөгтэй зам туулсан. Та бололцоотой цагтаа манай ном уншиж энэ тухай мэднэ биз. Манай хувьсгал эзэрхэг ангийг устгасан. Манай тооллоор хоёр зуун тавин жилийн өмнө энэ анги бүрэн алга болсон юм. Каллисто ногоон гараг болсон... Одоо манайд тал бүрийн мэдлэггүй хүн байхгүй болсон юм. 

	Диегонь түргэн сэтгэл хөдлөн ярина. Широков түүний хэлсэн болгоныг ойлгохгүй өнгөрч байсан боловч үгийг нь таслахгүй сонсож байв. Түүний дуугүй болсон хойно Широков:

	— Каллисто «ногоон» гараг болсон гэж танай хэлсэн ямар учиртай юм бэ? гэж асуухад Диегонь:

	— Энэ үгийн учрыг манай түүхээс мэднэ. Эрх чөлөөний төлөө тэмцэгчдийг «ногоонтон» гэж нэрлэдэг байсан юм гэв. 

	— Одоо танай нийгмийн байгуулал ямаршуу юм бэ?, — Тун энгийн байдалтай. Нийт нь нэгийн төлөө, нэг нь нийтийн төлөө хөдөлмөрлөдөг. Каллистогийн бүх баялаг нийтийн өмч болно. Хүн бүхэн хэрэгцээгээ бүрэн хангах бололцоотой. 

	— Ийм байгууллыг манайд коммунизм гэж нэрлэдэг гэж Широковын хэлэхэд Диегонь:

	«Кьомьуньизьмь» гэж арайхийн дуурайн хэлээд утгыг нь хэлж өгнө үү гэжээ. 

	Дээр үед манайд цөөн тооны эздээс бусад нь үгээгүй хоосон байсан. Хүн амын олонхын хэрэгцээ хангагдахгүй байлаа. Хүмүүсийн хөдөлмөрийн үр шимийг цөөн этгээд завшиж хөдөлмөрлөгсөд өөрсдөө хүн шиг аж төрж чадахгүй байсан юм. Ийм ёс дэлхийн газар бүхэнд арилаагүй байгаа бөгөөд үүнийг манайд «Мөлжигч» ёс гэдэг. Би энэ үгийг танай хэлээр хэлж чадахгүй байна. 

	— Би ойлголоо гэж Диегонь хэлэв. 

	— Одоо манай дэлхийн хагаст өөр ёс ноёрхож байгаа. Бид хүн бүхний чадлын хэрээр хийлгээд хүн бүхэнд хийсний нь хэрээр өгдөг. Энэ бол завсрын үе болох юм. Бид өөр зорилго тавьж чадлын хэрээр зүтгээд их бага хийснээ харгалзахгүй хэрэгцээт бүхнээ авдаг болох зорилго юм. Ийм нийгмийг бид коммунизм гэж байгаа юм гэж Широковын үргэлжлүүлэн хэлэхэд: Диегонь:

	— Манай ёс иймэрхүү байгаа юм. Хүн бүхэн хэрэгцээт зүйлээ авдаг юм аа гэхэд Широков. 

	— Тэгвэл танайх коммунист нийгэмтэй юм байна. Харин ажил төрлийг хэн удирдаж, хэн төлөвлөгөө зохиож, биелэлтийг нь хэн шалгадаг юм бэ? гэж асуухад;

	— Бид арван жилд нэг удаа зөвлөл сонгодог. Түүнд хүн бүхэн захирагдах ёстой гэлээ. 

	— Хэрэв захирагдах дургүй хүн гарвал яах вэ?

	— Тийм хүн огт гараагүй. 

	— Ер нь гарч гэж бодоход яах вэ? Танайд албадах байгууллага байхгүй биз?

	— Тийм юм гарна гэж бодохгүй байна. Бид зөвлөлөө өөрсдөө сонгодог бөгөөд зөвлөл нийтийн тусад үйлчилдэг. Хүн бүхэн нийтийн үйлсийг биелүүлэх сонирхолтой. 

	— Танайд заавал ажиллах ёстой ажлын цаг гэж бий юү?

	— Дөрвөөс таван цаг ажиллах ёстой. Эрүүл хүн ажил хийдэг. 

	— Хөдөлмөрөөс хойш суух хүн гардаггүй гэж үү?

	— Хаанаас даа! гэж Диегонь үнэн голоосоо гайхан хэлээд, — Бид хэнийг ч шахаж ажиллуулдаггүй. Хэрэв нийгмийн ямар нэгэн ажилд оролцохгүй байгаа хүн гарвал тэр өөрөө ямар нэгэн ажилтай байна гэсэн үг. Жишээ нь би олон жил одны онгоцны төсөл дээр ажилласан. Энэ хугацаанд би өөр ямар нэгэн ажилд оролцохгүй байсан юм гэхэд Широков. 

	— Та миний хэлснийг ойлгоогүй байна. Ямар нэгэн хүн огт юм хийхгүй сууж, бусдын хүчээр аж төрөх явдал гарах уу гэж би асуусан гэв. 

	— Одоо би ойлголоо. Пьетья минь (Синьг, Диегонь хоёр Широковыг хүссэн ёсоор нь Петя гэж нэрээр нь нэрлэдэг юм байжээ), хүмүүсийн хоорондын харилцаа өөрчлөгдөхөд хөдөлмөрийг үзэх үзэл өөрчлөгддөгт хамаг учир байгаа юм. Манай «ногоон» ёсны эхний арван жилд тийм явдал гарч байсан л даа. Тэгээд ч албадлагын байгууллага байж байсан юм. Өөр арга байгаагүй. Тогтоосон цагийн ажлаа зохих ёсны чанартай хийсэн хүн л хэрэгцээний хэрээрээ авдаг байсан. Он жил өнгөрч шинэ харилцаа заншил болон тогтож, хүмүүсийн ухамсар өөрчлөгдсөн юм. Тэгээд албадлагын аргыг хэрэглэх газаргүй болж өөрөө аяндаа хэрэггүй болсон билээ. Хэрэв одоо ямар нэгэн хүн ажил хийхгүй байвал өвчилсөн юм уу эсвэл ихэд ядарсан гэсэн үг. Энэ хоёрын алин ч гэсэн заавал амрахыг шаардана. 

	Энэ ажлыг эмнэлэг хариуцна. 

	Широков удаан дуугүй сууснаа:

	— Дэлхий дээр одоо байгаа олон юм манайд алга болсон юм байна. Хүн хүнээ мөлжих ёс устсан үед ямар өөрчлөлт гардгийг та нарын нисэн ирсэн явдал хүмүүст харуулж өглөө. Каллистогийн жишээ бол манай орны явж байгаа замд ороогүй улс бүхэнд хүчтэй түлхэц болно. Энэ нь асар их ач холбогдолтой болно доо гэв. 

	— Танай гарагт бидний ирсэн явдал та нарт ямар нэгэн талаар тус болох юм гэхэд бид их баярлах болно. Танайд төвөгтэй юм бас байгааг бид Ю Сенжоугийн жишээгээр үзэж мэдлээ. 

	— Та нар бас их юм мэдэхгүй байна аа гэж Широков шүүрс алдаад

	— Манайд олон улс үндэстэн байдаг болохоор манай хувьсгал танайхаас төвөгтэй болно. Ю Сенжоугийн бузар хэргийн талаар та юу гэж бодож байна вэ? Түүнийг та юу гэж үнэлж байна вэ? гэж амар заяа үзүүлэхгүй байсан юмаа асуужээ.

	— Та нарын нэгэн адил гэж каллисто хүн товч хариулжээ. 

	Диегонь ингэж хариулахдаа миний болгоомжилсон бодол дэмий юм байна гэж Широковын ой тойнд ортол хэлжээ. 

	— Бид та нарыг сайн мэдэж байна гэж Диегонь Широковын духыг хуруугаараа илбэж хэлжээ. Каллисто хүмүүс энхрийлэхдээ ингэдэг гэдгийг хүн бүхэн мэддэг болсон байжээ. Тэгээд ч бид та нартай цаг ямагт үнэн голоосоо харилцдаг юм. Ю Синжоугийн хорлол та нарт бидний нэгэн адил аюултай юм болсон... Бид үүнийг мэдэж байна. 

	«Энэ миний бодож байсныг мэдчихэж гэж үү?» гэж Широков дотроо боджээ. Энэ талаар ярилцаад байхад Широковт хэцүү байв. Тэр каллисто хэлээр бүр чөлөөтэй ярьж хараахан сураагүй байсан юм. Каллистогийн нийгмийн байгуулал нь коммунистуудын эрмэлзэн байгаатай олон талаар адилхан гэдэг нь тодорхой хэдий боловч ойлгогдохгүй юм бас л их байлаа. Широковт асуумаар юм тоо томшгүй олон болов. 

	— Танайд өрх гэр гэж бий юү гэж Широковын асуухад Диегонь:

	— Танай асуултад хариу нь байна шүү дээ. Манай хэлэнд «өрх гэр» гэдэг үг байгаа болохоор өрх гэр байна гэсэн үг гэж хэлжээ. 

	Диегонь энгэрийн халааснаасаа гэрэл зураг гаргаж ирэхэд Широков гар чийдэнгээ асаав. Чулуун шатны гишгүүр дээр суусан зургаан хүний зураг байв. 

	— Энэ зургийг Каллистогоос яг нисэхийн өмнөхөн авсан юм аа. Энэ зургуулаа миний хүүхдүүд байгаа юм. Бүр том том хүүхэд байгаа биз. Бага нь арван тавтай том нь хорин тавтай. Тэд надыг үдэж мордуулахаар цуглаж ирцгээсэн юм гэж Диегонь хэлэв. 

	— Широков гэрэл зургийг сайтар ажиглан харжээ. Тэдний дотроос хоёр хүний зураг түүний анхаарлыг илүү татжээ. Тэр хоёр бусдынхаа адил хувцастай байсан боловч дугариг булбарай царай ер нь биеийн нь төрх байдлыг харахад эмэгтэй хүмүүс ажээ. Ингэж каллисто эмэгтэйг анх удаагаа харжээ. Төрх байдал нь нүдэнд дасаагүй хэдий боловч тун гоё хүүхнүүд шиг санагджээ. 

	— Энэ хоёр танай охин уу? гэж асуухад Диегонь:

	— Тийм ээ. Льетьи, Моеньо гэдэг юм. Энэ хоёр хамгийн бага нь байгаа юм аа. Та Каллистод очсон үедээ тэр хоёрт хайртай болчхож ч мэднэ гэжээ. 

	— Намайг Каллистод очно гэж та юунд тэгж их итгэж байна вэ? гэж Широков асуув. 

	Диегонь харанхуйн дунд өөрийг нь цоо харах шиг Широковт санагджээ. 

	— Би харь газрын хүн. Гэвч чи ахмад хүний зөвлөгөөг сонсох юм бол хүн бүхний мэдэж байгаа юмыг нуухаа болиорой. Каллистод очих гэсэн чиний хүсэл хэнд ч нууц юм биш болжээ. Миний бодож байгаагаар чиний энэ хүслийг хориглох хүн гарахгүй байх. Чи Куприяновт хэлсэн үү!

	— Би түүнд хэлсэн. 

	— Сайн байна. Профессор чамд хайртай боловч учрыг нь ойлгож дэмжинэ байх. 

	Широков өөр юм руу орж

	— Та хүүхдүүддээ хайртай юу? гэж асуужээ. 

	— Хүн бүхний адил хайртай. Хүүхэд бол амьдралын цэцэг юм гэж Диегонь хариулжээ. 

	Широков гэнэт ийм үг сонсоод цочив. 

	— Та энэ үгийг яаж мэддэг юм бэ?

	— Бүр дээр үеэс ингэж хэлдэг байсан юм аа. 

	— Маш сайхан! Хүүхэд бол амьдралын цэцэг! Энэ бол манай Дэлхийд бүр дээр цагаас эхлэн хэлдэг болсон хамгийн сайхан үг. Танайд ч яг тэгж хэлдэг юм байна! Гайхамшигтай сайхан тохиолдол! гэж Широков хэллээ. 

	МОСКВАД

	Маргааш нь, есдүгээр сарын арван дөрөвний өдөр Засгийн газрын комиссын инженерүүд, Лежнев, Каллистогийн хоёр инженер Мьеньонь Ньяньиньгь нар хуарангаас Москва орохоор нисжээ. 

	Тэдний өмнө туйлын хариуцлагатай бөгөөд яаралтай зорилт тулгарчээ. Одны онгоцны төмрийг эхлээд зүсээд дараа нь гагнах чадалтай багажийг Зөвлөлтийн үйлдвэрүүдэд Дэлхийн эдээр хийх хэрэгтэй болжээ. 

	йм багаж хийхийн тулд юуны өмнө зөвлөгөөн дээр тодорхойлсон ёсоор арван нэгэн мянган градусын халуун дааж чадах хайлш гарган авах хэрэгтэй байлаа. Гэтэл дэлхий дээр ийм хайлш урьд өмнө огт гарган авч байгаагүй. Бас ширэх багажийг ажиллуулах хий мэдэгдэхгүй байв. 

	Хэрэв ийм багаж хийж чадахгүй бол одны жуулчид Дэлхий дээр үүрд үлдэж төрөлх эх орноо харж чадахгүй болно гэдгийг тэд бүхэн ойлгож байв. Хүмүүс болохгүй юмыг болгоход бэлэн байсан боловч огторгуйн нислэгийг тийм үр дүнд хүргэхгүй байж чадна гэж хэлэхийн аргагүй байлаа. 

	Каллисточууд хүнд байдалд орсноо, гагцхүү Дэлхийн техник, аж үйлдвэрийн хүчин чадал аврах эсэхийг шийднэ гэдгийг ойлгож байв. Тэдний сэтгэл зүй ёсоор ихэд түгшиж байсан боловч гадна талдаа тун тайван байжээ. Тэдний зан төрх, хүмүүстэй харилцах харилцаа нь урьдын хэвээр байлаа. 

	Гагцхүү Широков тэдний сэтгэл түгшсэн яриаг нэг удаа сонсож найз нөхдийнхөө сэтгэлийг засаж, бүтэлтэй юм болно гэж итгүүлэх гэж чадах чинээгээрээ оролдсон байна. 

	Диегонь Мьеньонийг үдэж мордуулахдаа:

	— Бид төрөлх Каллистогоо хэзээ нэгэн цагт харах эсэх нь та нараас хамаарна гэдгийг санаж яваарай гэж хэлэхэд Мьеньонь:

	— Би Каллистогоо харахыг танаас багагүй хүсэж байна гэжээ. 

	— Бидэнд юу хийж өгч чадахаас л бүх юм хамаарна гэж Ньяньиньгийн хэлэхэд Широков:

	— Бүгдийг чадна! гэж итгэл төгс хэлэв. 

	— Хэлэх, хийх хоёр өөр шүү дээ. Та нар бидэнд туслахад бэлэн байдагт бид огтхон эргэлзэлгүй байна. Гэхдээ... гэж Мьеньонь хэллээ. 

	— Юу хэрэгтэй, тэр бүхэн Дэлхийд бий. Үүнд бүү эргэлзэгтүн та нарыг эх орондоо буцах бололцоотой болгохын тулд Зөвлөлт засгийн газар бүхнийг хийнэ гэж Широков дахин эрс итгэл төгс хэлжээ. 

	— Горьдож суухаас өөр арга бидэнд огт байхгүй гэж Мьеньонь гунигтай хариу дуугарчээ. 

	— Антолий Владимирович аа, эднийг цөхөх байдалд оруулж болохгүй шүү. Эдэнтэй аль болох олонтоо ярилцаж байгаарай. 

	Эхний үед амжилтгүй болж болох юм. Тэднийг цовоо сэргэлэн, заавал амжилт олно гэж итгэл төгс байлгахыг бодоорой гэж Лежневт Широков оросоор хэлжээ.

	— Тэдэнд би тун их харамсаж байна гэж Лежнев хариулжээ. 

	Энэ өдөр бүр өглөөнөөс эхлэн тэнгэр муухай болжээ. Үе үе бороо шивэрч нам дор газар шөнө тогтсон үүл хэвээр байв. Одны онгоцны орой нүүн байгаа манан дотроос сүүмэлзэн харагдана. 

	Сэтгэл санаагаар муу байсан хуарангийн хүмүүст муухай тэнгэр нэмээс болж хүн бүхэн дуу шуугүй баргар болжээ. 

	Куприянов каллисточуудад дэлхийн хувцас өмсөхийг зөвлөсөн боловч тэд улаан захтай бор хувцастайгаа байцгаана гэжээ. 

	Каллисточууд толгой нүцгэн байв. Тэнд малгай өмсдөггүй юм санжээ. 

	Широков Курскээс Вьеньний хамт ирсэн Сингьтэй ярилцаж байж түүний хүчээр одны жуулчдад малгайтай цув өмсүүлжээ. 

	Тэд илт дургүй зөвшөөрчээ. 

	— Мөдхөн өвөл болж их хүйтэрнэ. Хэрэв та нар дэлхийн хувцас өмсөхгүй бол зайлшгүй өвчин тусна гэж Широковын хэлэхэд тэд:

	— Бид азнаж байж болъё гэжээ. 

	Каллисто нутагтаа буцаж чадахгүй байж мэдэх аюул байгаагүй сэн бол одны жуулчид дэлхийн хувцас өмсөхөөсөө татгалзахгүй байсан гэдгийг Куприянов, Широков хоёр ойлгож байв. Тэр харь газар ядаад өөрсдийн хувцастайгаа явахыг боджээ. 

	Энэ өглөө америкаас Диегоний нэр дээр бичсэн захидал хуаранд иржээ. Тэр захидлыг англи хэлээр бичсэн бөгөөд Диегонь тэртэй тэргүй орчуулагчгүй уншиж чадахгүй болохоор Козловский Широковыг орчуулаад өгөөрэй гэжээ. Уул захидлыг Нью-Йоркоос бильдаппаратаар13 Москвад ирүүлсний нь Москвагаас фото шуудангаар ирүүлжээ. 

	Америкийн гангийн монополь каллисточуудад туслахаа илэрхийлээд богино хугацааны дотор шаардагдаж байгаа ширэх багажийг хийж, түүнд хэрэгтэй хийг нийлэг аргаар гарган өгөх, нэг үгээр хэлэхэд одны онгоцны «зүрхийг» засахад хэрэгтэй болгоныг хийж өгье гэсэн байв. Хорлон сүйтгэлтийг Зөвлөлт Холбоот Улсын зөвшөөрлөөр хийсэн гэж тэр захидалд битүү утгаар бичсэн байна. 

	Козловский захидлын орчуулгыг сонсоод:

	— Тун болхи арга байна. Түүнийг амжилт олно гэж бодоход арай эртдэх гэж хэлжээ. 

	Энэ захидлыг яах вэ? гэж Широковын асуухад Козловский: 

	— Диегоньд түргэн өгье. Мьеиьонь Ньяньиньгь хоёр арай яваагүй нь сайн болж гэж хэллээ. 

	— Хэрэв... гэтэл Широковын үгийг Козловский тасалж,

	— Хэрэв тэд зөвшөөрөх юм бол тэднийг аль болох түргэн Америкаа хүргэж өгөх арга бодъё. За тэгье гээд Широков ингэнэ гэж бодоогүй байтал гэнэт инээж, — Петр Аркадьевич та Лемарж, профессор Маттисен хоёрын дэргэд энэ захидлыг өгөөд орчуулж өгөөрэй. Тэр хоёр англи хэл мэднэ. Тэгэхээр тэр хоёр захидлыг Диегоньд өгсөн. Диегонь утгыг нь мэдсэн гэдгийг гэрчлэх болно гэжээ. 

	— Та юу бодож байна?.. 

	— Би юу ч бодохгүй байна... Каллисточууд бодох ёстой. 

	— Харин энэ битүү гүтгэлгийг яах вэ?

	— Хэрэв тэд ойлгохгүй байвал тайлбарлаж өгөөрэй. Широков Козловскийн хэлснийг яг таг биелүүлжээ. Тэгэхдээ дотроо болгоомжлох сэтгэлгүй байв. Хэрэв каллисточууд зөвшөөрвөл яах вэ? Тэд Америкийн талаар бүр хангалттай сайн мэднэ. 

	Козловский хагас цагийн дараа Широковтой уулзахдаа,

	— За яав? гэж асуухад

	— Диегонь инээснээс өөр юм хэлсэнгүй харин Мьеньонь таны хэлсэн «болхи арга» гэсэнтэй адил утгатай юм хэлсэн гэв. 

	— Козловский мөрөө хавчисхийгээд

	— Та тэднийг ийм муу ойлгож байгаад би гайхаж байна. Тэдний тэгнэ гэдэгт эргэлзэх юм байсан гэж үү? гэжээ. 

	Зөвхөн Америкаас ганц захидал ирсэн юм биш ээ. Тэр өдрийн турш дэлхийн өнцөг булан бүрээс тиймэрхүү захидал иржээ. Аюулд нэрвэгдсэн каллисточуудад туслах гэсэн халуун дотнын эрмэлзэл орон бүхэнд өрнөсөн нь илэрхий ажээ. Широков энэ бүх захидлыг Диегоньд одоо уншаад хэрэггүй гэж хэлтэл нь сайн дураараа уншиж өгч байв. 

	— Бид хувь заяагаа та нарт даатгаж байна. Та нар бол бидний ах дүүс мөн. Таны бидэнд уншиж өгч байсан сонинууд биднийг бүр залхааж орхилоо гэж Диегонь хэлэв. 

	Хуаранд гадаадын олон сонин ирдэг байсан бөгөөд каллисточууд тэнд бичигдсэн зүйлстэй танилцаж байх ёстой гэж Козловский шаардсан юм санжээ. Одны онгоц доторх хорлон сүйтгэлт, Вьеньяний шархадсан явдал дэлхийн хэвлэлийн бичдэг гол зүйл болж байлаа. Олонх сонин тэрхүү ялт хэргийг буруушаан, орон бүхний академи эрдэм шинжилгээний хүрээлэн, нийгэмлэг, оюутан залуучууд, зарим нэгэн том том эрдэмтдийн эсэргүүцэл дургүйцлийг бичиж байв. Дэлхийн үзэгчдийг хорлох гэсэн явдал дэлхий даяар маш их эсэргүүцэл өрнөжээ. Гэтэл бас хорлон сүйтгэлтийн тухай мэдээг ашиглан Зөвлөлт Холбоот Улсыг дайран довтолж байсан сонинууд байсан бөгөөд Диегонь залхааж орхилоо гэж эдгээр сонины талаар хэлсэн юм байжээ. 

	Хуаранд байгаад байж болохгүй болжээ. Жам ёсоор намар болов. «Гадаадын хуарангийн» зарим эрдэмтэд Москвад очиж ажлаа хийхээр явсан, зарим нь эх орондоо буцсан учир тэр хуаранг татан буулгажээ. Цөмөөрөө эндээс явах цаг болсон байна. 

	Куприянов бүх каллисточууд угтах бүлгийн гишүүдийн зөвлөгөөн хийж арван зургааны өглөө Москвад очихоор шийджээ. 

	Орой нь Широков мужийн намын хорооны даргын майханд очиж,

	— Харин та Николай Николаевич аа, тантай бид салах ёс хийх хэрэгтэй болж байна уу? гэж асуухад,

	— Би та нартай хамт яваад яах вэ? гэлээ. 

	Козловскийн нүдэнд залирхаг байдал илэрснийг ажигласан Широковт:

	— Та Москвад очих уу? гэж баярлан асуужээ. 

	— Харамсалтай нь би ийм муу үйлтэй амьтан. Миний эхнэр үглээд болохоо байсан гэж Козловский тоглоом болгон хариулжээ. 

	— Та Каллисточуудад тун их хайртай болжээ. Та тэдэнтэй өөрөө ярьж чаддаггүй нь над тун харамсалтай байна. Та тэдний хэл сурахгүй яасан юм бэ? гэж Широковын асуухад,

	— Би бага сага мэднэ гэж Козловский Каллистогоор хариулсан байна. 

	Широковын гайхсаныг ажиглаад Козловский хөгжилтэй гэгчийн инээжээ. 

	— Энэ хэлийг сурахад над хүнд байна. Танайхтай адил биш шүү. Гэхдээ би заавал сурна. Би тэдний дэлхийд үлдээгээд явах номуудыг уншихыг хүсэж байна. Харин одны онгоц дахин ирэх үед би каллисточуудтай ярилцана. Энэ хүртэл би заавал амьд явна гэж Козловский хэлэхэд Широков:

	— Үүнийг тань мэдсэн бол би танд туслах байсан юм гэхэд Козловский:

	— Над Лежнев тусалсан зөвхөн над биш. Манай угтах бүлгийн өөр нэг хүн каллисто хэл судалж байгаа гэв. 

	— Хэн?

	— Би хэн болохыг нь одоохондоо танд хэлэхгүй хожим нь та өөрөө мэднэ. 

	Маргааш нь тэнгэр бүр муухай болжээ. Өдөржингөө бороо цутгаж, газар нойтон, халтирхай болсон учир одны жуулчид аргагүй дэлхийн гутал өмсөхөд хүрчээ. Тэдний нүхтэй сараалжин шаахайтай төстэй хөнгөн шаахай гутал ийм үед огт хэрэггүй байв. 

	Сүүлчийн хоёр шөнийг каллисточууд одны онгоцондоо өнгөрүүлжээ. Тэд олон жил дассан хөлөг онгоцондоо явахын өмнө ийнхүү хоёр шөнө хоносон юм санжээ. 

	Арван зургааны өглөө нисдэг тэрэг бөмбөрцгийн оройд сүүлчийн удаагаа гарлаа. Хөлөг онгоцыг Черепановын хорооны хамгаалалтад орхисон бөгөөд тэр хороог удахгүй өөр хороо халах ёстой байлаа. 

	Куприяновын тушаалаар одны онгоцыг тойруулан өндөр хашаа барих болж өчигдрөөс эхлэн ачааны тэргээр гуалин, банз буулгаж эхэлжээ. 

	Каллисточуудаар үл барам хүмүүс орхин явж байгаа хөлөг онгоц руугаа гунигтай харан харсаар явав. Тэр онгоцтой мартагдашгүй үйл явдал холбоотой юм чинь. Нисэх чадалгүй болсон энэ одны онгоц эрт орой хэзээ нэгэн цагт од хоорондын огторгуйд харван нисэхэд бэлэн болж хүмүүс зочдоо эх нутагт нь үдэн мордуулах цаг ирнэ гэдэгт хэн ч эргэлзэхгүй байлаа. Зөвлөлт Холбоот Улсын хүчирхэг техник энэ тулгарсан зорилтыг шийдвэрлэж чадна. 

	Төмөр аваргын зүрхийг эгнэгт зогсоох гэсэн хүний хүүр хөлөг онгоцон дотор хоёр давхар ханын цаана үлджээ. Инженерүүд давхар хаалгыг тайлж гарган хаях хүртэл тэр хүүр тэндээ хэвтэх болно. 

	Алс каллисто гарагийн оюун ухааны гайхамшигт бүтээл болсон одны онгоц одоохондоо авсны үүрэг гүйцэтгэж байна гэж бодоход эвгүй байсан боловч ийм бодол аргагүй орж ирдэг байв аа. Энэ аягүй бодлыг үлдэн хөөх арга одоохондоо даанч байсангүй. 

	Хуаран уйтгартай харагдана. Нойтон майхнууд «өдөө сэрвийлгэн» газар сайгүй яахын аргагүй шавар шавхай харлана. 

	Нисэх онгоцны буудалд нисдэг тэргээр хүрье гэж Куприяновын хэлэхэд бусад нь баяртай зөвшөөрчээ. Шавар зууралдсан замаар машинаар явна гэхэд аягүй байв. Нисдэг тэрэг таван удаа явахад болох байлаа. 

	Эхний ээлжид гадаадынхан Широков, Штерн нар явжээ. Кино зурагчин каллисточуудын хуарангаас явах үеийн зураг авах гэж сүүлчийн ээлжид явъя гэжээ. 

	Сүүлчийн ээлжид Куприянов. Козловский, кино зурагчин явсан байна. 

	Дэд хурандаа Черепанов болон бусад дарга нар тэдэнд атаархсан байдлаар гунигтай үджээ. 

	— Энэ бол мартагдашгүй өдөр байсан юм гэж ахмад Васильев хэлжээ. 

	Куприянов өөрсдийнхөө онгоц анх түрүүн буусан талыг таньсангүй. 

	Тэнд маш сайн төхөөрөмжилсөн орчин үеийн бетондсон буудал байжээ. 

	Тэднийг авахаар Москвагаас ирсэн онгоцнууд хүлээж байлаа. 

	— Бид хөлөг онгоцоо дахин нэг харах гэсэн юм сан гэж Диегоний хэлснийг Куприяновт орчуулж өгөхөд,

	— Тэгээрэй! Одны онгоц дээгүүр нисэж гараарай гэж би нисэгчдэд хэлье гэжээ. 

	Москва руу арван каллисто. гадаадын зургаан хүн, Козловский, кино зурагчин, угтах бүлгийн есөн гишүүн бүгд хорин долоон хүн нисжээ. Профессор Смирновыг Москвад утсаар дуудсан учир үүний түрүүхэн явчихсан юм санжээ.

	Москвад тэднийг хүлээж байжээ. Зөвлөлт Холбоот Улсын нийслэл дэлхийн зочдыг угтахаар бэлтгэсэн байлаа. 

	Дэлхийн өнцөг булан бүрээс үй олон төлөөлөгч Москвад иржээ. 

	Академийн ерөнхийлөгч Неверов өчигдөр нь Куприяновт утасдаж одны жуулчдыг ирсэн өдрийн орой Сайд нарын Зөвлөлийн дарга, ЗХУКН-ын Төв Хорооны нарийн бичгийн дарга нар хүлээн авна гэж мэдэгдсэн юм байжээ. 

	ПЕТР ШИРОКОВ

	Штерний саналаар бүх талын тохилог байдлыг харгалзан каллисточуудыг одон орны оргилын байранд оруулжээ. 

	Широков Ляо Сен хоёр тэдэнтэй хамт суужээ. 

	Тэд Москвад ирээд Мьеньонь, Ньяньиньгь хоёртой уулзаж чадсангүй. Лежнев хоёр каллисто инженер тэднийг дагалдан яваа дэлхийн эрдэмтэд Москвад ирсэн дороо хүнд үйлдвэрийн яаманд зөвлөгөөн хийгээд Уралын төмөрлөгийн комбинат руу ниссэн юм байжээ. 

	Тэр үнэт цагаасаа хоосон гарздахгүйг хичээжээ. ЗСБНХУ-ын техник тусалж чадах эсэхийг бүрэн мэдэхээс нааш каллисточуудын сэтгэл тайвширшгүй байв. 

	Кремльд өөр гаригийн хүмүүсийг элэгсэг дотно хүлээн авч гурван цаг гаруй нөхөрсгөөр ярилцсан байна. 

	Ляо, Сен ялангуяа Широков хүчээ шавхан ажиллах хэрэгтэй болж, тэр хоёр амар биш зорилтоо амжилттай давж, харилцан бүрэн ойлголцуулж чаджээ. 

	— Бид та нарын үзье гэсэн бүхнийг үзүүлье. Нөхөр Куприянов энэ ажлыг хариуцна гэж Сайд нарын Зөвлөлийн дарга хэлжээ. 

	Зочдын сэтгэлийг юу юунаас илүү шаналган байгаа нөгөө асуудлын талаар Төв Хорооны нарийн бичгийн дарга:

	— Би өнөөдөр комбинатын даргатай утсаар ярьсан. Тэд гурваас дөрөв орчим сарын дараа багаж бэлэн болно гэж бодож байгаа юм байна. Та нар юу ч гэсэн санаа зовсны хэрэггүй хэрэгтэй бүхнийг хийнэ, та нар каллисто нутагтаа буцна гэхэд Диегонь:

	— Бид сэтгэлийн угаасаа баярлаж байна гэж уламжилж өгөөрэй гэв. 

	— Бид ч гэсэн баярлаж байна. Хоёр гарагийн харилцаа хойшид ч үргэлжлээсэй гэж бид хүсэж байна. Жишээ нь харилцан мэдээ солилцож байх арга олбол сайн сан. Тэгвэл манай танай аль алинд нь ашигтай болно гэж Төв Хорооны нарийн бичгийн дарга хэлэв. 

	Туйлын төвөгтэй асуудал байна даа. Тийм асар хол газар... гэж Манаенког (угтах бүлгийн бүх гишүүд хүлээн авалтад оролцсон байжээ) хэлэхэд Төв Хорооны нарийн бичгийн дарга хариу болгож,

	— Хоёр гарагийн техникийн ухааны хүчийг нэгтгэх юм бол болохгүй юмыг ч болгож чадна гэлээ. 

	— Хүмүүс манайд очвол ашигтай болох сон гэж Синьг хэллээ. 

	Түүний ингэж хэлэхэд бүх каллисто хүмүүс өөр лүү нь харах шиг Широковт санагджээ. Тэр ичиж нүүр нь улайсан байна. Ляо Сен энэ үгийг Широковын оронд хэлмэрчилж өгчээ. 

	Засгийн Газрын тэргүүн инээмсэглэв. 

	— Танай энэ хүсэлт биелнэ гэж хэлэх үндэс манайд байна гэж тэр хэллээ. 

	Хүлээн авалт шөнө дундын үед таржээ. 

	Каллисточуудын хүссэн ёсоор тэдний сууж явсан машинууд Москва хотоор удаан хэсэн явжээ. Хэд хэдэн удаа Москвагийнхан тэднийг таньж, агшин зуур машины нь тойрон олон хүн цугларч байсан учир тэдний баяр хүргэсэн үгийг зочдод зочдын хариу хэлэхийг тус тус орчуулж өгөх хэрэгтэй болж байв. Цааш нь хотоор удаан явж болохгүй боллоо. 

	Тэд арайхийж шөнийн хоёр цагт одон орны оргилын байрандаа иржээ. 

	— Та нар зочдоо сайхан хүлээж авдаг юм байна. Одоо Каллисто гарагт дэлхийн хүмүүсийг сайхан угтан авах зорилт бидэнд тулгарч байна гэдэгт би итгэж байна гэж Диегонь хэлэхэд Ляо Сен,

	— Манай дарга та нарт юу гэж хэлснийг та сонссон шүү дээ. Тийм цаг ирнэ. Тийм биз, Петр Аркадьевич аа? гэжээ. 

	Широков хариу хэлэлгүй гарч одлоо. 

	Тэр Вьеньяний өрөөнд орохоор явав. Каллистогийн одон орны судлалч Москвад ирсэн дороо орондоо орж хэвтсэн юм санжээ. Агаарын аян, каллисточуудыг угтахаар гудамжинд гарсан хүмүүсээр пиг дүүрсэн Москва хотын гудамжаар машинаар аяархан удаан явсан, хүмүүстэй уулзаж сэтгэл хөдөлсөн зэргээс Вьеньянь ядарсан байна. Синьгийн эмчилгээ ид шидтэй юм шиг үр дүн өгсөн боловч шархдаад удаагүй учир бие нь сул хэвээр байв. Тэгээд ч Кремльд болсон хүлээн авалтад очоогүй юм байжээ. 

	— «Танай энэ хүсэлт биелнэ гэж хэлэх үндэс манайд байна» гэж хэлсэн Сайд нарын Зөвлөлийн даргын үгийг Широков дотроо давтан хэлж «Юунд ингэж хэлсэн юм бол? Тэнд, Кремльд хүртэл миний хүслийг мэдчихсэн юм гэж үү?» гэж бодож явна. 

	Вьеньяний хажууд Синьг сууж Кремльд болсон хүлээн авалтын тухай ярьж байлаа. 

	— Тэд бидэнд тусалж чадна гэдэгтээ бүрэн итгэж байгаа юм байна гэж Синьг хэлэхийг Широков сонсож

	— Тэгнэ! гэж хэлээд Вьеньяний орны ирмэг дээр суугаад

	— Бие тань ямар байна! гэж асуухад Синьг:

	— Вьеньянь маргааш гэхэд эв эрүүл болно. Одоо зөвхөн ядарсан юм байна гэж хариуллаа. 

	— Москва та нарт ямар санагдав? гэж Широковын асуухад Синьг:

	— Ийм асуултад хариулахад бидэнд хэцүү байна. Бид муу харсан. Биднийг угтсан хүмүүсийн угталт хамаг анхаарал татаад, харин миний хувьд бол Москва сайхан хот шиг санагдсан гэж хэлэхэд Вьеньянь:

	— Ургамлаар бага юм. Олон гудамжинд дан чулуу харагдсан. Би санасан бодсоноо хэлэхэд та муу юм санахгүй? Уран барилгын байдал над таалагдсангүй. Манай тэнд байшинд тун саруулхан байдаг юм гэв. 

	— Уур амьсгалаас болоод манайд танайх шиг байшин барьж болохгүй байгаа юм. Бид хүйтнээс хамгаалах арга бодох хэрэгтэй. Хэрэв та өмнө зүгийн орнуудад очих юм бол танайхтай төсөөтэй барилга харах болно. Танайхан манайд удахгүй дахин ирэх үү? гэж Широков асуухад Вьеньянь:

	— Удахгүй гэж би хэлж чадахгүй. Каллистогоос дэлхийд ирээд дахин буцахад арван нэгэн жил, танайхаар бол хорин хоёр жил хэрэгтэй. Гэхдээ би дахин нислэг хийнэ гэдэгт эргэлзэхгүй байна гээд Широков руу эелдгээр харж дашрамд нь хэлэхэд хэрэв бид ташаараагүй бол хоёр дахь нислэгийг түргэн хийж мэдэх байх. Хэрэв бид нэг хүний санааг зөв ойлгож байгаа бол... гэж нэмж хэллээ. 

	Синьг инээд алджээ. 

	— Бид зөв ойлгосон гэж би бодож байна гэж Синег Широковын мөрөн дээр гараа тавьж хэлэв. 

	— Хэрэв тэгвэл одны онгоц танай тооллоор хорин таван жилийн дараа дэлхийд хоёр дахь удаагаа бууна. Бид зочноо гурван жилээс нааш буцаахгүй гэж Вьеньянь хэлжээ. 

	Энэ шөнө Широков унтаж чадахгүй сэрүүн удаан хэвтэв. Тэр хав харанхуйн дунд нүдээ харан бодож хэвтэв. Каллистогийн одон орны судлалчийн хэлсэн үг чихэнд нь сонсогдсоор байв. 

	Хорин таван жил!

	Хүний ухамсартай амьдралын хагас!

	Хорин таван жилээс дөнгөж гуравхан жил нь каллистод байна. Үлдэх хорин хоёр жил нь одны онгоц дотор орчлонгийн үл мэдэх уудамд юу тохиолдох бол гэж айн ниснэ. 

	«Ингэхийн хэрэг байна уу? Хамаг үнэт цагаа ингэж үрэхийн ашиг байна уу?» гэж тэр бодно. 

	— Хэрэв хүссэндээ хүрэх юм бол явах талаар анх удаа тодорхой санагдаж байгаа нь амьдралдаа хийнэ гэсэн бүхнээ больж ингэж явбал хувь тавиланд бүрэн өөрчлөлт гарна... 

	— Широков босож цонх руу очиж хөшгийг нь сөхлөө. Хязгааргүй нэлийсэн хотын гэрэл туяа татан жирийж алсад Кремлийн таван хошуу улаан цэг болон гялалзана. Санааг нь улсын удирдагчид сайшааж байгааг Широков энд сонссон билээ. Сайд нарын Зөвлөлийн даргын үгийг үүнээс өөрөөр ойлгож болохгүй байсан. 

	«Тэгэх хэрэгтэй! Насны чинь хагас дэмий өнгөрөхгүй өөр гараг, өөр хүн төрөлхтний байдлын тухай үзсэн хүний үг, үзсэн мэдсэн бүхэн чинь хүн төрөлхтөнд асар их тус хүргэнэ» гэж дотроос нь хэлэх шиг. 

	«Харин би хүн төрөлхтний шилэн явуулах хүн болж чадах болов уу? Би өөртөө хүлээн авах гэж байгаа асар их зорилтыг амжилттай биелүүлэхэд мэдлэг, авьяас билэг, хүч чадал минь хүрэх болов уу? Миний оронд өөр ямар нэгэн хүн явбал ашигтай болох юм биш биз?» гэсэн эмээн болгоомжилсон бодол ч төрнө. 

	Ингэж бодоход зүрх нь шимширнэ. Широков зүрх сэтгэлийг нь эзэмдэн авсан энэхүү мөрөөдлөө орхиж чадашгүй гэдгээ ухаарчээ. Алс холын каллисто түүнийг соронз адил татна. 

	Үүр цайж, тэнгэрт түгсэн од мичид харагдахаа байсан боловч Широков цонхны дэргэд зогссоор. Миний хувь тавиланг өнөөдөр бүрэн шийднэ гэж бодов. Өнөөдөр хүсэл мөрөөдлөө илэн далангүй хэлж хариу авах ёстой өдөр байв. 

	Широков би өөрөө өөртөө хүлээн авсан зорилтоо биелүүлэх чадалтай хүн үү үгүй юү гэдгийг шийдэхээр туулж ирсэн замаа бодно. 

	Өөрийгөө бүх хүн төрөлхтний итгэл найдварыг биелүүлэх чадалтай хүн гэж үзэхийн үндэс юу байна? Каллисто хэл сурсан учраас уу? Залуу насны ач гавьяа ч байж магадгүй. 

	Ингэж бодоход тун чамлалттай байв. 

	Өөрийгөө авьяаслаг эрдэмтэн, өргөн их мэдлэгтэй хүн гэж бодсонгүй. 

	«Миний хувьд ингэж бодох маань дэндүү зүрхтэй юм болж байна даа. Миний оронд явах дуртай олон арван хүн байгаа даа. Ингэх бүрэн эрхтэй хүмүүс бий. Тэгэхэд би ямар хүн билээ дээ?

	Би жирийн нэг хүн мөртөө Каллистод Дэлхийн төлөөлөгч болж очих тийм хүндэт үүргийг өөртөө авах дуртай байдаг чинь»

	Широков өглөө босоод Куприяновтой ярилцахаар шийдэж орой нь сэтгэл хөдлөн унтсан юм санжээ. Профессор өглөөний есөн цагт одон орны оргилд ирнэ гэсэн юм байжээ. 

	ХОЁУЛАА!

	Энэ өглөө Широковт өнгөрөхгүй юм шиг удаан санагджээ. Тэр Куприяновын машиныг харан цонхноос бараг холдсонгүй. Гэвч тэр машин нь алга байлаа. 

	Профессорын ирнэ гэсэн цаг өнгөрсөн боловч ирэхгүй болохоор нь Широков тэсвэрлэж чадахгүй болж Штернтэй уулзахаар гарав. 

	Огторгуйн үл мэдэгдэх хөлөг онгоц дэлхий дээгүүр нисэж хаана буух гэж байгаа нь мэдэгдэхгүй байсан долоодугаар сарын хорин наймны дурсгалт шөнийг тэд бүхний сууж өнгөрүүлсэн одон орны оргилын даргын тэр өрөөндөө Штерн байжээ. 

	Тэр шөнө ёстой мөнх юм шиг удаан өнгөрсөн билээ!

	Штерн ганцаар байсангүй. Тэр тэр шөнийнхөө сууж байсан түшлэгтэй зөөлөн сандал дээрээ яг тэр үеийнх шигээ богинохон хөлөө жийж гэдсээ тэврэн сууж байв. Түүний өмнө талын диван дээр Козловский сууна. 

	Широков хаалган дээр зогтусаж,

	— Болох уу? гэлээ. 

	Штерн эргэж харав. 

	— Петр Аркадьевич. Тантай учрахад сайхан санагдаж байна гэж хэдэн өдөр уулзаагүй юм шиг өнгөөр хэлээд, — Суугаарай! гэжээ. 

	— Михаил Михаиловичийн хэзээ ирэхийг нь та нар мэдээгүй биз? гэж Широковын асуухад Козловский

	— Санаж орхисон уу? гээд инээмсэглэхэд Штерн:

	— Михаил Михайлович дөнгөж саяхан утасдсан. Тэр бага зэрэг саатна. Хоёр цагийн үед энд ирнэ гэсэн гэлээ. 

	— Та над машинаа өгнө үү. Би түүнтэй очиж уулзъя. 

	— Танд машин үргэлж бэлэн байна. Гэхдээ тийм их яаралтай хэрэг гарсан гэж үү? хэмээн Штерний асуухад Широков

	— Би хүлээж чадахгүй нь гэж хариулав. 

	Козловский Широковыг эелдэг бөгөөд анхааралтай гэгчийн харж,

	— Та Куприяновыг хаана гэж эрэх вэ? гэж асуугаад түүнийг энд хүлээж байсан нь дээр биш үү? Та дэмий сэтгэл зовж байна. Таны юу хэлэх гэж байгааг нь бидний нэгэн адил Михаил Михайлович мэдэж байгаа. Тэр одоо таныг сайшаан дэмжинэ гэв. 

	— Одоо гэнэ ээ?

	— Эхлээд татгалзаж байсан юм. Гэвч тэгэх хэрэгтэй гэдгийг бид түүнд итгүүлсэн юм аа... гэтэл Широков үгийг нь тасалж,

	— Миний сэтгэлийг зовоож байгаа юмыг та ойлгохгүй байна гэв. 

	— Тийм ч байж мэднэ. Тийм юм хийх гэж байгаа хүний сэтгэлийг олон юм зовоож мэднэ. Харин Каллистод очих Дэлхийн төлөөлөгчөөр та тохирох эсэх асуудал гэхэд Широков Мужийн намын хорооны дарга руу гайхсан байдалтай харахад Козловский инээмсэглээд... Аль түрүүн хэлэлцэж, тохирно гэж шийдсэн гэж яриагаа дуусгав. 

	Штерн Широковын гар дээр гараа тавиад

	— Эргэлзсэний хэрэг огт байхгүй. Тань шиг хүн төлөөлөх болсонд манай дэлхий бахархах болно. Танд асар их бөгөөд хүндтэй зорилт тулгарч байна. Би таны оронд явъя гэх, харин нас... санаа шулуудан явах хэрэгтэй гэв. 

	— За яах вэ? Куприяновыг явж эрэх үү гэж Козловскийг асуухад Широков,

	— Би түүнийг хүлээе гэлээ. 

	— Михаил Михайлович, таныг сайн мэднэ. Тэр таны бодлыг анх түрүүн тааварласан хүн. Үнэхээр тэр таныг явуулахгүй гэж татгалзаж байснаа сүүлд нь Николай Николаевичийн хэлснээр, явуулах ёстой гэдгийг ойлгосон юм. Энэ асуудлыг бүх талаас хянан үзсэн. Бид таны юу гэж шийдэхэд тань оролцохгүй байх гээд үүнийг танд хэлэхгүй байсан юм. Бид таныг явна гэнэ гэдэгт итгэж байсан юм. Хэрэв та бодлоо өөрчилсөн бол... Тэнэг юм яриад яах юм билээ дээ! Тийм агуу их хэргээс татгалзана гэж каллистод таны эрүүл мэндийн байдал яах бол гэдэгт хамаг явдал байна. Энэ талаар Куприянов Синьгтэй зөвлөн ярилцаад гэм болохгүй гэж үзэцгээсэн байна... гэж Штерний хэлэхэд Широков,

	— Сингьтэй гэнэ ээ? гэв. 

	— Өөр хэнтэй зөвлөх билээ дээ! Каллисточууд танд тун их хайртай, эх оронд нь чухамхүү таныг очих гэж байгаад тэд баярлаж байгаа. 

	— Та энэ тухай над түрүүн хэлэхгүй яасан юм?

	— Харин та өөрөө юунд дуугүй байгаад байсан юм бэ? Биднийг нэг л юм зовоож байсан, энэ бол таны ганцаар байсан явдал юм. 

	— Зовоож байсаан?.. гээд

	— Тэгэхээр одоо зовох юмгүй болсон. Тантай хамт явах хүн олдсон гэж Штерн хэлэв. 

	Широков цочсон юм шиг өндийв. 

	— Хэн гэж Широков огцом асуув. 

	Хэн бол... Козловский каллисто хэл судалж байгаа гэсэн... Арай Козловский биш биз! гэж Широков агшин зуур эргэцүүлэн бодтол Штерн:

	— Георгий Николаевич Синяев. Огторгуйн хөлөг онгоцоор хэдэн жил нисэх явдал таныг айлгах бол түүний дурыг булаана гэж хариулжээ. 

	— Синяев... 

	— Таны дургүй хүрэх шиг болдог тань юу бил ээ? гэж Козловскийн асуухад Широков:

	— Үгүй ээ, харин би юм бодсон юм... над... 

	— Би дээр гэж үү? Үнэнээ хэлэхэд би явах санаатай байсан юм, гэвч тэгж болохгүй гэдгийг над ухамсарлуулсан. Би эрдэмтэн хүн биш болохоор ашиг багатай болно шүү дээ. 

	— Георгий Николаевич одны онгоц нисэж байхад асар их юм хийнэ. Хөлөг онгоцонд одон орны судлалын сайн багаж хэрэгслүүд бий болохоор Синяев замдаа гар хумхихгүй ажилтай болно. Харин та ханьтай болж Дэлхийгээс удаан хугацаанд салах зовлон амар давах болно. Юу ч гэсэн амар хэрэг биш. Хоёулаа бол хөнгөн болно гэж Штерн хэллээ. 

	— Синяев Каллисто хэл мэдэхгүй шүү дээ. 

	— Үнэндээ, муу мэднэ. 

	Лежневээр надаас өөр бас нэг хүн хэл заалгаж байна гэж би хуаранд байхдаа танд хэлж байсныг санаж байгаа биз гэж Козловский хэлэв. 

	— Тэр дээр үеэс явна гэж бодсон юм уу?

	— Таны бодсон үед бодсон буй заа. Тэгэхдээ хуарангаас явахын өмнөхөн бидэнд хэлсэн юм аа гэхэд Широков:

	— Огт санаанд ороогүй юм болжээ. Миний хувьд тун сайхан байна. Георгий Николаевич эхнэр, хүүхэдтэй юу? гэлээ. 

	— Тэр таны нэгэн адил эхнэргүй, харин эцэг, эх нь бий. Бас эгч, ах, дүү гуравтай. Түүнд энэ байдлыг нь хэлсэн юм. Гэвч шийдсэнээсээ буцаагүй. Би тэднийд очсон миний дэргэд энэ тухайгаа тэдэнд хэлсэн гээд Козловский гараа түргэн түргэн үржээ. (Сэтгэл хөдөлсөн үедээ ингэдгийг нь Широков сайн мэддэг, эцэг, эх хоёрт нь хэцүү байлгүй яах вэ. Тэр хоёр хүүгээ дахин харж чадахгүй өнгөрч болох юм. Хорин таван жил гэдэг бол тоглоом биш шүү. Эцэг нь намын ахмад гишүүн, иргэний дайнд оролцож явсан хүн бөгөөд хүүгээ агуу их гавьяат үйлсэд явж байна гэдгийг ойлгож дэмжин сайшаасан. Эгч... ах дүү нар нь ч яах вэ, сайшаасан, харин эх нь..... Яая гэх вэ дээ? Гэвч Синяев шийдэмгий байсан гэлээ. 

	— Түүнд надаас илүү хэцүү байх нь ээ гэж Широковт бодлогошронгуй хэлжээ. 

	Широков гав ганцаараа хүн билээ. Эцэг, эх хоёр нь эх орны агуу их дайны үед бүслэгдсэн Ленинград хотод амь үрэгдсэн бөгөөд ах дүү гэж байгаагүй юм санжээ. 

	Тэгэхээр Широков сэтгэл зовох юмгүй байв. Түүний хүслийг удирдах нөхөд нь бүрэн ойлгож дэмжсэн байна. Широков ярилцахаасаа эмээж байсан. Куприянов нь хориглон болиулахгүй гэдгийг Козловскийн хэлснээс мэдэж авчээ. Одны онгоц дотор ч Каллисто гарагт ганцаар явахгүй гэсэн санамсаргүй мэдээ Широковт сайхан байснаар үл барам ханьтай явна гэдгийг сонсмогцоо урьд нь явах уу үгүй юу гэж эргэлзэж байсныхаа учрыг сая ойлгожээ. Ямар ч гэсэн зан зангаа сайн авалцаагүй харь элэгтэн каллисточууд дотор хүн амьтны бараа харахгүй гав ганцаар явна гэхээсээ айснаас тийнхүү эргэлзэх сэтгэл төрдөг байсан юм санжээ. Каллистод одон орны залуу судлалчтай хамт очно гэдэг бол ганцаар явахаасаа шал өөр хэрэг байв. 

	— Түүний шийд над тун сайхан байна гэж Широков давтан хэлэхэд Штерн: 

	— Таны шийд түүнд бас сайхан байна гэлээ. 

	— Тэр миний явна гэдгийг мэдэж байгаа юу?

	— Одоохондоо мэдэхгүй байгаа, мэдсэн хойноо баярлах нь магад. Таныг хүслээ хэлээгүй байхад тань бид түүний тухай танд огт юм хэлээгүй байсан шүү дээ. 

	— Үнэндээ, би та нарт юу ч хэлээгүй шүү дээ. Би зөвхөн Михаил Михайловичтай ярилцах гэсэн юм сан гэсэн шүү дээ гэж Широков инээв. 

	Куприянов зөвшөөрсөн гэж Козловскийн хэлсэнд Широков итгэсэн боловч түүнийг сэтгэл догдлон хүлээж байв. Өөрийн нь шийдвэр Куприяновт хэчнээн хүнд болохыг багш нь өөрийг нь ёстой эцэг хүний ёсоор хайрладгийг Широков мэдэж байсан юм. Тэгэхээр Широков багшийнхаа ачийг бодож Каллистод нисэхээс татгалзаж болохгүй ёстой байв. 

	Тэр өөрт нь гаргаж өгсөн байранд очжээ. Широков Куприяновтой ярилцах хүртлээ хэнтэй ч ам нээхгүй, хэнтэй ч уулзахгүйг боджээ. 

	Профессор ирнэ гэсэн цагтаа иржээ. Штерн, Козловский хоёрын аль нэгэн нь өглөөний ярианы тухай Куприяновт тэр дор нь хэлэх ёстой байсан бөгөөд тэгснээс Широков сэтгэлээ жаахан тайтгаруулаад гарах гэтэл хаалга онгойж Куприянов өөрөө орж ирсэн байна. 

	Широков түүнийг уруу царайлан дотроо ууртай байна гэж бодсон нь эндүүрэл болжээ. Куприяновын царай яг хуучин янзаараа байв. 

	Тэр хоёрын яриа Широковын бодсоноос нэлээд энгийн байдалтай болов. Широков хожим хойно нь энэ яриа Куприяновын царайны байдлыг дурсан бодож байхдаа түүний тайван байдал бол дотоод жинхэнэ байдлаа нуусан гадна талын өнгө байсан гэдгийг сая ойлгожээ. 

	Тэр нэг ч буруушаасан үг хэлэлгүй, Широковын бодол санааг нарийвчлан асууж сайшаасан байна. Тэр ч байтугай хүрээлэнд Широковын оронд хэнийг тавих талаар ч ярилцсан байна. 

	— Өнөө орой каллисточуудыг оролцуулан зөвлөгөөн хийж, бүх юмыг нарийвчлан шийдье гэж эцэст нь хэлжээ. 

	Куприянов босож түр эргэлзэх шиг болсноо шийдэмгий эргэж хаалга руу алхжээ. Тэгээд хаалганы бариулаас атгасан хойноо араас нь харж байсан Широковын нүд рүү ширтэн харснаа:

	— Петя минь бид чамтай хэзээ ч уулзаж чадахгүй дээ гэжээ. 

	Тэгээд гарч оджээ. 

	Штерний өрөөнд оройн зургаан цагт болох зөвлөгөөн хүртэл Широков өрөөнөөсөө огт гарсангүй. Одоо нэгэнт эргэлзэх юмгүй болж шулууджээ. Энэ мөчөөс аваад одны онгоц хөөрөх хүртэл тэр тавьсан зорилгодоо хүрэхээр эргэлзэхгүй ажиллажээ. Зөвлөгөөн хүртэл явна гэж бүрэн шийдэж, түүний шийдвэрийг юу ч хөндөшгүй болжээ. 

	Широков шинжлэх ухааны академийн ерөнхийлөгч ирэхийг харж Штерний өрөө рүү очив. Гудамд Синяевтай дайралджээ. Ханьтай явна гэдгээ одон орны залуу судлалч аль түрүүн мэдсэн ажээ.

	Яльгүй шантгар хамартай, өтгөн шар үстэй ёстой орос царайтай Синяевын царай өөр болсон юм шиг Широковт санагдав. Нүүр нь гонзгой болж, өтөлсөн ч юм шиг. Гагцхүү нүд нь урьдын адил цогтой хэвээрээ ажээ. Түүний явна гэсэн нь амар биш байжээ гэж бодогдоно. 

	Широков Синяев хоёр хэзээ ч найзлан нөхөрлөж яваагүйгээр үл барам бие биеэ муу мэддэг хүмүүс байв. Тэр хоёр дөнгөж сарын өмнө анх түрүүн танилцсан бөгөөд харин одоо Штерний өрөөний хаалганы дэргэд уулзахдаа нөхөрсгөөр тэврэлджээ. Тэд олон жилийн туршид найзалсан нөхрөөс ч дотно болсон доо. 

	— Хэргийг бүтээнэ. Эцэст нь хүртэл! гэж Синяевын хэлэхэд Широков

	— Эцэст нь хүртэл! гэж хариуллаа. Тэр хоёр Штерний өрөөнд хамт орлоо. Босго алхмагцаа хэлэлцсэн юм шиг хоёулаа зэрэг эргэж харжээ... 

	Ард нь урьдын амьдрал нь үлджээ. Өмнө нь бол Үл мэдэгдэх, олон талаар аймшигтай амьдрал байв. Гэвч тэд түүнд зоригтой оржээ. 

	Буцах зам байхгүй боллоо гэдгийг тэр хоёулаа мэдэж байсан бөгөөд буцахыг ч бодсонгүй!


ДӨРӨВДҮГЭЭР БҮЛЭГ

	ХАМТЫН ХҮЧЭЭР

	Каллисточууд өрнөдийн пүүсүүдээс туслалцаа авахаасаа татгалзаж хувь заяагаа Зөвлөлт Холбоот Улсад даалгасан явдлыг дэлхийн орон бүхний олон нийт зүй ёсны хэрэг гэж үзжээ. Харин цөөн тооны сонин сэтгүүл ингэж татгалзсан явдлыг гүтгэлгийн ажлаа дахин өрнүүлэхэд ашиглаж, ЗСБНХУ огторгуйн хөлөг онгоцыг өөрийн юм шиг өмчилж байна гэснээр үл барам каллисточууд «Оросын шахалтад оржээ», тэд өөрсдөө ингэж шийдээгүй байх гэж «болгоомжилсон» юм бичих болов. 

	Энэ үед сонины гарчгууд эсрэг тэсрэг утгатай юмаар дүүрчээ. Дайсагнасан санаатай сэтгүүлчид Каллисточууд Зөвлөлт Холбоот Улсын олз болжээ» гэж бичиж байхад олонх нь «Каллисточууд бол Зөвлөлтийн ард түмний анд нөхөд мөн!» гэж хариу болгож байлаа. 

	«Каллисточууд өрнөдийн пүүсүүдээс туслалцаа авахаасаа татгалзсан явдал бол ЗСБНХУ-ын явуулга мөн> гэж байхад,

	«Каллисточууд өрнөдөөс туслалцаа авахгүй гэсэн нь бүрэн зүй ёсны юм. Зөвлөлтийн хүмүүс каллисточуудыг аварсан одоо тэдний хөлөг онгоцыг бас аварна» гэж хариулж байв. 

	Широков өрнөдийн пүүсүүдийн захидлыг Диегоньд зөв орчуулж өгсөн эсэхэд Английн нөлөө бүхий нэг сонин, үнэндээ болгоомжилсон байдлаар, эргэлзсэн учир түүнд хариулах хэрэгтэй болж, профессор Маттисен хариу өгчээ. Маттисен Козловскийн нэгэн адил эрдэм шинжилгээний зорилгоор каллисто хэл шаргуу судалж, каллисто ном нэлээд сайн ойлгох чадалтай болсон байв. Зөв дуудаж чадахгүй байсан учир ярихыг зорилго болгоогүй байна. Каллистогийн шинжлэх ухааны ном унших ганц зорилготой байв.

	Швецийн энэ биологич үзлийнхээ хувьд коммунист биш хэдий боловч Зөвлөлт Холбоот Улсын шинжлэх ухааныг ихэд хүндэлдэг бөгөөд Зөвлөлтийн дайсны талд ордоггүй хүн байсан юм. 

	Английн сонины муухай санаанд дургүйцэж үнэнийг хамгаалахаар шийджээ. Түүний гуйсан ёсоор Широков хамгийн чухал захидлууд, түүний дотор Америкийн тэр бумтны захидлыг яг орчуулахад профессор Маттисен захидлын орчуулгыг эхтэй нь тулган үзээд Москвад байдаг гадаадын олон сонин сурвалжлагчдын дэргэд Диегоньд уншиж өгчээ. 

	— Эдгээр захидлын талаар би өөрийн бодлоо түрүүн хэлсэн билээ. Бид хувь заяагаа санаа сэтгэлийн хувьд бидэнд дотно энэ оронд даатгасан бөгөөд үүнийгээ болихгүй. Түүнээс гадна хувийн үйлдвэр хэчнээн чадалтай байсан ч нэгэн гүрэн улс орны хийж чадаагүй юмыг яахин хийх билээ дээ гэж одны онгоцны дарга хариу болгож хэлсэн байна. 

	Маттисен энэ үгийг орчуулж өгчээ. Захидлын орчуулга уншихад Бьяиньнь орос хэлээр эв хавгүй орчуулан хэлж байсны нь сурвалжлагчид ойлгосон байна. 

	Энэ «туршлагын» тухай тодорхой мэдээ дэлхийн өнцөг булан бүрд түргэн тарж каллисточууд захидлын утгыг ойлгосон эсэхэд каллисточууд өөрсдөө тэгж шийдсэн эсэхэд эргэлзэх явдал огтхон алга болжээ. 

	Одоо бүх уншигчдын анхаарал ЗСБНХУ-ын техник каллисточуудад тусалж чадах бол уу, энэ ер бусын хэцүү зорилтыг шийдэж чадах болов уу? гэсэн өөр асуултад шилжжээ. 

	Гадаадын олон арван нэрт инженерүүд Зөвлөлт Засгийн Газарт хандаж багаж хийх ажилд оролцохыг зөвшөөрөхийг хүсэхэд баяртай зөвшөөрсөн байна. Огторгуйн хөлөг онгоц бол зөвхөн ЗСБНХУ-ын зочин биш, харин бүх дэлхийн зочин гэж нэгэнт үзсэн үзлээ Зөвлөлтийн хүмүүс тууштай баримталж байсан юм. Дэлхий дээр тэр хөлөг онгоц аюулд нэрвэгдсэн болохоор түр аюулаас гаргах нь бүх хүн төрөлхтний үүрэг болж байв. 

	Дэлхийн гарамгай инженерүүд каллисточуудад тусламж үзүүлэх үүрэг ноогдсон Уралын төмөрлөгийн комбинатад цугларчээ. «Тулалдааны талбайн» сониныг дэлхий даяар өдөр бүр мэдэж байлаа. 

	«Тулалдаан» хүнд хэцүү байлаа. Ялалт хийхэд олон арван бэрхшээл учирч эрдэмтэн, инженер, ажилчид дараа дараалан дайрч, зохион бүтээчид энэ тулалдаанд хэрэглэх шинэ зэвсэг хийхээр шаргуу ажиллаж байв. 

	«Дайсан» бууж өгөхгүй удаан тулалдаж «арми ялагдсаар байлаа. Гэвч дайсны давагдашгүй бэхлэлт тулгарахтай зэрэг нөгөө талаас нь дайрч энэ олон үндэстний армийн нөхөрсөг дайралтын хүчинд дайсны «бэхлэлт» дараа дараагаар бууж өгч байв. 

	Энэ дайсан гэдэг нь каллистогийн төмөр байсан юм. Энэ төмрийг гарган авч чадаагүй байсан боловч каллистогийн «кьясьиньд» гэдэг үгээр «кессенд» гэж нэрлэсэн байлаа. Эрт орой хэзээ боловч «кессенд» хүний гарт орж ирнэ гэдэгт хэн ч эргэлзэхгүй байсан юм. 

	Тулалдаан шууд буудалцаж эхлээгүй. Анхны тулалдаан... шинэ тоосгоны төлөө болжээ. 

	«Кессенд» тун муу хайлах чанартай, түүнийг хайлмал байдлаар гаргаж авах гэвэл арван нэгэн мянгаас илүү градусын халуун хэрэгтэй байсан бөгөөд тийм халуунтай өндөр зуух байсангүй. Түүгээр үл барам тийм халууныг даах тоосго ч байсангүй. Каллисточуудын хэлсэн, цоо шинэ зарчим дээр үндэслэгдсэн зуухны төслийг нэлээд ахар хугацаанд боловсруулж чаджээ. Энэ зуухыг чухам юугаар барих вэ? Энэ асуудал удаан хугацаанд шийдвэрлэгдэхгүй байв. 

	Энэ талаар каллисточууд яагаад ч нэмэргүй байлаа. Каллисто нутагт бол их халуун зуух барихад хэрэглэдэг гаднаас нь харахад манай эндхийн өөхөн чулуу шиг юм байдаг байжээ. Гэтэл Дэлхийд тийм «өөхөн чулуу» байсангүй, түүнийг юугаар орлож болохыг эрдэмтэд мэдэхгүй байлаа. Олон арван шинжлэх танхим энэ талаар ажиллаж олон зуун туршлага үр дүнгүй болж эхлээд ялагдах аюул тулгарч байлаа. 

	Дэлхий даяар амьсгаа хурааж нэг ч пүүс тусалъя гэж зүрхлэхгүй боллоо. Зөвлөлт Холбоот Улсыг чадахгүй гэж ёрлож байсан сонинууд хүртэл таг чиг болжээ. Бүх Дэлхийн хэвлэл, радиогоор туслах гэсэн ширүүн тэмцэл өрнөв... 

	Амжилт санамсаргүй иржээ, тэгэхдээ амжилт олно гэж бодоогүй газарт олжээ. 

	Академич Неверов дадсан ёсоороо аравдугаар сарын 10-ны шуудан үзжээ. Түүнд дэлхийн өнцөг булан бүрээс захидал ирдэг болсон бөгөөд сүүлийн үед захидал гэж цутган ирэх болсон юм санжээ. Тэрхүү ажилд хүн бүхэн чадах ядахаараа оролцох гэх болжээ.

	Ерөнхийлөгч дадсан ёсоороо захидал болгоныг гүйлгэн уншиж анги төрлөөр нь ялган өөр өөр хавтсанд хийнэ. Сүүлчийн нэг захидал нь Гүрж Улсаас ирсэн байв. Түүнийг шилэн эдлэлийн нэг жижиг үйлдвэрийн шил үлээгч энгийн ажилчин хүн бичсэн байлаа. 

	Тэрхүү захидлыг унших тутам ерөнхийлөгчийн нүд улам бүр онийно. Захидлаа уншиж дуусаад бодлого болов. 

	— За үүнийг туршиж үзэх хэрэгтэй гэж тэр дотроо хэлжээ. 

	Неверов хонхоо дарав. 

	— Миний утсыг Гүржийн шинжлэх ухааны академийн ерөнхийлөгчтэй залгаад өгөөч гэж орж ирсэн нарийн бичгийн даргад хэллээ. 

	Гурван өдрийн дараа Уралын төмөрлөгийн комбинатын даргын өрөөнд настай ажилчин хүн орж ирсэн нь ЗСБН Гүрж Улсын Аж үйлдвэрийн яамнаас каллистогийн одны онгоцонд туслах Засгийн газрын комиссын мэдэлд томилон явуулсан шил үлээгч Серго Эбрализе гэгч байв. 

	Даргын өрөөнд даргаас гадна Мьеньонь, Ньяньиньгь, тэдний явсан газар салалгүй дагаж явдаг Лежнев Смирнов, Манаенко болон бусад инженерүүд байлаа. Академийн ерөнхийлөгчид ирсэн нөгөө захидал ширээн дээр байв. 

	Эбрализе юуны өмнө каллисточууд руу очиж гараа өгөн

	— Та нарыг харах гэж хүслэн болдог байлаа. Энэ мөрөөдөл минь биелэв. Сайн байцгаана уу, нөхөд минь! гэлээ. 

	Лежнев түүний хэлснийг хэлмэрчлэв. 

	Каллисто инженерүүд инээмсэглэж бор гарыг нь чанга гэгчийн атгажээ. Тэд энэ хугацаанд мэндлэх дэлхийн заншлыг сурсан байв. 

	— Ажилдаа оръё гэж комбинатын дарга хэлжээ. 

	Сар өнгөрөхөд комбинатын байшинд ер бусын жижигхэн «өндөр зуух» бий болж түүний тунгалаг ханын цаана «кессенд» гэдэг хайлш болж хувирах хольцыг хайлахад бэлтгэсэн харагдана. Энэ нь шилэн зуух юм. 

	Энэ зуухыг Академийн ерөнхийлөгчид Гүрж ажилчны бичсэн санаагаар барьжээ. Тэр ажилчин захидалдаа:

	— Өндөр зуух барихдаа дандаа тоосго хэрэглэдэг. Заншил болсон энэ аргаас өөр арга хэрэглэж яагаад болдоггүй юм бэ? Их биш төмөр хэрэгтэй болохоор түүнийг зууханд биш, харин шилэн саванд гарган авч болох юм. Халуун даадаг шил байдаг шүү дээ. Тийм шилийг шинжих танхимуудад хэрэглэж байгаа шүү дээ гэж бичжээ. 

	«Кессенд» хайлуулах халуун даах шил байхгүй шүү дээ гэж хэлэх нөхцөлгүй байв. Захидалд цааш нь ингэж бичжээ. Үүнд:

	«Би удам залгасан шил үлээгч. Миний өвөг эцэг нэг насандаа шил үлээгч байсан юм. Би маш их халуун даах шилийн жор зохиогчоор олон жил ажиллаж байгаа хүн. Амжилт олж байгаа. Би Зөвлөлт Холбоот Улсдаа ойрын үед шинэ шилээр бэлэг барих гэсэн юм сан. Одоо яарах хэрэгтэй боллоо» Каллисточуудад хэрэгтэй болж байна. Би арван таван мянган градусын халуун даах шил хайлъя. Түүгээр төмөр хайлах сав амархан хийж болно» гэжээ. 

	Эбрализе хэлсэндээ хүрчээ. Түүний шил бүх туршлагыг давжээ. Түүний хийсэн ялтсан шилийг тусгай шинжих танхимд оруулж өөр ямар ч шилийн даашгүй халуунаар цоргиход гэмтэлгүй бүтэн үлдсэнээр үл барам өнгө нь ч хувираагүй байна. 

	Анхны тулалдаанд ялсан гэж үзэж болох байлаа. 

	Төмрийг шилэн саванд хайлуулахгүй гэж тогтоцгоожээ. Шинэ тоосго гарган авч түүгээр зуух барихаар төсөл нэгэнт гаргасан байсан болохоор түүнийг шилээр барихад тохируулан бага зэрэг өөрчлөөд ажиглаж болох байв. Зуухны шил ханыг бөх болгохын тулд дотор нь гянт болдон сараалж хийжээ. Тооцоо ёсоор бол шил нь тэрхүү сараалжийг хайлахаас хамгаалах ёстой байв. 

	Хоёр дахь зорилт бөл зуухыг арван нэгэн мянга таван зуун градусын халуун хүртэл нэгэн жигд халаах явдал байсан. Энэ зорилтыг хэт өндөр хүчдэлээр шийдвэрлэхээр болсон учир тусгай хувьсгуур хийх хэрэгтэй болсон байна. 

	Зуухаа боржин чулуун суурь дээр барьжээ. «Кессендийг» юүлэх үед зуухны дэргэд байх явдал аюултай байсан учир түүнийг автомат аргаар юүлэх болж, шинэ багаж зохион хийжээ. 

	Арван нэгдүгээр сарын дунд үе болоход төмөр хайлах бүх юм бэлэн болжээ. Гэтэл бас өөр бэрхшээлүүд гарч иржээ. 

	«Кессенд» тэр байдлаараа хэрэггүй байв. Түүгээр Дэлхийгээс наян триллион километр хол газар зохиосон төслийн дагуу ширэх багаж хийх хэрэгтэй. Тийм багаж хийхэд «Кессендийг» даах янз бүрийн суурь машин хэрэгтэй болсон бөгөөд тийм машинууд байсангүй, «Победитоор» хийсэн багаж хүртэл «кессендийг» яагаад ч даахгүй байлаа. 

	Профессор Смирнов багаж хийх арга олжээ. Түүний саналын дагуу ширэх багажийг «кессендээр» хийсэн бие ангиар угсран, «кессендэн» боолтоор боохоор болжээ. Тэдгээрийг Эбрализын шилэн хэвд цутган хийхээр болж зууханд хайлсан «кессендийг» шууд хэвд юүлэн царцаагаад, дараа нь хэвий нь хагалан авахаар шийджээ. 

	Энэ амархан юм шиг мөртөө хийх болоход асар их хүч шаарджээ. Бие анги бүхнийг боолтоор холбож болохгүй байв. Олон газар хэрчим гаргах хэрэгтэй болжээ. Бие ангиудыг суурь машинд оруулж засахгүйгээр дан ганц цутгах аргаар хийж болохгүй байв. Боолт өөрт нь бас түүний таванд хүртэл эр, эм эрэг, эрээс гаргах хэрэгтэй болжээ. Гэвч Зөвлөлтийн механикч, токарьчин эрээс гаргагчдын ур чадал энэ зорилтыг бас шийдвэрлэж чадсан байна. Ширэх багажийн бүх бие ангийн шилэн хэвийг амжилттай хийж гүйцээжээ. Хайлмал «Кессендийг» цутгах хэвд нэгэн жигд цутгахын тулд маш их шахаж өгөх хэрэгтэй болж цутгах үед зууханд хий шахан оруулах нарийн багаж хийх шаардлага гарчээ. Энэ багажийг хийсний дараа бас нэгэн бэрхшээл үлджээ. 

	Ингээд ч бас бүх юм шийдвэрлэгдэхгүй байв. 

	Ширэх багаж дэлхийн хийн ширэх багажийн зарчмаар ажилладаг байсан. Түүнийг «ньеоль» гэдэг хийгээр ажиллуулдаг байсан бөгөөд тэр хийн найрлага дэлхийд мэдэгдээгүй зүйл байв. Энэ хийг нийлэг аргаар гарган авах хэрэгтэй болов. Харин «кессендийн» найрлагад ордог язгуур махбодын нэгэн адил «ньеолийн» найрлагад ордог бүх язгуур махбод дэлхийд байдаг бөгөөд тэдгээрийг химичид сайн мэддэг юм санжээ. 

	Энэ азтай тохиолдол байсан юм уу? Үгүй зүй ёсны юм байсан юм. Бүх орчлон ертөнц цуут Менделеевийн алдарт хүснэгтдээ оруулсан тодорхой тооны язгуур махбодоос тогтдог жамтай. Энэ бүх язгуур махбодыг дэлхий дээрээс янз бүрийн үед нэгэнт олж нээсэн байна. Менделеевийн хүснэгтэд ороогүй өөр язгуур махбод гэж байхгүй. 

	Каллисточууд ирэхээс өмнө хүмүүс «кессенд», «ньеолийг» яагаад мэдэхгүй байв? гэсэн бодол олон хүний толгойнд оржээ. Энэ асуултад язгуур махбод тийм их олон биш хэдий боловч тэдгээрийн нэгдэл тоо томшгүй олон байдаг, дэлхийн эрдэмтэд каллисточуудгүйгээр «кессенд», «ньеоль» хоёрыг нээх байсан байх, байх ч биш нээх байсан (тэгвэл харин өөр өөр нэртэй болох байсан), оддын жуулчдын ирсэн явдал техник туйлын их өргөн хэрэглэгдэх энэ шинэ бодисуудыг нээх явдлыг түргэтгэжээ гэж хариулж болно. 

	Академич Неверов энэ үеэр бичсэн нэгэн өгүүлэлдээ «Хэзээ нэгэн цагт манай дэлхийн шинжлэх ухаан, техникийн хийж чадахгүй юм каллистод байхгүй бөгөөд тэнд хийгээд энд хийж болохгүй юм гэж байх ёсгүй. Тус хоёр гарагийн шинжлэх ухаан, техник нэгэн замаар явж байгаа бөгөөд харин каллисточууд биднээс хамаагүй түрүүлжээ. Тэдний гаригт шинжлэх ухааны өрнүүн хөгжилд саад хийх юм байхгүйгээс ингэж түрүүлсэн байна. Дөнгөж гуравхан зуун жилийн өмнө каллистогийн шинжлэх ухаан дэлхийн шинжлэх ухаантай адил хөгжилтэй байсан гэдгийг энэ хугацаанд бидний олж мэдсэн олон баримт гэрчилж байна. Харин хүн амын асар олонх нь дарлагдсан эрхгүй, боловсролгүй мэтийн хөрөнгөт ёсны шинжлэх ухаанд учруулж байсан бүх саад тотгорыг эцэс болгосон тэр үеэсээ каллисточууд мэдлэгийн бүх салбарт асар хурдан амжилт олж дэлхийгээс хамаагүй хол түрүүлжээ. Энэ бол зүй ёсны хэрэг байсан бөгөөд ингэх ёстой юм аа. Хүн төрөлхтөн нэгэн нөхөрсөг, хөдөлмөрийн гэр бүлд нэгдэхгүйгээр Каллистогийн шинжлэх ухааныг гүйцэж чадахгүй. Хамтаараа бол амархан бүтээчих юмыг ганц нэгээрээ хийж чадахгүй. Гэтэл хөрөнгөт ёс хүмүүсийг салгаж байдаг. Ганц хүн хүн болохгүй. Зөвлөлт Холбоот Улс болон манай ах дүү орнуудын шинжлэх ухааны туулсан замаар замнаж байна. Бас каллисточуудад дайны аюул байхгүй нь биднийхээс маш их давуу талтай болгож байна» гэж бичжээ. 

	Гэхдээ Дэлхийн шинжлэх ухаан, техник «кессендийг» гарган авах арга олсныхоо нэгэн адил «ньеолийн» томьёог мэдсэн хойноо түүнийг гарган авах чадалтай болсон дээр очжээ. 

	«Өндөр зуух» барьж байх завсар Мьеньонь, Ньяньиньгь, Лежнев профессор Аверин нар «ньеоль» гэдэг шинэ хийг нийлэг аргаар гаргах үүрэг авсан химийн үйлдвэр очжээ. 

	Ньяньньгь «Ньеолийн» томьёог өгөхөд профессор Аверин түүний нь дэлхийн химийн хэлэнд «хөрвүүлжээ». 

	«Ньеолийг» гарган авах явдал нэлээд хөнгөн ажил байв. Урьдчилсан хэдэн туршлага хийсний дараа түүнийг гарган авч, зохих хэмжээгээр бэлтгэн тусгай ган саванд хадгалжээ. 

	«Ньеоль» хийг нийлэг аргаар гарган авмагц маш их хүчтэй тэлдэг учир хадгалах савыг маш их бөх хийх хэрэгтэй байжээ. 

	Энэ бэрхшээлийг амархан давжээ. «Ньеолийн» урвалыг дутуу хийж жинхэнэ «ньеоль» гарах сүүлчийн урвал хадгалах саван дотор болохоор болгоод хадгалах саванд шахан оруулж тагласан байна. 

	«Ньеоль» дангаараа бол шатахгүй, харин цэвэр озон хийтэй нэгдэхтэйгээ зэрэг маш илчтэй нүд сохлом дөл гарган шатна. 

	Хэдэн сав цэвэр озон хий бэлтгэх ажил амархан байв. 

	Хоёр долоо хоног орчим болоод каллисто инженерүүд, дагалдан явагсдынхаа хамт төмөрлөгийн комбинатдаа буцаж очжээ. 

	Арван хоёрдугаар сарын нэгэнд «кессенд» хайлж эхлэхээр болжээ. Энэ ёслолд олон тооны зочид ирэх ёстой байв. Каллисточууд цөмөөрөө үзэхээр бодсон нь магад: «Кессендийг» гаргахад бэлтгэх энэ хугацаанд тэд Москва хотоос огт гараагүй юм санжээ. Хөлөг онгоц эвдэрснээс болж Дэлхийн байдалтай танилцах сонирхолгүй болсон байжээ. 

	ДАХИН ХӨЛӨГ ОНГОЦОНД

	Каллисточууд бөмбөрцгөөсөө гарч ирснээс хойш яг таван сарын дараа нэгдүгээр сарын арван тавны өдөр хуаран байсан газар хуучин байсан хүмүүс нь цөмөөрөө дахин хүрч иржээ. Зөвхөн Черепанов, түүний хорооныхон ирсэнгүй. Одоо одны онгоцыг Золотухино хотод байдаг цэргийн өөр анги хамгаалж байв. 

	Хуучин хуаран байсан газрыг зузаан цас дарж, өндөр хашааны дотор цасан цагаан өнгөтэй огторгуйн хөлөг зуныхаасаа улам ч ер бусын харагдана. Огторгуйн хөлөг цасан дуулга өмсжээ. 

	Суман цэрэг нисдэг тэрэгний буудлын цасыг түргэн арилгаж, огторгуйн хөлөг онгоцны «дээврийн» цасыг унагаажээ. Угтах бүлгийнхэн, каллисточууд нисэх онгоцны буудалд суух болов. 

	Атомын «Тогооны» өрөөний хаалга онгойлгож, хэр зэрэг гэмтсэний нь мэдэх хэрэгтэй байв. Энэ бол одны жуулчдын цаашдын хувь заяа хамаарах зүйл бөгөөд дэлхийд хөлөг онгоц ирсэнтэй холбоотой үйл хэрэгт оролцогч бүхэн хаалга онгойлгох үед байх гэсэн нь гайхалтай биш ээ. 

	Тэдний дотор энэ түүхт газарт анх удаагаа ирж байгаа боловч Каллистогийн одны онгоцонд учирсан азгүй явдалтай нэр нь холбогдсон нэгэн хүн бас байв. 

	Энэ бол сурвалжлагч Ю Синжоу байлаа. 

	Сурвалжлагч Ю Синжоу хорин долоон хоногийн дараа ухаан орсон үеэсээ түргэн тэнхэрч хоёр сар болоод Москвад очиход нь угтах бүлгийнхнээр үл барам түүнд учирсан явдлыг дуулж, ирэхийг нь хүлээж байсан каллисточууд баяртай угтаж авчээ. 

	Гурван сар саатсан Синьхуа хорооны энэ сурвалжлагч үүрэгт ажилдаа ийнхүү оржээ. 

	Эмч Казимбеков өвчтөнөө ганцаарыг нь явуулсангүй, хамт Москвад ирэв. Түүний мөрөөдөл ингэж гэнэт биелж, каллисточуудыг харахаар үл барам, огторгуйн хөлөг онгоц ирсний түүхэнд нэр нь хүртэл орсон байна. 

	Хуурамч Ю Синжоугийн тун харгүй ажиллаж байсны учир бүр тодорхой боллоо. Синьхуа хороо хуарангаас сурвалжлагчийнхаа явуулсан цахилгаан мэдээг алдалгүй авч байсан болохоор огтхон хар аваагүй байна. 

	Серго Эбрализе бас энд иржээ. Хөлөг онгоцонд очиж үзье гэсэн түүний хүслийг зөвшөөрөхгүй байж яахин болох билээ. Хэрэв түүний шил байгаагүй сэн бол онгоцны төмрийг маш их уятгах өндөр үелзлийн гүйдэл хэрэглэхээс өөр аргагүй болж ч магадгүй байсан юм. Каллисточууд Гүржийн шил үлээгчид хязгааргүй баярлажээ. Бүрэг даруу зантай Эбрализе үүсгэл бүтээл нь тийм их цуурайтаж нэрийг нь дэлхий даяар гаргана гэдгийг зүүдлээ ч үгүй байв. «Эбрализегийн шилтэй» адил юм Каллисто гарагт гараагүй болохоор түүний шил тэнд ч хэрэгтэй болно. Ажилчин хүний хувцсыг нь чимсэн социалист хөдөлмөрийн баатрын алтан таван хошуу түүний хувьд санаандгүй хүрсэн өндөр шагнал байлаа. 

	Тогтоосон өдөр болоход нисдэг тэрэг тэд бүхнийг бөмбөрцгийн оройд гаргажээ. Огторгуйн хөлөг онгоц дотор анх удаагаа орж байгаа хүн тэдний дотор олон байв. Түүний тасалгаа, өвөрмөц маягийн дугуй гудам, ялангуяа хачин дэлгэцтэй төв залуур тэдэнд маш гайхамшигтай санагдаж, сурвалжлагч нар ядарч цуцахаа мартан зураг дарж байв. 

	Бүх каллисточууд, дэлхийн эрдэмтэн, сурвалжлагчид цугларч шөрмөсөн чулуун хувцас, баг өмссөн Мьеньонь ширэх багажийн нүд сохлом нарийхан хөх дөлийг атомын «тогооны» өрөөний хана руу баяр ёслолын байдалтайгаар чиглүүлэв. 

	Энэ бол Зөвлөлт Холбоот Улсын техникийн аугаа их ялалт байв. 

	— Тэр үед та бид хоёр энэ хаалганы дэргэд яаж зогсож байсныг та санаж байна уу? гэж Козловский Смирновоос асуухад:

	— Тэр шөнийг мартахын арга байхгүй гэж хариулжээ. 

	Багажийн бүдэг хүнгэнэх дуун дөлний шуугиантай холилдон хана дээр нарийхан зураас гарч эхлэв. Мьеньонь гар оруулаад хаалганы оньсыг мулталж болмоор жижиг дугуй нүх гаргаж байв. 

	Дөлний үзүүр дороос цэнхэр оч манаран цацарч, хүмүүсийн хар хөх өнгөтэй сүүдэр хана, таазаар жирвэлзэн ер бусын сонин харагдана. Хүн бүхэн бүдэг хөх шил зүүсэн хэдий боловч нүд сохлом хурц гэрлийг удаан харж болохгүй байлаа. 

	Таван минут болоод Мьеньоний халааг Ньяньиньгь авчээ. 

	Вольтын нумын дөлийг энгийн нүдээр харахад нүд өвддөг түүний халуун дөрвөн мянган градуст хүрнэ14.  Ширэх багажийн цэнхэр дөл гэгээн цагаан өдөр хүртэл их газар гэрэлтүүлнэ. Шөнө бол цахилгаан гагнуурын манас манас хийсэн оч хэдэн километр хол газар харагддаг. Тэгвэл энд бол гэрэл ойлгосон төмөр хануудаар хүрээлэгдсэн жижиг тасалгаа дотор арван нэгэн мянган градусын халуунтай хурц дөл цоргиж байгаа шүү дээ. 

	Гэвч хэн ч эндээс холдох гэсэнгүй. Харин Синьг, Куприянов хоёрын шаргуу шаардлагын дагуу хоёр каллисто инженерээс бусад бүх хүмүүс, төв залуурын өрөөнд очиж нүх гаргаж дуусахыг хүлээжээ. 

	— «Тогооны» өрөөнд орох эргүүлгэн шатыг яагаад байнга байхаар хийсэн юм бэ? Нислэгийн үед хөлөг онгоц дотор жингүй болсон цагт тэр шатаар явахад тун тохиромжгүй байх шүү дээ гэж нэг сурвалжлагч Смирноваас асуухад:

	— Хөдөлгүүр ажиллаж байсан үед л тэр шатыг ашиглана. Энэ үед хөлөг онгоц дотор хүндийн жин ердийн байдлаараа байх шүү дээ. Харин хөлөг онгоц өөрөө эрчээрээ ниссэн үед тэр шат хэрэггүй болно. Хөдөлгүүр зогссон энэ үед дор хийх юм байхгүй болчихно гэж хариуллаа. 

	Төв залуурт байсан хүмүүсийн сэтгэл догдолсон яриа үүссэнээ дундаа ороод тасарчээ. Хүн бүхний бодол доор ширэх багаж хүнгэнэж, хурц дөл хана цоолон буй газарт байв. Тэндээс огтхон чив чимээгүй байлаа. 

	Цоолох ажил гучин гурван минут үргэлжилсэн хэдий боловч энэ хугацаа дээр байгаа хүмүүст хязгааргүй урт санагдаж байв. Гурван цагаас багагүй хугацаа өнгөрсөн байх гэж би лавтай бодож байсан гэж Широков хожим нь өгүүлж байсан. 

	Үдийн үед хамгийн чухал, хамгийн сэтгэл түгшүүлсэн цаг болж одны онгоц дотор байгсад цөмөөрөө дахин хаалганы өмнө цуглажээ. Мьеньоний тооцоо зөв байсан болох нь аль түрүүн мэдэгдсэн юм. Яг цоолох газар нь цоолж чадсан байв. Хорлон сүйтгэгчийн хаасан хаалганы оньсыг тайлжээ. 

	Диегонь хаалганы товч дарахад огторгуйн хөлөг онгоцны хувь тавиланг тийм удаан хугацаанаа нуун хаасан хаалга урьдынхаа адил дуугүй онгойжээ. 

	Гурван сарын туршид асар их хүчин чармайлт, шаргуу хөдөлмөр, нойр хоолгүй ухаан зарж байж энэ ялалтад хүрсэн билээ:

	— Ялалт уу? Эсвэл хөлөг онгоцны зүрх болсон «тогоо» их гэмтсэн бол дахин дахин махран ажиллах ажиллагааны зөвхөн анхны амжилт уу?

	Хаалга нээгдлээ. 

	Хорлон сүйтгэгч «тогооны» өрөөний хоёр хаалгыг хаахдаа Зөвлөлт Холбоот Улсын техник Каллистогийн хатуу төмрийг дийлэхгүй гэж бодсон юм биш?

	— Хэрэв тэгсэн бол түүний хоёр дахь эндүүрэл нь энэ болжээ гэж Штерн хэлэхэд Смирнов:

	— Гурав дахь нь ч болж болох юм. Тэр каллисточуудад хор өгөхдөө бас алдсан шүү дээ гэж хариуллаа. 

	Хаалга нээгдсэн боловч нэг ч хүн байрнаасаа хөдөлсөнгүй. Зөвхөн Диегонь, Мьеньонь, Смирнов гурав дотогш орж бусад нь гудамд хоцрон хүлээв. 

	Цаг хугацаа гэж өнгөрөхгүй байлаа. Нэг ч хүний амнаас үг цухуйхгүй байв. Каллисточууд нэг дор бөөгнөрөн зогсох бөгөөд тэдний хар царайг хараад юу гэж бодож байгааг нь мэдэхийн аргагүй. 

	Тэд хайрт эх орондоо буцах уу, эсвэл тэдний хувьд харь газар болох Дэлхийд үүрд үлдэх үү гэдэг нь одоо шийдвэрлэгдэх болжээ. Үүнээс илүү аймшигтай асуудал байна гэж бодоход хэцүү юм. 

	Синяев Вьеньянийг тэвэрч сэтгэлээ арайхийн барьж зогсоно. Сэтгэл зовоосон анир чимээгүй байдлыг Широковын дуу таслав. 

	— Ямар ч гэсэн болно! «Тогоо» эвдэрсэн байсан ч бид шинийг хайж чадна. Одны онгоц каллисто нутагтаа очно! гэж тэр каллистогоор хэллээ. 

	Дэргэд нь зогсож байсан Синьг хаалга руу нүд салгалгүй харсан хэвээрээ түүний духыг удаан илжээ. 

	— Тэгж байтал хаалга дээр Диегонь гараад ирэхэд бүх хүний харц түүн дээр тусав. Хэрэв тэр дэлхийн хүн бол царайг нь хараад юу болсны нь хүн бүхэн ойлгочих байсан. 

	— Нөхөр Козловскийд бид хязгааргүй баярлаж байгааг орчуулж өгөөрэй гэж Диегоний хэлэхэд Широковын орчуулахаас өмнө Козловский:

	— Би зөвхөн өөрийн үүргээ биелүүлсэн хүн гэж хариулжээ. 

	Энэ хоёр хоёулаа каллистогоор хэлсэн боловч хүн бүхний сэтгэл уужирч хүчтэй санаа алджээ. 

	Атомын «Тогооны» цогцолбор гэмтээгүй байжээ. Хорлон сүйтгэгч машины бүрхээсний зөвхөн дээд хэсгийг авч амжсан байв. 

	«Ю Синжоу» юу хийх гэсний нь каллисточуудаар үл барам профессор Смирнов харсан дороо мэджээ. Дайсан зөв ажилласан байна. Хэрэв тэр шөнө Козловский хорь орчим минут алдсан бол хөлөг онгоцны зүрх болсон цогцолбор засахын аргагүй гэмтэх байжээ.

	Диегоний хойноос гарч ирсэн Смирнов:

	— Муу новш инженер байсан нь одоо бүр тодорхой боллоо. Жаахан удсан бол дүүрэх байжээ! гэлээ. 

	— Тэгсэн бол яах байж вэ? гэж Куприяновын асуухад

	— Тэгсэн бол бүх цогцолборыг дахин шинээр хийх хэрэгтэй болох байсан гэж профессор хариуллаа. 

	Үүнийг хийж чадах байсан уу гэж Куприянов зүрх хүрч асуусангүй. Танихын аргагүй болтлоо нүүрс болсон хорлон сүйтгэгчийн хүүр машины яг хажууд хэвтэж байв. Энэ хэн гэгч байсан бол? Яах гэж амь насаа ингэж гаргуунд нь гаргав аа? Түүний жинхэнэ нэрийг олж мэдэх гэсэн бүх чармайлт амжилтгүй болсон юм. 

	Энгийн модон авсыг түрүүн бэлтгэсэн байжээ. 

	— Түүнийг хөлөг онгоцноос холхон шиг булаарай гэж Козловскийн хэлэхэд Куприянов:

	— Булш дээр нь?.. гэж тээнэгэлзэнгүй хэлтэл Мужийн намын хорооны дарга:

	— Дээр нь бас хөшөө босгох юм биш үү гэж зэвүүцсэн өнгөөр хэлээд, — Нохойд нохойн үхэл таарна! гэснээ Синьгт хандаж, — Тасалгааг ариутгах хэрэгтэй болох нь ээ гэж каллистогоор хэлжээ. 

	Козловский таван сарын дотор каллисто хэл сурах талаар амжилт олсон байв. 

	Хөлөг онгоцон дээрх энэ өдрийн сүүлч амар тайван баяр хөөртэй өнгөрөв. Каллисточууд болон хүмүүст дөрвөн сарын турш амар заяа үзүүлээгүй сэтгэлийн зовлон ийнхүү үлдэн зайлжээ. Машины салгасан хэсгийг хуучин байранд нь тэр дороо тавьжээ. Хорлон сүйтгэлтийн ул мөрийг бүрэн арилгасан байна. 

	Хөлөг онгоц дуртай цагтаа алс холын Рельос руу буцахад бэлэн зэлэн болжээ. 

	Энэ рельос гэсэн каллисто нэр Дэлхийн одон орны судлалын нэр томьёонд орж эхлэв. Одон орны судлалчдын бичсэн өгүүлэл, ном, хэлсэн үгэнд «Сириус» гэдэг эртний нэрийн оронд Рельос гэх нь улам бүр элбэг болжээ. Гялалзагч од маань нараар тэтгүүлсэн хүмүүсийн нэгэн адил түүгээр тэтгүүлэгчдийн өгсөн энэ нэрийг зүүх нь зүй ёсны юм аа. 

	— Танай нарыг манай тэнд! «Мьеньи» гэдэг юм. Бид каллистодоо эргэж очсоноос хойш манай одон орны судлалчид танай одыг та нарын өгсөн нэрээр нь нэрлэх болно гэж Вьеньянь Штернд хэлэв. 

	Тэгснээ ер бусын нарийхан урт гонзгой нүдээ бараг аних шахам жартайлгаж:

	— Ньарь: гэж бодлогошрон давтан хэлжээ. 

	ДЭЛХИЙГЭЭР ЖУУЛЧИЛСАН НЬ

	Хөлөг онгоцны хувь тавилан каллисточуудын сэтгэлийг зовоохоо больж маргааш нь тэдний гурваас бусад нь Москва руу нисжээ. 

	Мьеньонь бүх хөдөлгүүрийг шалгаж үзэх, заримыг нь задлан хөөлөхөөр шийдэж профессор Смирновыг хань болж үлдэхийг гуйхад тэр дуртай гэгчийн зөвшөөрчээ. 

	Тэр одны онгоцны хөдөлгүүрүүдийг туйлаас сонирхож байсан бөгөөд Мьеньонь тэдгээрийг ажиллуулж үзнэ гэсэн нь сонирхлыг нь улам ч их татжээ. Тийм сайхан завшаантай юмыг Александр Александрович яахин өнгөрөөх билээ дээ. 

	— Харин та хоёр яаж хэл амаа ойлголцох билээ дээ? гэж Широковын асуухад:

	— Анатолий Владимирович бидэнтэй цуг үлдэхийг зөвшөөрсөн гэж Смирнов хариулжээ. 

	Лежнев хөлөг онгоц дээр үлдэх үнэхээр дуртай байжээ. Үүний учрыг ойлгож ядах юм байхгүй. Каллисточууд нааш цаашаа жуулчлан явна. Тэгэхэд тэднийг хэлмэрчид дагана гэдгийг тэр мэдэж байв. Удаан хугацаагаар тайван суухгүй аялан явах явдал албан өрөөнд сууж сурсан тарган хүнд тааламжгүй байжээ. Тэр нэг газар тайван суух боломж өгөх тэр саналыг дуртай гэгчийн зөвшөөрсөн нь тэр юм байжээ. Одны онгоц дотор тэр дадсан ёсоороо тохилог сууж мөн зав чөлөөндөө каллисточууд ирэхээс өмнө хийж байсан түвд хэлний сурвалж бичгүүдийг судлах ажлаа үргэлжлүүлэн хийх бүрэн бололцоотой байв. Ийм завшаан тохиолдсонд Лежнев сэтгэл тун хангалуун байлаа. 

	— Сайхан ашигтай хоёрыг хослохоос илүү юм хаана байх билээ дээ? гэж түүний хэлэхэд Степаненко:

	— Эхнэртээ захидал бичихээ мартаж орхиузай гэж тоглоом болгож хэлжээ. 

	Профессор Смирнов, хоёулаа хөлөг онгоцонд байх хугацаандаа дан ганц каллисточуудын хоолоор байя гэж Лежневт санал болгон хэлжээ. 

	— Энэ бол дэлхийн хүнд тэдний хоол хэр зэрэг таарахын шалгуур болог. Энэ жүжгийн туршлагын дараа Петр Аркадьевич, Георгий Николаевич хоёр санаа зовох юмгүй болно гэж Смирнов хэлэв. 

	Түүний саналыг Лежнев зөвшөөрчээ. 

	— Хэрэв бид өвчилсөн ч аймшигтай юм болохгүй. Харин Широков Синяев хоёр замд өвчлөх юм бол үүнээс дор юм болно гэж Лежнев хэллээ. 

	Смирновын саналыг зүйтэй гэж зөвшөөрчээ. Хоолны том том мэргэжилтний бодлоор бол каллистогийн хүнс хүнд хор болох ёсгүй байв. Гагцхүү дасах хэрэгтэй байлаа. Гэвч Смирновын урьдчилан туршиж үзье гэсэн санал илүүдэх зүйл биш байв. 

	Каллисто руу нисэж байгаа Дэлхийн эрдэмтдийг зам зууртаа бас каллистод байхдаа идэх хоол хүнсээр хангах бүрэн бололцоо байсан боловч тэд өөрсдөө хэрэггүй гэж эрс татгалзсан байна. 

	— Энэ нь бидэнд төвөг болно. Бид каллистод манайхаар гурван жил болно. Энэ хугацаанд бид каллисто даяар явж үзэх болно. Үргэлж өөрийн хүнс авч явна гэдэг бол илүү эвгүй яршигтай хэрэг. Бид тэндхийн адил байвал илүү сайн болно гэж Широков хэлжээ. 

	— Каллисточуудыг аваад үзье. Тэд Дэлхий даяар явахгүй байна. Тэгэхэд тэдэнд хүнсний асуудал ямар их төвөг учруулж байна вэ? гэж Синяев нэмж хэлжээ. 

	Синьг хоёр залуу эрдэмтний саналыг дэмжсэн байна. 

	— Хэрэв бид дэлхийд удаан байх байсан бол та нарын хоолонд заавал орох байсан юм гэж Синьг хэлэв. 

	Козловский явахынхаа өмнө Мьеньоньтай ярилцаж,

	— Хөлөг онгоцонд Куприянов, бид хоёрын аль нэггүйгээр нэг ч хүн оруулж болохгүй. Хэрэв ямар нэгэн хүн ороод ирвэл жижүүрийн даргад хүргэж өгч байгаарай «Ю Синжоугийн» явдлыг мартаж болохгүй гэж захижээ. 

	— Ээ, хаанаас даа! Мартахгүй гэж Мьеньонь хариуллаа. 

	Одны жуулчид дэлхийд тавдугаар сар хүртэл байхаар болжээ. Энэ хугацаанд тэд Зөвлөлт Холбоот Улс болон бусад улс орны байдалтай танилцах болжээ. 

	Тэд Москватай бүр сайн танилцсан байв. Тэд Москвад хоёр сар хагас байхдаа сонирхсон бүхнээ үзжээ. Театр, музей зургийн үзэсгэлэн эрдэм шинжилгээний хүрээлэн, сургуулиуд зэргийг бүгдийг үзсэн байв. 

	Тэр бүхний дотроос Москвагийн амьтны үзэсгэлэнг илүү их сонирхжээ. Тэд үзэж хараагүй амьтдаа ихэд сонирхон хэдэн өдөр дараагаар үзсэн байна. 

	Анхлан үзэхийн өмнө Куприянов тэнд энэ хугацаанд өөр хүн оруулахгүй байх зорилгоор каллисточууд үзэх гэж байгааг үзэсгэлэнгийн даргад мэдэгдье гээд

	— Үзэсгэлэн дотор цаг ямагт олон хүүхэд байдаг юм. Тэд та нарт амар заяа үзүүлэхгүй гэхэд Широков түүний үгийг каллисточуудад орчуулж өгөв. 

	— Манай хүүхдүүд тун сониучхан зантай гэж Куприяновын нэмж хэлэхэд Синьг:

	— Хүүхэд үргэлж сониуч байдаг. Тэд төрөлхийн тийм зантай улс. Тэдний хүслийг боогоод яах вэ, байдаг янзаараа байг. Бид амьтан үзье, хүүхдүүд биднийг үзэг гэлээ. 

	Каллисточууд урьдынхаа адил өөрсдийнхөө саарал хувцастай явсан боловч дотор нь Дэлхийн ноосон дотуур хувцас өмссөн байв. Хөлдөө ширэн ултай цагаан эсгий гутал, толгойдоо дулаан үстэй малгай өмсжээ. Каллисто Дэлхийн хувцсыг ингэж хольж өмссөний нь харахад нисгэгчид шиг харагдах ажээ. Тэд амьтны үзэсгэлэнд очихдоо Москвагийн пионерын ордон үзэх үед пионеруудын бэлэглэсэн улаан бүчийг өөрсдийн улаан зах доогуур оруулж зүүсэн байна. 

	Каллисточууд ирсэн мэдээ тэр дорхноо үзэсгэлэн даяар тарж газар бүрээс олон зуун хүүхэд цуглан иржээ. Хэдхэн минутын дараа зочид бөөн хүүхдээр хүрээлэгдэж зогсохоос өөр аргагүй болжээ. Синьг хүүхдэд хандаж товч үг хэлжээ. 

	— Бид энд дэлхийн амьтадтай танилцахаар ирсэн юм. Манай каллистод ийм амьтад байхгүй. Өөрсдийн амьтдаа бидэнд үзүүлээрэй гэж Синьг үгээ төгсгөжээ. 

	Энэ үгийг Широков дөнгөж орчуулж дуусмагц каллисточууд бие биеэсээ салж тал бүр тийшээ хүүхдэд хөтлөгдөн оджээ. Каллисто бүрийг дөчөөс доошгүй хүүхэд энэ өдөр тэднээс дутуугүй сониуч болсон олон тооны томчуул тойрон дагажээ.

	Зочидтой хамт ирсэн Куприянов, Широков, Лебедев, Ляо Сен дөрвүүлхнээ үлджээ. 

	— Одоо яах билээ? Нөхөр Ляо Сен бид хоёр тэднээс салах ёсгүй юм сан гэж Широковын хэлэхэд Лебедев: 

	— Тэд та наргүйгээр болно гэж инээжээ. 

	Нартай цэлмэг өдөр байлаа. Ихэнх амьтад зуны байрандаа байв. Газар бүр бөөн хүүхэд, тэдний дотор каллисто хүний өндөр бие харагдана. Тэд өөр хоорондоо хэчнээн ялгаатай боловч бодол санаагаа бүрэн ойлголцож Москвагийн эдгээр багачууд хэлмэрчгүйгээр бүрэн болж, бие биеэсээ өрсөн амьтдын байдлыг зочдод танилцуулж байв. Каллисточууд тайлбарлагчдынхаа хэлснийг анхааралтай сонсож ойлгож байгаа бололтой байлаа. Тэдний хар царайнд сэтгэл бүрэн хангалуун байдал илэрхий. 

	Каллисточууд Дэлхийд байх хугацаанд оросоор бага сага юм ойлгодог болж, харин Бьяининиас бусад нь ярьж чаддаггүй байв. 

	Энэ завсар хүүхдүүд гол төлөв дохио хэрэглэн жижиг илжиг хөллөсөн тэргээр зугаалахыг гуйж тэргэн дээр суулгасан Вьеньянь руу Широков очиж надаар туслалцуулахгүй биз гэж асуухад,

	— Аа үгүй! Бид сайн ойлголцож байна гэж инээмсэглэн хариулжээ. 

	Энэ одон орны судлалч тав зургаан хүүхэдтэй гар гараасаа барилцан хүүхдүүдийг баясган хэд хэдэн удаа илжгэн тэргээр зугаацахад түүнтэй хамт зугаацах завшаан олдоогүй хүүхдүүд хамт зугаацсан азтай хүүхдүүдэд ихэд атаархжээ. 

	Бусад каллисточууд Вьеньянийг дуурайн зугаацав. Тэдний зугаацаж байгаа газар хөл гишгэх зайгүй болсон байв. 

	Амьтны үзэсгэлэн үзэж байгаа хүмүүс энд цугларсан шиг байлаа. Куприянов кассад очиж илжгэн тэрэгний хөлс төлсөн эсэхийг лавлан асуухад,

	— Та юу хэлж байна! Эд нар каллисто хүмүүс шүү дээ! Манай зочид шүү дээ гэж гайхан хариулжээ. 

	Профессор инээж, тэрэгний хөлсийг бүгдийг нь төлсөн байна. Энэ бол, Дэлхийн хүмүүсийн хэлдгээр, бүр «ичгүүр сонжуургүй аашилсан» анхны явдал биш байсан юм. 

	Хэдэн өдрийн өмнө их дэлгүүр үзэж яваад тэдний нэг нь нэг юмыг сонирхон лангуун дээрээс авч ажиггүй халатандаа хийгээд цаашаа явсан удаатай. Тэд дэлхийд мөнгөөр худалдаа хийдгийг аль түрүүн мэдсэн байсан боловч олонтоо мартаж юм бүхнийг мөнгөөр авах ёстой гэдгийг санахгүй «каллисто ёсоороо аашилдаг» байв. Тэгэхэд худалдагч энэ «дээрэмдлэгийг» юмны чинээ бодохгүй, дуугүй өнгөрүүлснийг харж байхад сонин байж билээ. 

	Каллисточууд бүр үдэш орой болтол амьтны үзэсгэлэнд байсан бөгөөд дараачийн өдрүүдэд бас иймэрхүү байдалтай үзжээ. 

	Хөлөг онгоцныхоо төлөө санаа зовох юмгүй болох хүртлээ каллисточууд Москвагаас гараагүй гэж түрүүн нэгэнт хэлсэн билээ. Одоо тэд өөр хот үзэж Дэлхийгээр жуулчлахаар шийджээ. Хугацаа бага байсан учир зочид хоёр хэсэг болж явах болсон учир нэг хэсгийг нь Козловский Лебедев Широков нэгийг нь Куприянов Степаненко, Ляо Сен тус тус дагалдан явах болжээ. 

	Одны жуулчдыг нүд салгалгүй хамгаалж явааг тэд өөрсдөө ажиж мэдээгүй өнгөрчээ. Тэднийг газар сайгүй нууцаар нүд цавчилгүй хамгаалж байсан юм. 

	Синяев, Штерн, Манаенко, профессор Аверин нар Москвад хоцорчээ. Одон орны судлалч Синяев явах хүртлээ гэртээ байх гэсэн бөгөөд түүний ахмад нөхдөд нь зочдыг даган удаан аялан явахад хэцүү байжээ. 

	Нэгдүгээр сарын хорины өдөр каллисточууд галт тэрэгний Ленинград, Курск гэдэг хоёр буудлаас мордоход нь олон мянган москвачууд үдсэн байна. Зочдын галт тэргийг жолоодох эрхийн төлөө уралдаанд түрүүлсэн хамгийн шилдэг машинчид галт тэргүүдийг нь жолооджээ. 

	Галт тэрэг хөдлөхөд Дэлхий дээр анх удаа наймдугаар сарын арван тавны өдөр цуурайтсан каллистогийн сүлд дуулал эгшиглэв. Энэ дууллыг хуаранд хальсанд буулгаж авсан юм санжээ. 

	Штерн Ленинград руу явах хэсгийг үдэж,

	Удахгүй эргэж ирцгээгээрэй! гэжээ. Тэр галт тэрэг хөдлөх үед Диегонийг тэврэн авч Каллистод миний хувийн мэнд хүргээрэй гэж каллистогоор хэлжээ. 

	— Бид бас дахин уулзана шүү дээ гэж Диегонь гайхан хэллээ.

	Одон орны судлалч өвгөн энэ үгийг нь ойлгосон эсэх нь бүү мэд, ямар ч гэсэн хариу хэлэлгүй, Диегоний духыг хуруугаараа дуугүй илсэн байна. 

	Профессор Маттисен, профессор Линьелль хоёр чухал ажил гарсан учир эх орондоо буцах болж каллисточуудтай хэдэн өдрийн өмнө маш элэгсэг дотно салах ёс хийж,

	— Бид заавал эргэн ирж та нарыг үдэж мордуулна гэжээ. 

	Каллисточуудын хоёр хэсгийг угтах бүлгийн гишүүдээс гадна кино зурагчид, сонин сурвалжлагчид дагалдан явжээ. 

	Төлөвлөгөө ёсоор бол каллисточууд тавдугаар сарын нэгний баярт оролцохоор Москвад дөрөвдүгээр сарын 29-ний өдөр ирээд аравны өдөр буцах замдаа хөөрөх ёстой байсан юм. Гэтэл гэнэтийн явдал энэ төлөвлөгөөг тасалдуулж, хоёр хэсэгт хоёулаа нэлээд эрт эргэн иржээ. 

	«ӨНӨӨДӨР, ӨГЛӨӨНИЙ ЗУРГААН ЦАГТ»

	Дэлхийн зочид олон арван хот, үйлдвэр том том хамтрал, ЗСБНХУ-ын европын хэсгийн бүх нутгаар явж зөвлөлтийн хүмүүсийн аж төрөл, хөдөлмөр, өдөр тутмын ахуй байдалтай нь сайтар танилцаж, үйлдвэр соёлын орд театр, кино хүүхдийн байгууллага зэрэг үзсэн харсан бүхэн нь тэдний сонирхлыг тун их татаж байв. Тэд Широков, Ляо Сен хоёрын туслалцаатайгаар үйлдвэрийн ажилчид, албан газрын ажилтан, театрын жүжигчид болон гадаа анхлан дайралдсан хүмүүстэй олонтоо яриа дэлгэж, ажил төрөл, гэр бүлийн байдал, ирээдүйн бодол зэрэг юм бүхнийг асуун сонирхож байлаа. Тэднийг очсон газар болгонд баяр ёслолын байдлаар угтан, вагон тус бүрд хориос хэтрэхгүй хүн явж байсан боловч тэр дорхноо бэлгээр дүүрч эргэж хөдлөх зайгүй болж бэлгийн зүйлийг вагон вагоноор ачих болж байлаа. 

	— Энэ бүх бэлгийг бид каллистодоо аваачна гэж тэдний ярихад дагалдан яваа хүмүүс:

	— Үүгээр тогтохгүй. Бид танай одны онгоцыг юм орохгүй болтол нь ачна гэж инээлдэнэ. 

	Каллисточууд үзсэн харсан болгоныхоо талаар бодсон санаснаа илэн далангүй хэлнэ. Тэдний сэтгэлд нийцэхгүй юм олон гарч байв. 

	— Танай том хотууд их шороо тоостой, мод зүлэг багатай юм. Та нар үйлдвэрээ хот дотор юунд барьдаг юм бэ? Нэлээд зайдуу барих нь дээр юм биш үү. Ажилчид үйлдвэрийнхээ дэргэд байх шаардлагаас болж ингэж барьдгийг бид мэдэж байна. Тэгэхээр та нар үйлдвэрээ аль болохоор автоматчилж, хүмүүст хол газар тохилог түргэн хүрэх бололцоо олгомоор юм байна гэж ярина. 

	— Танай хүүхдийн байгууллагууд сайн юм. Тэгэхдээ хотоос зайдуу, болбол нуур далайн эрэгт байгуулбал сайн сан. 

	Тэдний ингэж хэлэх нь зөв байсан хэдий боловч техникийн хөгжил учир дутагдалтайгаас болж байгаа дэлхийн ахуй нөхцөлийг муу ойлгох явдал алхам бүрд гарч байв. Каллисточууд энэ ахуй нөхцөлийг ухаарах чадалгүй хүмүүс гэж хэлж болохгүй. Тэдний ахуй байдал нь ийм их дээр биш үед тун муу байсан, гэхдээ тэдний ой тойнд шингэсэн ойлголт заншил нь юм бүхнийг каллистогийн байдалтай зүйрлэх аюулд олонтоо хүргэж байв. Тэдэнд эх орны нь техник энгийн бөгөөд газар болгонд амархан хэрэглэж болмоор санагддаг байна. 

	— Танайд их хурдтай машинууд байх юм. Та нар ажилчдыг тийм машинуудаар яагаад хангадаггүй юм бэ? Тэгвэл тэд хотоос хол байгаа үйлдвэрт ажиллаж чадна шүү дээ гэж Вьеньянь нэг удаа асуужээ. 

	— Танайд хувийн нисэх онгоц яагаад байдаггүй юм бэ?

	— Хүүхдүүд юунд арван жил сурдаг юм бэ? Ерөнхий боловсрол олж авахад гурваас дөрвөн жил болно шүү дээ. 

	— Хүүхдүүд дунд сургууль төгсгөөд ямар нэгэн мэргэжилгүй гарч, дахин сурах хэрэгтэй болдгийн учир юунд байна вэ?

	Энэ бүх асуултад хариулахад хэцүү бэрх болов. «Бид энэ бүхнийг ирээдүйд хожим хийх санаатай» гэж хариулахад болох ёстой боловч бас л хангалттай хариу болдоггүй байлаа. Социализмын замд дөнгөж орж байгаа дэлхийн коммунист нийгэмд, аль түрүүн орсон каллисто хоёрын ялгаа улам бүр ил тодорхой болж байв. 

	— Та нар урагшаа хурдан явах хэрэгтэй. Дэлхий хэчнээн хөгжвөл түүн дээр аж төрөхөд төдий чинээ сайхан болно гэдгийг та нар мэдэж байгаа шүү дээ гэж каллисточууд хэлэхэд 

	— Бид өөрсдөө үүнийг мэдэж байна. Харин... 

	Энэ «харин» гэдгийг тайлбарлах гэвэл бүхэл бүтэн лекц унших болно. 

	— Бид дэлхийд ирээд дээр үеийнхээ байдалд орж байна гэж Бьянинь хэлэв. 

	Ийм үг сонсоход уур хүрмээр байвч эдний хэлдэг үнэн байсан юм. 

	Хоёрдугаар сарын шувтаргаар каллисточуудын хоёр хэсэг нийлж Крым, Артекаар хамт явлаа. 

	— Эндхийн юм бүхэн манай хүүхдийн хотхоныг санагдуулж байна. Хүүхдийн газрыг ийм байдалтай байгуулах ёстой гэж Синьг хэлжээ. 

	Жуулчдыг Артект байх үед Мьеньонь, Смирнов, Лежнев нар хөлөг онгоцонд хийх ажлаа дуусаад иржээ. 

	— Хөлөг онгоцны хөдөлгүүрийн хүч хязгааргүй юм. Мьеньонь нэг удаа дөрвөн хөдөлгүүрийг нэг дор ажиллуулсан чинь төмөр зам дээгүүр таван километрт цасан шуурга тавьж хурдан галт тэргийг зогсоход хүргэсэн. Бас хамгийн гайхамшигтай нь гэвэл хөдөлгүүрүүд огт дуу шуугиангүй ажилладаг явдал юм гэж Александр Александровичийн хэлэхэд Лежнев,

	— Ёстой ид шидтэй техник юм гэлээ. 

	Дэлхийн зочид гуравдугаар сарын эхээр Парис руу ниссэн юм. Тэд Европ, Америкийн олон хотоор явжээ. Тэднийг газар болгонд баяр ёслолын байдлаар угтаж, бэлгийн хэмжээ хязгаар алдаж байв. 

	— Та нар зочдоо сайхан угтдаг юм байна. Каллисточуудад хариу угтах цаг ирнэ дээ гэж Диегонь хэлэв. 

	Очсон орон болгонд нь баяр хөөр болон үнэн сэтгэлээсээ угтан авч байсан явдал, төрийн зүтгэлтэн, шинжлэх ухаан, аж үйлдвэр, урлагийн ажилтан нартай биечлэн уулзаж байсан явдал каллисточуудад хуаранд хорлох гэсэн явдлын хариуцлагыг нэг ч хөрөнгөтөн орон хүлээх ёсгүй, хүн дүрсээ алдсан цөөн тооны этгээд хорлон сүйтгэх төлөвлөгөө хийж хэрэгжүүлсэн юм байна гэсэн бодол төрүүлжээ. Төр ялт хэргийг дэлхийн олон нийт нэгэн дуугаар зэмлэн буруушаасан юм. 

	— Бид үүнд их баярлаж байна гэж каллисточууд ярьж байв. Тэд Өмнөд Америкаас Атлантын далайгаар шууд нисэх хөлөг онгоцонд сууж Египетэд иржээ. Каллисточууд алс холын эх нутгийг нь санагдуулсан энэ орныг үзэх гэж дээр үеэс мөрөөдөж байсан бөгөөд дадсан халуун газар амарч долоо хоног гаруй байжээ. Дараа нь Ляо Сений эх оронд очих ёстой байв. 

	Дөрөвдүгээр сарын дөрөвний өглөө Куприянов аялагчдын цайгаа ууж байсан дэвсэг дээр гарч ирээд Широковт задалчихсан цахилгаан өгч,

	— Бүх хүмүүст уншиж өгөөрэй гэж хоолой нь зангиран хэлжээ. 

	Широков товч үгтэй цахилгааныг гүйлгэн хараад царай нь хувхай цайжээ. 

	— Бүх хүмүүст уншиж өгөөрэй гэж Куприянов дахин хэлэв. 

	Широков босож тэрхүү цахилгааныг эхлээд каллистогоор дараа нь оросоор уншсан байна. 

	Академийн ерөнхийлөгч Неверовын ирүүлсэн энэ цахилгаан утсанд өнөөдөр, өглөөний зургаан цагт Семен Борисович Штерн наян долоон настайдаа нас барсныг дурдсан байв. 

	Тэнд байгсад цөмөөрөө босжээ. Каллисточууд нэгэн дор сөгдөж алгаа доош нь харуулан гараа алгуур урагш нь сунгаж толгойгоо бөхийлгөн эмгэнэх нь дорно зүгийн улсуудын гашуудах ёсыг санагдуулна. 

	Дэвсэг дээр хэдэн минут гашуудан каллисточууд Дэлхий дээр тэднийг анх угталцсан эрдэмтний дурсгалыг өөрсдийн ёсоор хүндэтгэн дуугүй байцгаав. 

	— Түүний дурсгалыг каллисто нутагт ч мартахгүй хүндэтгэнэ гэж Диегоний хэлэхэд Козловский:

	— Түүний дурсгалыг дэлхий дээр ч мартахгүй хүндэтгэнэ гэж цуурай шиг дуурайн хэлэв. 

	Каллисточууд цаашаа аялахаа больж Москвад түргэн буцах болов. 

	— Бид анд нөхрөө дахин үзэхийг хүсэж байна гэж Диегонь нөхдөө төлөөлөн хэллээ.

	Гэнэт ирсэн гашуудлын мэдээ явах гэсэн чигийг өөрчилж галт онгоцонд сууж Хятад орохын оронд цөмөөрөө дахин нисэх онгоцонд сууж умар зүгийг зорив. 

	— Семен Борисович гуай нас барах гэж байгаагаа гадарласан шүү. Тэр Москвад галт тэрэгний буудал дээр Диегоньтой салах ёс гүйцэтгэхдээ юу гэсний нь та санаж байгаа биз гэхэд Куприянов:

	— Гадарласан биш, харин мэдэж байсан юм. Би ч үүнийг мэдэж байсан юм. Биднийг явахаас өмнө Штерний хууч хүчтэй хөдөлсөн байсан. Тэр амьсгаагаа хураах цаг ойртсоныг сайн мэдэж байсан боловч каллисточуудад явахад нь саад хийхгүй гэж энэ талаар огт юм хэлэхгүй байхыг надаас гуйсан юм гэж хариуллаа. 

	Каллисточууд замын туршид юм ч амссангүй. Энэ бол каллистогийн дээр үеийн ёс байсан юм санжээ. 

	— Хүн нас барахад нас барсан цагаас шарилыг нь шатаах хүртэл төрөл төрөгсөд, найз нөхөд нь юу ч амсах ёсгүй. Бид өөрсдийгөө түүний анд нөхөд гэж үзэж байна гэж Синьгийн хэлэхэд Широков:

	— Танай тэнд шатаадаг юм уу? гэж асуув. 

	— Тийм. Эрт дээр үеэс тэгж ирсэн өөр ёс байгаагүй. 

	Тэд Москвад дөрөвдүгээр сарын тавны өглөө буужээ. Каллисточуудыг академич Неверов, Аверин, Синяеваас өөр хэн ч угтсангүй. Хотынхон зочдын гэв гэнэт эргэн ирэхийг мэдээгүй юм санжээ. 

	Маргааш нь оршуулах ёслол болов. Оршуулах газар олон мянган хүн иржээ. Каллисточууд хүүр оршуулах газрын хаалганаас оршуулах газар хүртэл шарилыг мөрөн дээрээ дамнан аваачжээ. Авсыг нүхэнд хийх үеэс булж дуусах хүртэл каллисточууд алгаа доош нь харуулан гараа сунгаж, толгойгоо бөхийлгөн сөгдөн суусан байна. Дэлхийн эрдэмтэд салах үгс хэлсний дараа Вьеньянь каллистогоор хэдэн үг хэлжээ. 

	— Түүний хэлсэн үгийг Ляо Сен ингэж орчууллаа:

	— Каллисто хүмүүс дэлхийн эрдэмтнийг эгнэгт дурсан явна. Өөр гарагийн биднийг анх угтан авсан. Дэлхийн одон орны судлалч эрдэмтний дурсгалын хөшөөг манай нутагт босгох болно. Тэр бидний буцахыг хүлээж чадсангүй биднийг үдэн мордуулах гэсэн хүсэлдээ хүрч чадсангүй. Гэвч бид түүний дүрийг Рельосдоо хадгалан очно. 

	Куприянов хэд хоноод үлдсэн газар орноороо аялан явъя гэсэн боловч каллисточууд татгалзсан байна. 

	— Хугацаа бага үлдлээ. Бидний хүсэж байгаа цорын ганц зүг бол каллистодоо буцах явдал гэж Диегонь хариуллаа. 

	Гэвч хоёр өдрийн дараа каллисточууд урьдын төлөвлөсөн тавдугаар сарын арванд буцахыг зөвшөөрчээ. 

	— Эд санаа сэтгэлийн талаар тун уян улс юм. Амьдралд дуртай хүмүүс үхэлд ихэд уярдаг. Тэдний хувьд бол Семен Борисович харийн хүн шүү дээ гэж Куприянов Широковт хэлэхэд Широков:

	— Тэд түүнд дотно болсон юм. Эдний үгийг сонсож байсан Козловский мөрөө хавчисхийж:

	— Хамаг учир нь дотно болсонд буюу уян сэтгэлтэйд байгаа юм биш хамаг учир нь амьдралын хэвшилд байгаа юм аа. Хүмүүсийн хоорондын амь зуухын төлөөний тэмцэл, өрсөлдөөн мэтийн гутамшигт зүйлс арилахын хамтад «Хүн хүндээ хонь чоно» гэсэн ёс «Хүн хүндээ анд нөхөр» гэсэн ёсоор зүй ёсоор солигдоно. Харин анд нөхөд бие биедээ дотно хайртай байдаг. Тэд тийм хүмүүс хүн бүхэнд, нийт хүн төрөлхтөнд дотно хайртай байдаг юм гэлээ. 

	Дөрөвдүгээр сарын сүүлчээр эрдэм шинжилгээний бага хурлууд бараг тасралтгүй болж каллисточууд төрөлх орныхоо шинжлэх ухаан техникийн тухай дэлгэрэнгүй илтгэл тавьцгааж байв. Штерний нас барснаас болж учирсан уй гашуудлыг тэд ажлаар дарах гэсэн шиг байлаа. Штерний нас барсан явдал тэднийг тийм их уй гашуудалд оруулна гэж хэн ч бодоогүй байсан юм. 

	Каллисточууд тавдугаар сарын нэгний ёслолын жагсаал, Москвагийн хөдөлмөрчдийн жагсаалыг бунхны индэр дээрээс харь хүний ёсоор биш, харин ах дүүгийн элэгсэг ёсоор харж байв. Жагсагчид өөр ертөнцийн төлөөлөгчдөд хариу баяр хүргэн өнгөрнө. Хоёр ертөнцийн хүн төрөлхтнийг нөхөрлөлийн бат шижим эгнэгт холбосон байв. 

	Дэлхийн хоёр хүү баатарлаг үйлсэд бэлтгэн байгааг дэлхий даяар аль түрүүн мэдсэн болохоор жагсагчид улаан талбайгаар явж өнгөрөхдөө тэдэнд зочдын нэгэн адил баяр хүргэж байв. 

	Тэр хоёр шинэ нөхдийн дунд зогсож төрөлх ард түмэн, эх орон, дэлхийтэйгээ салах ёс гүйцэтгэж байлаа. Хэдэн өдрийн дараа каллистогийн одны онгоц тэр хоёрыг хүмүүсийн нүд үл хүрэх од хоорондын хязгааргүй огторгуйд, алс холын каллисто гараг руу аван одно. 

	Тэр хоёр юунд ч эргэлзсэнгүй, юунд ч хоргодсонгүй Широков, Синяевын аль алин нь хорин таван жилийн дараа шинэ туршлага, шинэ эрдэм өвөртлөн эх дэлхийдээ эгэн ирнэ гэдэгтээ итгэсэн байв. 

	Тэд алс холын аянд ийнхүү тайван, энгийн байдлаар мордсон юм. Шинжлэх ухааны цэцэглэлтийн төлөө!

	ХӨӨРСӨН НЬ

	Хэдэн хусны дэргэд дахин маалинган хуаран бий боллоо. Наранд эвэршсэн газар цэлмэг тэнгэрийн дор сайхан ногоорон харагдана. Хаврын бороонд угаагдсан огторгуйн хөлөг онгоц өвлийн нойрноосоо сэрсэн юм шиг харагдаж, өнгөлсөн кессендэн гадаргуу дээр нь өндөрт мандсан нарны нүд сохлом хурц гэрэл тусан ойн нисэхэд бэлэн зогсоно. Модон хашаанаас чөлөөлөгдсөн одны онгоц газраас тасарч алс холын эх орондоо дүүлэн одох тэр мөчийг тэсэж ядан хүлээн нарны гэрлээр тоглонхон суугаа ч юм шиг. Урт өвлийн туршид яндашгүй хүч чадлаа эрчлэн сойж, эзнийхээ тушаалаар хүч сорин харван одоход хэлэн зэлэн байгаа ч юм шиг. 

	Хөлөг онгоцны эргэн тойронд газар дээр ч, тэнгэрт ч их ажил өрнөж мөнгөн цагаан нисдэг тэргүүд түүний орой өөд тасралтгүй цувран хөөрч ачаагаа буулгаад газарт бууна. Зогсоолд зогсож байгаа гадаад далайн галт онгоц шиг огторгуйн хөлөг онгоц ирсэн ачаа болгоныг их биедээ багтаан авч, өргөх машинууд гараа гаргаж хэчнээн хийсэн модон төмөр хайрцагтай таг гагнасан ган баллонтой тоо томшгүй юмыг хоёр дахь өдрөөс тасралтгүй зөөж байв. Дэлхийн энэ бэлгийг одны онгоцны Мьеньонь, Ньяньиньгь, Диегоний заавраар урт замыг гэмтэлгүй туулахаар нямбайлан бөхлөн хурааж байв. 

	Эмзэг багаж хэрэгсэл, шилэн шаазан, болор эдлэл машины загвар, амьтан шувууны чихмэл, халуун орны ургамлын булбарай үр, ургамал, шавж, эрдсийн цуглуулга, урлагийн зүйлс, орон бүхний, тив бүхний эд юмс, шуудангийн тэмдэгтийн цуглуулга хүртэл орсон эдгээр үзвэрийн зүйлсийг тэнд, каллисто нутагт «Дэлхийн музейн» самбар, цонхонд тавихаар тун болгоомжтой хайрцаглан хаджээ. Энэ бүх ачаа хэдэн арван тонн хүрч байсан боловч асар хүчирхэг хөдөлгүүрүүдтэй хөлөг онгоцонд юу ч болохгүй байв. Одны онгоц үүнээс арав дахин илүү ачаа авах чадалтай байв. 

	Тэнд байгуулах музейн үзвэрийн цэсэд олон мянган юм орсон байлаа. Үзвэрийн зүйлсийг сонгон авах тусгай комисс он гармагц эхлэн ажилласан юм санжээ. Дэлхийн бараг бүх орон каллисточуудад бэлэг ирүүлжээ. 

	Дэлхийн өнцөг булан бүрээс хүмүүс олон тооны ховор нандин юмыг хувийн бэлэг болгож ирүүлжээ. Профессор Лебедев олон жилийн турш өөрийн бахархал цуцалтгүй хөдөлмөрийн илрэл болсон ургамлын хосгүй цуглуулгаа каллисточуудад бэлэглэжээ. Бараг музей бүхэн ховор эрдэнэсээ каллисточуудад өгсөн байна. Энэ бүхнээр музей байгуулахад каллисто бүх дэлхийн одоо, өнгөрсөн үеийн байдлыг харуулсан гоц сайхан музейтэй болно. Широков, Синяев хоёр замдаа юм бүхнийг каллисто хэлээр тодорхойлон данслах асар их ажилтай болжээ. 

	— Зүгээр! Их цаг хугацаа байна! гэж тэд хэлж байв. 

	— Дэлхий бидэнд маш их юм өглөө. Бид хариуд арай ч зүгээр байхгүй. Широков, Синяев хоёр юу авч ирэхийг нь та нар харцгааж байгаарай гэж Диегоний хэлэхэд Неверов: ,

	— Бид үүнд эргэлзэхгүй байна. Танайхаас хөлөг онгоц буцаж ирэх үед «Каллистогийн музей» байгуулах тусгай барилга барьчхаад байх болно гэж хариуллаа.

	Халуун орны ургамлын үрийг каллистод муутгахгүйгээр хүрэхээр хайрцаглах гэж мөн ч их хөдөлмөр мөн ч их арга ухаан заржээ. Илчүү мирта, ливан хуш, хасарваанийн мод мэтийн олон мод өөр гарагт дэлхийн музейн эргэн тойронд ургах ёстой байв. Хэрэг болж магадгүй хэмээн эдгээр ургамалд тохирох бордоог нарийн шилэн авч одны онгоцонд бас ачсан байна. Каллисто хэлээр орчуулах даалгаврыг Широковт өгсөн тодорхой зааврын дагуу каллистогийн ургамлын мэргэжилтэн нар эдгээр харь нутгийн ургамлуудыг ургуулж чадах нь лавтай. 

	Петр Аркадьевич нислэгийн үед уйдах аюулгүй болжээ. Уран зохиол, шинжлэх ухаан, техникийн нийлсэн дөрвөн зуу орчим шилдэг зохиол орчуулах ажилтай боллоо. Одон орны асар их ангилалт хийх үүрэгтэй Синяевын туслалцаа авлаа ч гэсэн тийм олон ном орчуулна гэдэг бол амар ажил биш байлаа. 

	Энэ зорилгоор бараг тонн шахам цаас хөлөг онгоцонд ачсанаас гадна каллисто үсэгтэй бичгийн машинууд хүртэл бэлтгэсэн байжээ. 

	Гай газар дороос! гэгчээр бас бичгийн машин цохиж сурах болж байна. Би жингүйн нөхцөлд бичгийн машин яаж цохих юм билээ дээ? гэж Широков тоглоом болгож хэлдэг байв. 

	Гэтэл төв залуур хөдөлгүүрийн өрөөнүүдээс бусад хөлөг онгоцны аль дуртай өрөөг «зохиомол аргаар жинтэй» байлгаж болдог явдал Широковоор үл барам бусад хүний гайхал төрүүлж байв. 

	— Удаан хугацаагаар жингүйдэх явдал хүнд зовлонтой байдаг байх гэж бид боддог байсан юм, гэтэл тийм биш юм санжээ. Бид дэлхийд хүрч ирэх хүртлээ зохиомол аргаар жинтэй болоогүй ирсэн юм. Жингүйн нөхцөлд аж төрөх, ажиллахад тун хөнгөн. Та замдаа бас л «жинтэй болохыг» хүсэхгүй гэдэгт би итгэж байна гэж Диегонь тайлбарлав. 

	Широков эргэлзэнгүй байртай толгойгоо сэгсэрчээ. Широков, Синяевын аль алин нь үзээгүй жингүйдэх ер бусын байдлыг муу төсөөлж, үнэндээ, бага зэрэг айж байжээ. Гэхдээ энэ бол зам зуур, бас харь гарагт тохиолдож болох бусад зовлонгийн дэргэд ярихын ч хэрэггүй тийм яльгүй юм байв. Тэр хоёр каллистод очихын тулд юунаас ч халшрахгүй байсан юм. Хөлөг онгоцонд номоос гадна кино зургийн проекцын аппарат (гаргах тусгай багажийн хамт) авчээ. 

	Мөн маш их хальс бүхий кино зураг авах багажууд, янз бүрийн гэрэл зургийн аппарат авч явжээ. Широков Синяев хоёр тэдгээрийг богино хугацаанд ашиглаж сурсан байна. 

	Каллисто гарагт гэрэл зураг, киноны аль алин нь байх боловч тэд «Гараг хоорондын жуулчид» нэгд, дадсан, хоёрт дэлхийн эх оронч сэтгэлийн хүчээр өөрийн багажтай явахаар шийдсэн юм санжээ. 

	Эх орноо гэх нь хүн бүхний төрөлхийн ёс билээ. Харь газар явсан хүмүүс эх орноо санадаг. Хүн эх орноороо бахархаж хүний нутгийн арай илүү санагдсан юм бүхэнд атаархах сэтгэл төрдөг жамтай. Гэхдээ Широков Синяев хоёроос өөр хэнд ч дэлхийгээ гэх үзэл төрөх явдал хэзээ ч гаргаагүй юм. Каллистод очсон үед эх оронч үзэл улам ч хүчтэй болно доо. Ийм ч учраас тэд илүү сайн ч байсан каллисто юмыг хэрэглэхгүй, өөрийн дэлхийн юмаа хэрэглэнэ гэж олонтоо хэлж байсан гайхах юм байхгүй. Одны онгоцонд тэр хоёрт гаргаж өгсөн өрөөнүүдийг сахлын машинаас аваад, хувийн номын сан, шатрын хөлөг хүртэлх дэлхийн хийцийн туйлын янз бүрийн юмаар дүүргэж өгчээ. Энэ бүхэн бол тэр хоёрыг хойно нь хоцорсон эх дэлхийтэй нь үл үзэгдэх шижмээр холбож өгөх учиртай байв. 

	Дашрамд хэлэхэд хүн төрөлхтний цуут ухааны хосгүй бүтээл болсон шатар каллистод байдаггүй юм байжээ. Широков шатарт их хорхойтой хүн байсан бөгөөд Диегонь, Вьеньянь хоёр Дэлхийгээр жуулчлан явж байхдаа түүнийг ихэд сонирхон тоглож сурчээ. Шатар каллисто нутагт өргөн дэлгэрэх нь гарцаагүй. 

	Каллисточууд хоёр зочиндоо тус тусад нь өрөө гаргаж өгсний хаалга нь хөлөг онгоцны багийнхны өрөөнүүд байдаг доод дугуй гудамд орох шат руу харсан байв. Дээд гудамд нь шинжих танхим, одон орны ажиглах цэгүүд байдаг. Хөлөг онгоцны Атомын «тогоо» байдаг хэсэгт суух өрөө байхгүй байв. 

	Тавдугаар сарын есний орой хөлөг онгоцыг ачаалж дуусжээ. Хөлөг онгоц, түүний багийнхан маргааш яг арван хоёр цагт хөөрөхөд бэлэн болсон байлаа. 

	Дэлхийд байх энэ сүүлчийн шөнийг каллисточууд хүртэл хуаранд өнгөрүүлжээ. Широков, Синяев хоёроор үл барам өөр гарагаас ирсэн зочид хүртэл арван сар байхдаа ижил дасал болсон дэлхийгээс сална гэж бодохдоо дотор нь аягүй болж байв. Төрөлх гарагаа орхин явах гэж байгаа хоёр эрдэмтний хувьд гэвэл тэр хоёрын сэтгэл ч догдлохгүй байжээ. Тэднийг «өвчтэй» юм гэж хэлмээр байдалтай болсон байв. Тэр хоёр хүнд өвчин туссан юм шиг үлгэн салган юм байлаа. Энэ шөнө хуаранд агшин зуур ч нүд хамхисан хүн байсангүй. 

	Синяев үдэж гаргахаар ирсэн төрөл төрөгсөдтэйгөө хамт байв. Тэр ингэж шийдсэндээ харамссан эсэхийг аав, ээж, ах дүү нараа дахин харахгүй байж ч болох хэрэгт тэднийгээ орхин явж байгаадаа гэмшсэн эсэхийг хэн ч мэдсэнгүй. Харин өглөө майхнаасаа гарч ирэхэд түүний царай оройныхоосоо засарсан байв. 

	Широков шөнийн туршид Куприянов, Лебедев хоёртой хамт байсан бөгөөд тэр хоёр профессор түүний сэтгэлийг засах гэж каллистод очоод юу хийх талаар аль түрүүн нэгэнт хэлсэн боловч түүнийгээ дахин дахин хэлж байв. 

	Куприянов арайхийж биеэ барьж байв... Тэр Широковт тун их хайртай байсан болохоор шавиа сүүлчийнхээ удаа харж байгаа гэж бодоход тун хэцүү байсан ажээ. Одны онгоц эргэж ирэх хүртэл амьд байна гэж Куприянов бодохгүй байлаа. Гэвч Широков түүнтэй уулзаж каллистод очих хүслээ ам нээн хэлэх үед «Бид хоёр дахин уулзахгүй шүү дээ. Петя минь...» гэж өөрийн эрхгүй хэлсэн үгээ одоо дахин цухуйлгахгүй байж чадав. Широков энэ үгийг мартаагүй бөгөөд өнө удаан санан явж тарчилна гэдгийг тэр ойлгон мэдэж байсан юм. 

	Угтах бүлгийн бусад гишүүд каллисточуудын дэргэдээс салахгүй байлаа. Каллисточууд бас унтсангүй. Харин ганцхан Диегонь Синьгийн шаргуу шаардлагын дагуу хэдэн цаг амарсан байна. Тэр маргааш гэхэд хөлөг онгоцны залуурыг барьж алс холын замд залан явах болохоор тархиа амраах нь зайлшгүй чухал байжээ. 

	Нар хөөрмөгц хуаранд дахин их ажил өрнөв. Майхнуудыг буулгаж машинуудад ачиж, майхан байсан газар алгуур хоосорч байв. Дараа нь хүмүүс явж эхлэв. 

	Каллисточуудыг үдэхээр гурван түм гаруй хүн цугларчээ. Нисэх онгоцны буудал, тэр орчмын тал нисэх онгоц автобус, зөөврийн нисдэг тэрэг машинаар пиг дүүрч, ЗСБНХУ-ын өнцөг булан бүрээс ирсэн төлөөлөгч, гадаадын хэдэн мянган төлөөлөгч төмөр замын далангийн цаана хөлөг онгоц хөөрөх үеийг хүлээн байв. Одны онгоцонд таван километрээс дотогш ойртохыг хориглож, таван километр, холуур Черепановын хороо тойрон бүсэлсэн байв. Энэ хооронд зочдыг үдэн мордуулах эрхийг зүй ёсоор олгосон юм санжээ. Дэд хурандаа өөрөө хуаранд байв. Хөлөг онгоцны эргэн тойронд таван зуун метр холуур ган «галын цэгүүд» байрлуулж жижиг нүхээр нь өөрөө зураг авдаг кино аппарат, гэрэл зургийн аппаратын дуранг гаргаж зоожээ. 

	Өглөөний арван цаг болоход хуаранд каллисточууд академич Неверов тэргүүтэй арван эрдэмтэн үлдсэн байсан бол хагас цагийн дараа тэндээс сүүлчийн машинууд хөдөлжээ. 

	Дэлхийгээс явж байгаа хүмүүс, үлдэж байгаа хүмүүсийн аль алинд нь салах үе мөч хэцүү байв... 

	Нисэх онгоцны буудал дээр ирээд Неверов, Куприянов тэргүүтэй эрдэмтэд дохио өгөх тавцан дээр гарав. Эндээс хоосон талын дунд гав ганцаар торойж байгаа огторгуйн хөлөг онгоц сайн харагдаж байсан бөгөөд хүчтэй татах дурангаар харахад хүмүүсийн маш жижиг дүрс харагдаж байв. Тэгээд Куприянов тэдний дотроос Широковыг олж харах гэсэн боловч чадсангүй. 

	— Баяртай, Петя минь! гэж тэр аман дотроо хэллээ. 

	Өглөөний туршид хөлөг онгоц дээгүүр нисэж байсан нисэх онгоцнууд огторгуйн хязгааргүй, уудамд зам тавьж өгөх гэсэн юм шиг харагдахаа больсон байв. 

	Тэгж байтал одны онгоц дээгүүр гэв гэнэт арван дөрвөн цэг гарч ирснээ цугларсан олны зүг түргэн нисэн ирэхэд үдэгсэд чих дөжиртөл баярлан угтлаа. 

	Арван хоёр каллисто Широков, Синяев нар үдэгсэд дээгүүр маш доогуур салах ёс гүйцэтгэн жигүүрээ дэрвэлзүүлэн тойрон ниснэ. 

	Куприянов Широковын ижил дасал болсон царайг бас дахин ойрхноос харав. Хоёр цэнхэр нүд өөр дээр нь тогтон харах шиг болж Широков өөр лүү нь толгой дохин өнгөрчээ. 

	... ... ...

	Нисэх онгоцны буудлын байшингийн цар арван хоёр цагаас хоёр минут дутуу байгааг заалаа. 

	Талаар дүүрсэн хүмүүст огторгуйн хөлөг онгоц харагдахгүй байв. Түүнийг төмөр замын өндөр далан халхалж байлаа. Хөлөг онгоц орчлонгийн урт аян замдаа гарахаар газраас хөөрсөн үедээ сая харагдах байв. 

	Хөлөг онгоц дуугүй хөөрнө гэдгийг цөмөөрөө мэдэж байжээ. Манасхийх ч үгүй шуугиан ч гарахгүй Хөдөлгүүр болгонд тавьсан чимээ замхруулагч дуугаргадаггүй байжээ. 

	Арван хоёр цаг... 

	Алсад, бараг тэнгэрийн хаяанд бөөн хар шороо манарч түүний яг гол дунд гялалзсан цэг гялсхийв. Тал дээгүүр шуурга тавилаа. 

	Хуаран байсан газар хамгийн аюултай шуургатай огт зүйрлэхийн аргагүй газрын хөрс хуу татсан хуй хуйларч, агаарын цохих долгион олон тонны хүчээр газар дэлдэж, хөрсийг нь эргүүлэн дээш хуйлруулна. Үндсээрээ булга үсэрсэн анчин хуснууд шуурганы аясаар өнхөрч мөчир нь хугарна. 

	Аварга том бөмбөрцөг газраас алгуур жигдхэн хөндийрч агаарт зогссон юм шиг боллоо. Гагцхүү хэт улаан цацраг эмзэгхэн хальсаар цэнэглэсэн кино зураг авах аппаратууд тэр бөмбөрцөг тээнэгэлзэх мэт хөдлөхийг хуйларсан хар шороон дундуур шувт «харжээ». Бөмбөрцгийн доорх газар хотойх адил улам бүр хүчтэн өм идэгдэж цоргин хуйларсан салхи суларсан шороог зүг бүрнээ цацан хөлөг онгоц буусан газар гүнзгий нүх ухан хаяжээ...

	Тал дээр нам гүм байв. Цугларсан үй олон амьсгаа хураан тэлэн айсуй хуйларсан хар шороон үүлийг нүд салгалгүй ширтэнэ. 

	Огторгуйн хөлөг онгоц газар дороос гараад ирсэн юм шиг өндөрт хөөрөн наранд гялалзанхан харагдана. Тэр хөлөг онгоц цэнхэртэн харагдах хязгааргүй огторгуйн гүнд улам бүр хурдлан байгаа нь энгийн нүдэнд харагдан харагдсаар дөнгөж мэдэгдэм гялалзсан цэг боллоо. 

	Харагдахаа байлаа... 

	Эх дэлхийгээ орхин алс холд аялан одох зоригт хоёр эрийг суулгасан каллистогийн одны онгоц далд орсон хязгааргүй хөх огторгуйг ширтэн үдэн мордуулагсад сэтгэл догдлон удаан хугацаанаа дуугүй зогсоцгоов. 

	Тэр хоёр эгж ирэх болов уу?

	Хүний нүд үл хүрэх алс холд далд орсон чигээрээ орсноороо одож өсгөн бойжуулж, сониуч зантай, цог хий морьтой чин зоригтой болгож хүмүүжүүлсэн эх дэлхийнхээ хөрсөн дээр дахин хөл тавьж чадахгүй болох юм биш?

	 

	КАЛЛИСТО ГАРАГ - 3 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Эксцентриситет — фокусуудын хоорондох зайг зууван замын их тэнхлэгийн уртад харьцуулсан хэмжээ. Дэлхийн эксцентриситет, — 0,01673




	[←2]
	 Дэлхийн тэнхлэгийн хазайлт = 23° 27°




	[←3]
	 Ургамлын фотосинтез гэдэг бол ургамлын навчинд нарны гэрлийн нөлөөгөөр нүүрсхүчлийн хий хүчилтөрөгч болон хувирдаг явц юм. К. Тимирязевын хэлснээр «ногоон навчин нууц бол дэлхий дээрх тун бэрх нууцын нэг юм»




	[←4]
	 Коллоквиум (латин үг) — сурагчдын мэдцийг мэдэх зорилгоор тэдэнтэй харилцан ярилцах арга




	[←5]
	 Победит — хатуугийн хувьд алмасаас дутуугүй бөгөөд гянт болдын хольц бүхий хайлш үүнийг Москвагийн В. Куйбышевын нэрэмжит үйлдвэр гаргажээ




	[←6]
	 Каллистогийн нэг хоног буюу каллисто тэнхлэгээ бүтэн нэг эргэх хугацаа хорин гурван цаг дөчин минут буюу Дэлхийгээс дөнгөж хорин минутаар богино ажээ




	[←7]
	 Жин — Англи архины нэр (орч.)




	[←8]
	 Наян гурван их наяд — 83 триллион (83 000 000 000 000 (орч.)




	[←9]
	 Токсикологи — хор, хордлогыг эмчлэх ухаан




	[←10]
	 Гомо гохини люпус эст — «хүн хүндээ хонь чоно» гэсэн латин үг




	[←11]
	 Зун




	[←12]
	 өвөл




	[←13]
	 Бильдаппарат — зураг, гэрэл зураг, гарын үсэг мэтийн зүйлийг цахилгаанаар дамжуулдаг багаж (орч.)




	[←14]
	 Вольтын нумыг битүү саван дотор их даралтын (22 атм, хүртэл) дор улайсгахад халууны хэмжээг 6000 орчим градуст хүргэж болно

